
Children First  
ᐃᐧᓇᐊᐧ ᓂᑲᐣ ᐊᐊᐧᔑᔕᐠ	   
 
The	  Aboriginal	  Advisor’s	  Report	  on	  the	  status	  of	  Aboriginal	  child	  welfare	  in	  Ontario	  
ᐊᓂᔑᓂᓂ ᑲᑭᑭᓄᐡᑲᒪᑫᐨ ᐅᑎᐸᒋᒧᐃᐧᐣ ᑲᐃᓇᓄᑲᑌᑭᐣ ᐊᓂᔑᓂᓂᐃᐧ ᐊᐊᐧᔑᔑᐃᐧ ᓇᑕᒪᑫᐃᐧᓇᐣ 
ᐅᐣᑌᕑᐃᔪ 
	  
Presented	  to	  the	  Honourable	  Laurel	  Broten,	  Minister	  of	  Children	  and	  Youth	  Services	  
ᑲᑭᒥᓂᐣᐨ ᑲᑭᒋᐅᑭᒪᑲᐣᑕᐠ ᐊᐊᐧᔑᔑᐃᐧ ᒥᓇ ᐅᐡᑲᑎᓯᐃᐧ ᐃᐧᒋᐦᐃᐁᐧᐃᐧᓇᐣ ᑭᒋᐅᑭᒪ ᓫᐊᕑᐁᓫ ᑊᕑᐅᑎᐣ 
	  	  
	  
	  

Advisor’s foreword 
ᐊᓂᔑᓂᓂ ᑲᑭᑭᓄᐡᑲᒪᑫᐨ ᐅᑎᐸᒋᒧᐃᐧᐣ	  	  
	  
2009 ᑲᑕᑲᐧᑭᐠ, ᐣᑭᑲᑫᐧᒋᒥᑯᓇᐸᐣ ᑫᓂᐣ ᐅᒪ ᒋᑭᑕᑭᐧᔭᐸᐣ ᐅᒪ ᐅᐣᑌᕑᐃᔪ ᐅᑭᒪᐅᐣ ᐊᐊᐧᔑᔕᐠ ᒥᓇ 
ᐅᐡᑲᑎᓴᐠ ᑲᐅᐣᒋᐃᐧᒋᐦᐃᐣᑕᐧ ᐁᑲᐧ ᒋᐃᓇᑭᓱᔭᐣ ᐊᓂᔑᓂᓂᐃᐧ ᐅᑭᑭᓄᐡᑲᒪᑫ ᒋᐅᐣᒋᐊᓄᑭᑕᒪᐊᐧᐠ ᑭᒋᐅᑭᒪ 
ᓫᐊᕑᐁᓫ ᑊᕑᐅᑎᐣ.	  
	  
ᐊᓇᐃᐧᐣ ᑲᐃᐧᐣ ᐅᐁᐧ ᑐᑲᐣ ᐃᓇᓄᑭᐃᐧᐣ ᑐᐣᒋᐱᐃᓇᓄᑭᔭᐣ ᐅᑕᓇᐠ, ᐣᑭᓇᒧᑦ ᒋᐅᑕᐱᓇᒪᐣ. ᐃᐁᐧ ᑲᑭᐅᐣᒋ 
ᐸᑭᑎᓂᑎᓱᔭᐣ ᒥᑐᓂ ᓂᒪᐡᑲᐁᐧᐣᑕᐣ ᒋᑭᓇᓇᑲᒋᐦᐃᑕᐧᐸᐣ ᑭᑕᐊᐧᔑᔑᒥᓇᓂᐠ ᑲᐧᔭᐠ ᒋᑲᓇᐁᐧᐣᑕᑯᓯᐊᐧᐨ ᐁᑲᐧ 
ᒥᓇ ᑲᐧᔭᐠ ᒋᐃᔑᓇᑲᐧᓂᑭᐣ ᑲᐅᐣᒋ ᐱᒥᐃᐧᒋᐦᐃᐣᑕᐧ ᒥᓇ ᒋᓇᐦᐃᓇᑲᓂᐠ ᐊᓂᔑᓂᓂᐊᐧᐠ ᐅᐃᐧᒋᐦᐃᑯᐃᐧᓂᐊᐧ 
ᒋᐅᐣᒋ ᓂᑲᓂᐡᑭᑲᑌᓂᐠ ᐅᑭᒪᐅᓂᐠ.	  
	  
ᑲᒪᐧᔦ ᐊᓄᑭᐦᐃᑯᔭᐣ ᐅᒪ ᐊᓄᑭᐃᐧᓂᐠ, ᐣᑭᓇᓇᑕᐃᐧᑭᑫᐣᑕᐣ ᐊᓂᐣ ᐁᔑᓇᑲᐧᐠ ᐅᒪ ᐊᓄᑭᐃᐧᓂᐠ, ᐁᑲᐧ ᑲᐃᐡᑲᐧ 
ᐅᓇᑭᒥᑯᔭᐣ, ᐣᑭᓇᑭᐡᑲᐊᐧᐠ ᑕᔑᑫᐃᐧᓂᐠ ᑲᑲᐯᔑᐊᐧᐨ, ᓇᓇᑲᐤ ᑲᐊᐃᔑᓇᑲᐧᓂᐠ ᐅᑕᓄᑭᐃᐧᓂᐊᐧ ᒥᓇ 
ᑲᓂᑲᓂᐡᑲᒧᐊᐧᐨ ᐊᓄᑭᐃᐧᓇᐣ ᐊᐊᐧᔑᔕᐠ ᑲᐅᐣᒋ ᐊᓄᑲᐃᐧᐣᑕᐧ ᐅᒪ ᐅᐣᑌᕑᐃᔪ. ᐣᑭ ᑭᑫᐣᑕᐣ ᑲᔦ ᒪᐊᐧᐨ 
ᐁᔭᓂᒥᓇᑲᐧᐠ ᐅᐁᐧ ᐊᓄᑭᐃᐧᐣ ᒥᓇ ᒥᔑᐣ ᑫᑯᓇᐣ ᐁᓄᒋᒋᑲᑌᑭᐣ, ᐁᑲᐧ ᐯᔑᐠ ᑫᑯᐣ ᐣᑭᐅᐣᒋᐊᐧᐸᑕᐣ, ᒪᐊᐧᐨ 
ᐁᑭᒋᒥᔑᓄᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ ᑲᐊᓄᑲᓂᑕᐧ ᐊᐊᐧᔑᔑᐃᐧᑭᒪᐃᐧᓂᐠ. ᐊᓇᐃᐧᐣ 2% ᐁᑕ ᑕᓯᓄᐊᐧᐠ 
ᐊᓂᔑᓂᓂᐊᐧᐠ ᐅᒪ ᒥᓯᐁᐧ ᐅᐣᑌᕑᐃᔪ ᒣᑲᐧᐨ ᑲᑭᒪᐊᐣᑐᓯᓇᐦᐅᑕᐧᐸᐣ ᐊᐃᐧᔭᐠ ᐅᒪ ᐅᐣᑌᕑᐃᔪ ᒣᑲᐧᐨ (2006 
ᒪᐊᐧᐣᑐᑭᒥᐁᐧᐃᐧᐣ), ᑭᓇᐃᐧᐣᐟ ᒪᐊᐧᐨ ᑭᑐᐣᒋᒥᔑᓄᒥᐣ ᑭᑕᐊᐧᔑᔑᒥᓇᓂᐠ ᑲᑲᓇᐁᐧᐣᑕᑯᓯᐊᐧᐨ ᐊᐊᐧᔑᔑᐃᐧᑭᒪᐃᐧᓂᐠ 
(ᐃᒪ ᓇᐣᑕ 10 ᐊᑯᓇᐠ 20 ᐱᕑᓭᐣᐟ). ᐅᒪ ᐃᓇᑭᐣᒋᑫᐃᐧᐣ ᑲᐃᐧᐣ ᒪᔭᑦ ᒋᑭ ᑭᑫᐣᑕᑲᐧᐠ ᐁᑲ ᑲᑭᓇ 
ᑎᐯᐣᒋᑫᐃᐧᓇᐣ ᓇᐣᑕ ᐊᐊᐧᔑᔕᐠ ᐁᐃᐧᐣᑕᒧᐊᐧᐨ ᒋᐊᓂᔑᓂᓂᐃᐧᐊᐧᐨ, ᒥᓇ ᐱᑯ ᑲᐃᓇᑌᐠ ᐅᓇᑯᓂᑫᐃᐧᐣ 210, 
ᑲᐃᐧᐣ ᒋᑲᑫᐧᒋᒥᐣᑕᐧ ᒥᓇ ᑲᐃᐧᐣ ᑕᓴᐧ ᒋᑲᑫᐧᒥᑕᐧ ᐁᐅᐣᑕᑲᓀᓯᐊᐧᐨ. 
	  
ᒣᑲᐧᐨ 2006, ᐅᐁᐧ ᐅᓇᑯᓂᑫᐃᐧᐣ 210 ᑲᐃᓇᑌᑭᐸᐣ ᑭᐊᐣᒋᐱᐦᐃᑲᑌ ᐊᐊᐧᔑᐡ ᒥᓇ ᑎᐯᐣᒋᑫᐃᐧᐣ 
ᐊᓄᑭᑕᒪᑫᐃᐧᐣ ᑲᐃᓇᑯᓂᑲᑌᐠ (CFSA)	  ᐅᒪ ᐅᐣᑌᕑᐃᔪ. ᒧᔕᐠ ᑭᐱᐃᔑᓂᑲᒋᑲᑌᐸᐣ ᑲᑭᐊᐣᒋᓇᑯᒋᑲᑌᐠ 
ᑫᐃᔑᓇᑲᐧᐠ ᐊᓄᑭᐃᐧᐣ, ᐁᑲᐧ ᑭᓂᐱᑌᓯᓇᐦᐃᑲᑌᐊᐧᐣ ᒪᔭᑦ ᑲᑭᐊᐣᒋᒋᑲᑌᑭᐣ ᐃᒪ ᐊᐊᐧᔑᔑᐃᐧ 
ᐊᓄᑭᑕᒪᑫᐃᐧᓂᐠ, ᐊᔑᐨ ᒥᓇ ᑯᑕᑭᔭᐣ ᑫᑯᓇᐣ ᑫᐅᐣᒋ ᐊᓄᑲᑌᑭᐣ ᑐᑲᐣ:	  	  ᐸᑲᐣ ᒋᐃᔑᓇᑯᒋᑲᑌᑭᐣ 
ᐃᐧᒋᐦᐃᐁᐧᐃᐧᓇᐣ (ᑎᐯᐣᒋᑫᐃᐧᓇᐣ ᑲᐃᔑᓇᑲᐧᑭᐣ), ᐸᑲᐣ ᐱᓇᒪ ᑲᑭᐃᔑᐅᓇᑐᐊᐧᐨ ᑫᐅᐣᒋᒪᒥᓄᐱᓂᑕᐧ (ADR)	  	  
ᐸᑲᐣ ᐱᓇᒪ ᑲᐅᐣᒋᐅᓇᔕᐊᐧᓂᑕᐧ), ᒥᓇ ᑲᓀᐱᒋᐅᑕᐱᓂᑕᐧ ᑫᐃᔑᐅᓇᑕᒪᐃᐧᐣᑕᐧ (ᐊᐧᑯᒪᑲᓇᐠ ᑲᑲᓇᐁᐧᓂᒥᑯᐨ, 



ᐸᑲᐣ ᑎᐯᐣᒋᑫᐃᐧᓂᐠ ᑲᓀᐱᒋᐅᑕᐱᓂᑯᐨ). ᐅᓇᑯᓂᑫᐃᐧᐣ 210 ᓇᑕᐁᐧᐣᑕᑯᓯᐊᐧᐠ ᑲᐊᓄᑲᓇᐊᐧᐨ ᐊᐊᐧᔑᔕᐣ 
ᒋᑲᑫᐧᑌᐧᐊᐧᐨ ᑭᐡᐱᐣ ᐊᐧᐁᐧ ᐊᐊᐧᔑᐡ ᐊᓂᔑᓂᓂᐃᐧᑫᐧᐣ ᓇᐣᑕ ᐊᓂᔑᓂᓂᐊᐧᑭᓱᑫᐧᐣ;	  	  ᔕᑯᐨ ᑭᔭᐱᐨ ᑲᐃᐧᐣ 
ᒋᑌᐱᓭᐃᐧᓇᑲᐧᐠ ᐅᒪ ᑲᐅᐣᒋᐊᓄᑲᓂᑕᐧ ᑲᐧᔭᐠ ᒋᐃᔑᓇᑲᐧᐠ ᑲᐅᐣᒋ ᓇᓇᐣᑕᐃᐧᑭᑫᐣᑕᑯᓯᐧᐊᐨ ᐊᐊᐧᔑᔕᐠ 
ᑲᐅᐣᑕᑲᓀᓯᐊᐧᐨ.	  
	  
ᐅᒪ ᑲᑭᑕᑭᐧᔭᐣ ᒋᑕᓇᓄᑭᔭᐣ ᐅᑕᓇᐠ ᐱᐳᓄᐠ, ᐣᑭᐅᒋᐃᐧᒋᐦᐃᑯᐣ ᒥᓇ ᐣᑭᐅᒋ ᑭᑭᓄᐦᐊᒪᑯᐣ. ᓇᐱᐨ ᑲᔦ 
ᒥᐢᑕᐦᐃ ᐣᑭᐅᒋ ᓂᓯᑕᐁᐧᐣᑕᐣ ᑲᐱᒥᔭᓂᒧᒋᑲᑌᐠ “1960 ᑲᐱᒥᓭᐠ ᑲᑭᒪᒧᔕᑭᓂᑕᐧ,”	  	  ᑲᐃᔑᓂᑲᑌᐠ ᒣᑲᐧᐨ ᐊᐱ 
ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᐊᐧᐅᑕᐱᓂᑕᐧᐸᐣ ᐅᑕᓂᔑᓂᓂᐃᐧ ᑲᐯᔑᐃᐧᓂᐊᐧᐠ ᐁᑲᐧ ᐊᐱᐣ ᐁᑭᐃᔑᐸᑭᑎᓂᑕᐧ 
ᒥᓇ ᐁᑭᓀᐱᒋ ᐅᑕᐱᓂᑕᐧ ᐁᐧᒥᑎᑯᔑᐃᐧ ᑎᐯᐣᒋᑫᐃᐧᓂᐠ ᓇᐣᑕ ᒥᓇ ᐊᐧᓴ ᓂᑲᑌᐦᐃ ᐸᑲᐣ ᐊᐦᑭᐠ 
ᐁᑭᐃᔑᓂᔕᐦᐅᐣᑕᐧ. 
	  
ᒪᒪᐊᐧᑭᒥᐁᐧᐃᐧᓂᐠ ᐅᒪ ᑲᓇᑕ ᔓᓂᔭᐃᐧᑭᒪ ᐊᓄᑭᐃᐧᓂᐠ (ᓄᑯᑦ ᑲᑭᐊᐣᒋᓂᑲᑌᐠ ᐁᐧᒥᑎᑯᔑᐃᐧᓂᑲᒋᑫᐃᐧᓂᐠ) 
ᑭᐃᔑᒥᑭᑲᑌ ᐊᐊᐧᔑᒣ 11,000 ᑲᐊᓂᔑᓂᓂᐊᐧᑭᓱᐊᐧᐨ ᐊᐊᐧᔑᔕᐠ ᑭᓀᐱᒋᐅᑕᐱᓇᐊᐧᐠ ᒣᑲᐧᐨ ᐊᐱ 1960 
ᐱᓂᐡ 1990 ᑲᐱᒥᔭᑭᐊᐧᐠ. ᐁᑲᐧ ᔕᑯᐨ ᐃᔑᑌᐯᐧᒋᑲᑌ ᐊᐊᐧᔑᒣ ᑭᔭᐱᐨ ᒥᔑᐣ ᐁᑭᐅᑕᐱᓂᑕᐧ.  
ᐅᑯᐁᐧᓂᐊᐧᐠ ᑕᐡ ᐊᐊᐧᔑᔕᐠ ᑲᑭᓀᐱᒋᐅᑕᐱᓂᑕᐧ, 70 ᐱᕑᓭᐣᐟ ᑭᐃᔑᓀᐱᒋᐅᑕᐱᓇᐊᐧᐠ ᐁᐧᒥᑎᑯᔑᐃᐧ  
ᑲᐯᔑᐃᐧᓇᐣ. ᐁᑲᐧ ᒥᓇ ᑲᑭᐃᓇᒋᒥᑕᐧ ᐊᐊᐧᔑᔕᐠ, ᑭᐃᔑᒥᑭᑲᑌ ᑲᑭᐅᑕᐱᓂᑕᐧ ᐁᑭᐊᐧᓂᑐᐊᐧᐨ  
ᐅᑐᐣᑕᑲᓀᓯᐃᐧᓂᐊᐧ ᒥᓇ ᐁᑲ ᐊᐱᐣ ᐁᑭᐅᐣᒋ ᓂᓯᑕᐁᐧᐣᑕᒧᐊᐧᐨ ᒪᔭᑦ ᑲᐅᐣᒋᐊᐧᐨ, ᐃᒪ ᐱᑯ ᐊᐱᐣ  
ᐁᐧᒥᑎᑯᔑᐃᐧ ᐱᒪᑎᓯᐃᐧᓂᐠ ᐁᑭᔭᓂᓇᑎᓯᐊᐧᐨ ᒥᓇ ᐁᑭᔭᓂᔑ ᑭᑭᐱᒪᑎᓯᐊᐧᐨ ᑲᐃᔑᓇᑲᐧᓂᐠ ᐁᐧᒥᑎᑯᔑᐃᐧ 
ᐱᒪᑎᓯᐃᐧᓂ. ᐁᑲᐧ ᐊᐧᐁᐧ ᒪᐡᑭᑭᐃᐧᓂ ᕑᐁᐱᐣ ᓯᐣᐠᓫᐁᕑ ᑲᑭᐃᓇᒋᒧᐨ, “ᑲᑭᐊᐧᓂᑐᐊᐧᐨ ᐅᑕᐁᐧᔦᓂᒧᐃᐧᓂᐊᐧ  
ᒥᓇ ᑲᑭ ᑭᐁᐧᒥᑲᒧᐧᐊᐨ: ᑲᑭ ᐃᔑᐃᐧᐣᑕᒪᑫᒪᑲᐠ ᐁᐧᐡᑲᐨ ᑲᑭᐱᐊᐧᐅᑕᐱᓂᑕᐧ ᐊᐊᐧᔑᔕᐠ” (2007),  
ᑲᐱᒥᐊᓂᒥᐦᐃᑯᐊᐧᐨ ᐁᑲ ᑲᓂᓯᑕᐁᐧᐣᑕᒧᐊᐧᐨ ᐊᐣᑎ ᑲᐅᐣᒋᐊᐧᐨ ᑲᑭᓀᐱᒋᐅᑕᐱᓂᑕᐧ ᐊᐊᐧᔑᒣ  
ᐅᑐᐣᒋᐊᓂᒥᐦᐃᑯᓇᐊᐧ ᑲᐊᓂᔑ ᑲᑫᐧᑭᐁᐧ ᐸᑭᑎᓂᑕᐧ ᒪᐊᐨ ᑲᐃᔑᑭᑎᒪᑭᓇᑲᐧᓂᐠ ᐅᐣᑕᑲᓀᓯᐃᐧᓂᐠ ᐅᒪ 
ᐃᓀᑫᑲᒥᐠ.	  
	  
ᐊᔕ ᑯᑕᐠ ᑕᑲᐧᐣ ᐁᐊᓂᐸᑲᓂᓇᑲᐧᐠ ᐁᐅᐣᒋ ᑲᑫᐧ ᐁᒥᑎᑯᔑᐊᐧᒋᐦᐃᐣᑕᐧ ᐁᐃᔑᓂᑲᑌᐠ “ᒥᑕᓱᒥᑕᓇ ᑕᓱᔭᑭᐃᐧᐣ 
ᑲᑭᐱᒥᑎᐯᓂᒥᑯᔭᐠ.”	  ᒪᑎ ᐁᑲᐧ ᑲᑲᑫᐧ ᑭᑫᐣᑕᒥᐣ ᐅᑕᓇᐠ ᑲᑭᐱᐃᓯᓭᐊᐧᐨ ᒥᓇ ᐁᑲ ᒥᓇᐊᐧ ᒋᓇᐱᐃᓯᓭᐊᐧᐨ 
ᑯᑕᑭᔭᐠ ᑫᐊᓂ ᐊᓂᑫᐱᒪᑎᓯᐊᐧᐨ ᒋᐅᐣᒋ ᐊᐧᓂᔑᓄᐊᐧᐨ.	  
	  
ᐁᑲᐧ ᑲᑭᓇᓇᑭᐡᑲᐊᐧᑲᐧ ᐊᐃᐧᔭᐠ ᐱᐳᓄᐠ, ᐣᑭᑲᓇᐊᐧᐸᒪᐠ ᐊᓂᐣ ᐁᑐᑕᒧᐊᐧᐨ ᐁᐃᐧᑕᓄᑭᒥᑐᐊᐧᐨ ᐸᐸᑲᐣ 
ᐊᓄᑭᐃᐧᑲᒥᑯᐣ ᑲᐱᒧᑐᐊᐧᐨ;	  	  ᑐᑲᐣ, ᐯᔑᑲᐧᔦᐠ ᑲᑕᓇᐱᐊᐧᐨ ᐊᓂᔑᓂᓂᐃᐧ ᐃᑫᐧᐊᐧᐠ ᑲᐊᓄᑲᑕᒧᐊᐧᐨ  
ᐊᐊᐧᔑᔑᐃᐧ ᐊᓄᑭᑕᒪᑫᐃᐧᐣ (CAS)	  ᐁᓇᓇᑕᐃᐧ ᓂᓯᑕᐃᐧᓇᒧᐊᐧᐨ ᐊᓂᐣ ᑲᐧᔭᐠ ᑫᑭᐃᔑᐃᐧᒋᐦᐃᐣᑕᐧ  
ᐊᓂᔑᓂᓂᐃᐧ ᐊᐊᐧᔑᔕᐠ ᐅᒪ ᐃᓀᑫᑲᒥᐠ. ᐊᓂᔑᓂᓂᐃᐧ ᐃᑫᐊᐧᐠ ᐅᑕᓄᑭᐃᐧᓂᐊᐧ ᐃᐧᓇᐊᐧ ᒪᐊᐧᐨ  
ᐅᑐᐣᒋ ᓂᑲᓂᐡᑲᓇᐊᐧ ᐁᑎᐱᑭᑫᐣᑕᒧᐊᐧᐨ ᐊᓂᐣ ᑫᐃᔑᐱᒥᐃᐧᒋᐦᐊᐊᐧᐨ ᑲᐅᐣᒋᐊᓄᑲᓇᐊᐧᐨ ᐊᐱᐨ ᐃᐧᐣ  
ᑯᑕᑭᔭᐣ ᑲᓂᑲᓂᓯᒪᑲᑭᐣ ᐊᓄᑭᐃᐧᐱᒧᒋᑫᐃᐧᓇᐣ ᐅᒪ ᐅᐣᑌᕑᐃᔪ. ᑕᑲᐧᓄᐣ ᑯᑕᑭᔭᐣ ᑭᑭᓇᐊᐧᐸᐣᒋᑲᓇᐣ  
ᑲᐃᔑᓇᑲᐧᑭᐣ ᑲᐱᒥᓂᔕᐦᐊᒧᐊᐧᐨ ᐊᓂᔑᓂᓂᐃᐧ ᐊᓄᑭᓇᑲᓇᐠ ᓂᔭᑲᓇ ᓇᑲᓂᑫᐃᐧ ᐃᐧᒋᐦᐃᐁᐧᐃᐧᓇᐣ  
ᑲᑭᑭᓄᐦᐊᒪᐊᐧᐊᐧᐨ ᑎᐯᐣᒋᑫᐃᐧᓇᐣ, ᑲᑭᐁᐧᓇᑕᑎᐊᐧᐨ ᑲᑭᓇᑲᓂᑎᐊᐧᐨ, ᑲᐱᒥ ᑭᑭᓄᐃᐧᓂᑕᐧ ᒥᓇ ᐱᑯ  
ᑯᑕᑭᔭᐣ ᐃᐧᒋᐦᐃᑯᐃᐧᓇᐣ ᐁᑲᐧ ᐁᑭᐅᐣᒋ ᐸᐸᑭᑎᓂᐨ ᔓᓂᔭᐣ ᑲᐅᐣᒋ ᐸᐸᑫᐧᐸᑭᑎᓂᐨ. ᐅᓄᐁᐧᓂᐊᐧᐣ  
ᐃᐧᒋᐦᐃᐁᐧᐃᐧᓇᐣ ᑲᐊᓄᑲᑌᑭᐣ ᓇᐱᐨ ᓄᑌᓭ ᔓᓂᔭ ᑲᐅᐣᒋᐊᐸᑎᓯᐨ ᔕᑯᐨ ᐃᒪ ᑭᐅᐣᒋ ᐃᐧᒋᒋᑲᑌᐊᐧᐣ  
ᐊᓄᑭᐃᐧᓂᐠ ᓇᐊᐧᐨ ᒥᐢᑕᐦᐃ ᑲᑭᐅᐣᒋ ᒥᓂᑕᐧ ᔓᓂᔭᐣ. ᐣᑭᐊᔭᒥᐦᐊᐸᓂᐠ ᑲᐱᒧᑐᐊᐧᐨ ᐊᓄᑭᐃᐧᓇᐣ ᑭᐁᐧᑎᓄᐠ, 
ᒋᑕᑲᐧᓄᑫᐧᐣ ᐃᐧᒋᐦᐃᐁᐧᐃᐧ ᐊᓄᑭᐃᐧᓇᐣ ᑫᐅᐣᒋ ᐃᐧᒋᐦᐃᐣᑕᐧ ᐊᐊᐧᔑᔕᐠ ᑲᐃᔑᐊᓂᒥᓇᑲᐧᓂᐠ ᑲᐃᔑᑕᔑᑫᐊᐧᐨ.  
ᐁᑲᐧ ᐊᓄᑲᓂᑕᐧ ᐊᐊᐧᔑᔕᐠ ᑲᐊᓂᒥᓭᐊᐧᐨ ᐁᑲᐧ ᑲᐃᔑᓇᑲᐧᐠ ᑭᐁᐧᑎᓄᐠ, ᑲᐊᐱᓯᓇᑲᐧᐠ ᒥᓇ ᑲᓄᐱᒥᐁᐧᐣᑕᑲᐧᐠ  
ᒥᐦᐅᒪ ᒥᐢᑕᐦᐃ ᑲᐅᐣᒋᒣᑎᓂᑫᐃᐧᓂᐊᐧᐠ ᐱᒥᔭᐃᐧᐣ ᒥᓇ ᑯᑕᑭᔭᐣ ᑫᑯᓇᐣ. ᐁᑲᐧ ᒥᓯᐁᐧ ᑲᐃᔑᔕᐳ  
ᒥᐣᒋᒥᓂᐁᐧᒪᑲᐠ, ᑕᐱᐡᑯᐨ ᐃᑯ ᐁᑲ ᐃᐧᑲ ᑲᐸᑭᑎᓂᐁᐧᒪᑲᐠ ᑫᐅᐣᒋ ᒪᒉᐣᑕᒥᐦᐃᐁᐧᒪᑲᐠ ᑲᐱᒥ ᑭᑎᒪᑭᓯᓇᓂᐊᐧᐠ  
ᒥᓇ ᑲᑎᐯᓂᒥᐁᐧᒪᑲᑭᐣ ᒥᓂᑫᐧᐃᐧᐣ ᒥᓇ ᒪᐡᑭᑭᑫᐃᐧᐣ.	  	  
	  
ᑲᐊᓂᔑᓂᓂᐃᐧᐊᐧᐨ ᐊᐊᐧᔑᔑᐃᐧᑭᒪᐠ ᐅᑭᑭᐊᐸᒋᑐᓇᐊᐧ ᒥᓯᐁᐧ ᑲᐃᔑᓇᑲᐧᐠ ᐊᓂᔑᓂᓂᑲᐠ ᑲᐅᐣᓭᑭᐣ ᑫᑯᓇᐣ ᒥᓇ 



ᐊᓂᔑᓂᓂᐃᐧ ᐊᓂᑫᑐᑕᒧᐃᐧᓇᐣ ᑕᓱᑭᔑᑲ ᑲᐱᒪᓄᑲᑕᒧᐊᐧᐨ ᐅᑕᓄᑭᐃᐧᓂᐊᐧ. ᐅᐁᐧ ᑕᐡ ᑲᑐᑕᒧᐊᐧᐨ 
ᐅᑐᐣᒋᐃᐧᒋᐦᐃᑯᓇᐊᐧ ᒥᓇ ᐅᑐᐣᒋᑲᐡᑭᑐᓇᐊᐧ ᑫᑯᓇᐣ ᑲᐱᒥᐃᓇᓄᑭᑕᒪᑫᐊᐧᐨ. ᐁᑲᐧ ᑲᔦ ᑕᓱᑭᔑᑲ ᑲᐱᒥ 
ᓇᓇᑭᐡᑭᑲᒪᑭᐣ ᐊᓂᒥᓭᐃᐧᓇᐣ ᑭᑕᔑᑫᐃᐧᓂᓇᓂᐠ, ᑲᐃᐧᐣ ᐃᐧᑲ ᑲᑭᐅᐣᒋ ᐃᐡᑲᐧᑌᐱᐃᐧᐣᑕᒪᑲᓄᐊᐧᓯᓄᐣ 
ᐊᓂᔑᓂᓂᐊᐧᑎᓯᐃᐧᐣ, ᐊᓂᑫᑐᑕᒧᐃᐧᓇᐣ ᒥᓇ ᒋᑲᓇᐁᐧᐣᒋᑲᑌᐠ ᐃᔑᑭᔐᐧᐃᐧᐣ. ᐅᐁᐧ ᐊᓂᔑᓂᓂᐃᐧ 
ᐱᒥᓂᔕᐦᐃᑫᐃᐧᐣ ᓇᑕᐁᐧᐣᑕᑯᓯᐧᐊᐠ ᑫᐃᐧᓇᐊᐧ ᒋᑭᑫᐣᑕᒧᐊᐧᐨ ᑭᑕᐊᐧᔑᔑᒥᓇᓂᐠ ᐁᑲᐧ ᒥᓇ ᐅᓂᑭᐦᐃᑯᐊᐧᐣ ᒥᓇ 
ᐅᒥᔓᒥᐊᐧᐣ ᒥᓇ ᐅᑯᒥᐊᐧᐣ ᑭᔭᐱᐨ ᑲᐱᒥᓄᒋᐦᐃᑯᐊᐧᐨ ᑲᑭᐱᒪᓀᐣᑕᒥᐦᐃᑯᐊᐧᐨ ᐁᐧᐡᑲᐨ ᐃᐡᑯᓄᑲᒥᑯᐠ 
ᑲᑭᐱᑲᓇᐁᐧᐣᑕᑯᓯᐊᐧᐨ ᐃᒪ ᐃᓀᑫ ᐁᐅᐣᒋ ᐊᔭᓂᑫ ᒪᓀᐣᑕᒥᐦᐊᐊᐧᐨ ᐅᑕᐊᐧᔑᔑᒥᐊᐧᐣ ᒥᓇ ᐅᓯᓯᐊᐧᐣ ᐱᓂᐡ 
ᓄᑯᑦ ᑲᑭᔑᑲᐠ. 
	  
ᓂᐊᐧᐸᐣᑕᐣ ᑲᔦ ᐁᓇᑕᐁᐧᐣᑕᑲᐧᐠ ᒋᓇᓇᑲᒋᒋᑲᑌᐠ ᐊᓂᐣ ᐁᔑᐱᒧᒋᑲᑌᑭᐣ ᐱᐣᒋ ᒥᓇ ᐊᑲᐧᒋᐠ ᐃᐡᑯᓂᑲᓂᐠ 
ᑲᑕᓇᓄᑲᑌᑭᐣ ᐱᒧᒋᑫᐃᐧᓇᐣ. ᓂᓯᑕᐃᐧᓇᑲᐧᐣ ᐊᑲᐧᒋᐠ ᐃᐡᑯᓂᑲᓂᐠ ᑲᑲᐯᔑᐊᐧᐨ ᐊᓂᔑᓂᓂᐊᐧᐠ ᑭᔭᐱᐨ 
ᐁᐱᒥᓂᔕᐦᐊᒧᐊᐧᐨ ᐅᑕᓂᔑᓂᓂᐃᐧ ᐃᔑᒋᑫᐃᐧᓂᐊᐧ. ᐁᑲᐧ ᔕᑯᐨ ᑲᓇᓄᑌᓭᑭᐣ ᑲᐅᐣᒋ ᐊᓄᑲᑌᑭᐣ 
ᐃᐧᒋᐦᐃᐁᐧᐃᐧᓇᐣ, ᑲᐃᐧᐣ ᐃᐧᑲ ᑌᐱᓭᓯᐣ ᔓᓂᔭ ᒥᓇ ᐊᓄᑭᓇᑲᓇᐠ ᑫᑭᐅᐣᒋ ᓇᐦᐃᓭᑭᐸᐣ ᐊᓄᑭᑕᒪᑫᐃᐧᐣ 
ᑲᐱᒧᑐᐊᐧᐨ.	  
	  
ᐊᓂᔑᓂᓂᐃᐧ ᐱᒧᒋᑫᐃᐧᓇᐣ ᓇᑕᐁᐧᐣᑕᑯᓯᐊᐧᐠ ᑲᐯᐦᐃ ᒋᔭᓄᑲᑕᒧᐊᐧᐨ ᑲᑕᓇᓄᑲᑕᒧᐊᐧᐨ ᑲᐅᐣᒋ ᐊᓄᑲᓇᐊᐧᐨ 
ᐅᑕᓂᔑᓂᓂᒥᐊᐧ. ᐅᑌᓇᐠ ᐃᐧᐣ ᑲᑕᓇᓄᑲᑕᒧᐊᐧᐨ ᐅᐱᒧᒋᑫᐃᐧᓂᐊᐧ ᑲᐯᐦᐃ ᑲᐧᔭᐣᒋᔭᓂᐊᐧᐣ ᑕᓱᑭᔑᑲ ᑲᐅᐣᒋ 
ᐱᒥᔭᓄᑲᓇᐊᐧᐨ ᐊᐃᐧᔭᐣ, ᔕᑯᐨ ᑕᐱᐡᑯᐨ ᐃᔑᓇᑲᐧᓄᐣ ᐅᓄᐁᐧᓂᐊᐧᐣ ᐊᓄᑭᐃᐧᓇᐣ ᐊᓂᔑᓂᓂᐊᐧᐠ ᑲᐱᒧᑐᐊᐧᐨ 
ᐅᑌᓇᐠ ᐊᔑᐨ ᑫᐅᐣᒋ ᑭᑫᐣᒋᑲᑌᑭᐣ ᐊᓂᐣ ᑫᑭᑐᒋᑲᑌᑭᐸᐣ ᐊᐱ ᐊᓂᔑᓂᓂᐊᐧᐠ ᐃᐧᐊᓄᑲᓂᑕᐧ.	  
	  

“ᐊᔕ ᑎᐱᓭᐸᐣ ᒋᑭ ᑲᑫᐧ ᓂᓯᑕᐃᐧᓇᑯᒋᑲᑌᑭᐸᐣ ᒪᔭᑦ 
ᑲᐃᓯᓭᓂᐠ ᒋᑭᐃᓇᓄᑭᑕᒪᐃᐧᐣᑕᐧᐸᐣ ᒥᓇ 
ᒋᓂᑲᓀᐣᑕᑯᒋᑲᑌᓂᑭᐣ ᑫᐃᔑᐃᐧᒋᐦᐃᑯᐊᐧᐨ ᐊᐊᐧᔑᔕᐠ ᒥᓇ 
ᑎᐯᐣᒋᑫᐃᐧᓇᐣ.”	  

	  
ᐁᑲᐧ ᒥᔑᐣ ᑕᔑᑫᐃᐧᓇᐣ ᑲᑭᐊᔭᑭᓀᐡᑲᔭᐣ ᑲᑭᐸᐸᒥᓇᑭᐡᑲᑫᔭᐣ, ᐣᑭᐅᐣᒋ ᓂᓯᑕᐁᐧᐣᑕᐣ ᐁᑲ ᐁᒥᓄᐃᐧᒋᐃᐧᑎᐊᐧᐨ 
ᐊᓂᔑᓂᓂᐊᐧᐠ ᒥᓇ ᐊᓄᑭᑕᒪᑫᐃᐧᓇᐣ ᑲᐱᒧᑐᐊᐧᐨ ᒥᓯᐁᐧ ᐅᒪ ᐅᐣᑌᕑᐃᔪ. ᓇᐱᐨ ᒥᔑᓄᐊᐧᐠ ᐊᓂᔑᓂᓂᐊᐧᐠ 
ᑲᑲᐯᔑᐊᐧᐨ ᐊᑲᐧᒋᐠ ᐃᐡᑯᓂᑲᓂᐠ ᐁᑲᐧ ᐃᒪ ᐅᑌᓇᐠ ᐊᓂᔑᑲᐯᔑᐊᐧᐠ, ᑲᐃᐧᓂᐣ ᑐᑲᐣ ᑲᔭᐱᒋ ᒥᔑᓄᐊᐧᐨ 
ᐊᓂᔑᓂᓂᐃᐧ ᐊᐊᐧᔑᔕᐠ ᑲᐊᓄᑲᓂᑕᐧ ᒥᓇ ᑲᑲᓇᐁᐧᐣᑕᑯᓯᐊᐧᐨ ᐁᑲ ᑲᐊᓂᔑᓂᓂᐃᐧ ᐱᒧᒋᑫᐃᐧᓂᐊᐧᓂᐠ ᑲᐅᐣᒋ 
ᐊᓄᑭᑕᒪᐃᐧᐣᑕᐧ. ᒥᑕᐡ ᐅᐁᐧ ᑲᐃᔑᓇᑲᐧᐠ ᑲᒥᑯᐡᑲᑌᐣᑕᒥᐦᐃᑯᐊᐧᐨ ᑲᐊᓂᔑᓂᓂᐃᐧ ᓂᑲᓂᑕᒪᑫᐊᐧᐨ 
ᑲᑌᐯᐧᑕᒧᐊᐧᐨ ᐅᑯᐁᐧᓂᐊᐧᐠ ᐊᐊᐧᔑᔕᐠ ᐁᔭᓄᒋ ᐊᐧᓂᑐᐊᐧᐨ ᐅᑕᓂᔑᓂᓂᐊᐧᑎᓯᐃᐧᓂᐊᐧ.  ᐁᑲᐧ ᒥᓇ 
ᐃᓇᒋᒧᓇᓄᐊᐧᐣ, ᑭᐡᐱᐣ ᑭᓇᐧᑲᐡ ᐸᑲᐣ ᑲᐱᒥᑲᓇᐁᐧᐣᑕᑯᓯᐊᐧᐨ ᐅᑕᓂᐊᐧᓂᑐᓇᐊᐧ ᐊᐣᑎ ᑲᑭᐱᐅᐣᑕᑲᓀᓯᐊᐧᐨ 
ᒥᓇ ᑲᐊᓂᔑᓂᓂᐃᐧᐊᐧᐨ. ᒥᐦᐅᒪ ᑲᔦ ᐁᔭᓄᒋ ᑭᐊᐧᑌᓂᒧ ᒥᓇ ᐊᐧᐊᐧᓀᐣᑕᐠ ᐊᐊᐧᔑᐡ ᑲᔭᓂᐱᒥᑭᐨ ᐃᒪ 
ᐅᑲᓇᐁᐧᓂᒥᑯᐃᐧᓂᐠ ᐱᓂᐡ ᐊᐱᐣ ᑲᐳᓂ ᑲᓇᐁᐧᐣᑕᑯᓯᐨ ᐃᒪ ᐊᐊᐧᔑᔑᐃᐧᑭᒪᐃᐧᓂᐠ. 
	  
ᐊᔕ ᑎᐱᓭᐸᐣ ᒋᑭ ᑲᑫᐧ ᓂᓯᑕᐃᐧᓇᑯᒋᑲᑌᑭᐸᐣ ᒪᔭᑦ ᑲᐃᓯᓭᓂᐠ ᒋᑭᐃᓇᓄᑭᑕᒪᐃᐧᐣᑕᐧᐸᐣ ᒥᓇ 
ᒋᓂᑲᓀᐣᑕᑯᒋᑲᑌᓂᑭᐣ ᑫᐃᔑᐃᐧᒋᐦᐃᑯᐊᐧᐨ ᐊᐊᐧᔑᔕᐠ ᒥᓇ ᑎᐯᐣᒋᑫᐃᐧᓇᐣ. ᐊᓂᔑᓂᓂᐃᐧ ᓂᑲᓂᑕᒪᑫᐃᐧᓇᐣ  
ᑲᐃᐧᐣ ᒥᑐᓂ ᒋᐸᔭᑌᓇᑲᐧᑭᐣ ᑫᐃᑯᓭᓂᐠ ᐅᑎᐯᐣᒋᑫᐃᐧᓂᐊᐧ, ᐁᑲᐧ ᐃᐧᐣ ᐃᓂᐁᐧᓂᐊᐧᐣ ᐁᐧᒥᑎᑯᔑᐃᐧ 
ᑕᔑᑫᐃᐧᓇᐣ ᑲᐊᔭᑭᐣ ᐱᒧᒋᑫᐃᐧᓇᐣ, ᑐᑲᐣ ᐊᓂᔑᓇᐯᐃᐧᑲᒥᑯᐣ (OFIFC)	  ᒥᓇ ᐅᐣᑌᕑᐃᔪ ᐊᓂᔑᓂᓂᐃᐧ 
ᐃᑫᐧᐊᐧᐠ ᐅᐱᒧᒋᑫᐃᐧᓂᐊᐧ (ONWA), ᐅᑕᔭᓇᐊᐧ ᐊᐸᒋᒋᑲᓇᐣ ᒥᓇ ᑲᐃᐧᑕᓄᑭᒥᑯᐊᐧᐨ ᐅᑌᓇᐠ. ᐁᑲᐧ 
ᒥᓇ ᑲᐯᐦᐃ ᐁᑲ ᑲᑭ ᒥᓄᐃᐧᒋᐃᐧᑎᓇᓄᐊᐧᐠ ᐊᐣᑎ ᒪᔭᑦ ᑫᑭᐃᑯ ᐊᓄᑭᑕᒪᑫᐊᐧᐸᐣ ᒥᐦᐅᒪ ᑲᔦ 
ᐁᔭᓄᒋ ᐅᐣᑕᒥᑭᑲᑌᑭᐣ ᐁᑲ ᐊᐱᐣ ᐁᑭᐊᓄᑲᑌᓂᑭᐣ ᐅᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐊᐧᐠ.	  



ᐊᒥ ᑲᔦ ᒧᔕᐠ ᐁᔑᐱᒥᓄᐣᑕᒪᐣ, ᓇᐱᐨ ᐁᑭᒋᒥᔑᓄᐊᐧᐨ ᐊᐊᐧᔑᔕᐠ ᑲᑲᓇᐁᐧᐣᑕᑯᓯᐊᐧᐨ ᐃᒪ 
ᐊᐊᐧᔑᔑᐃᐧᑭᒪᐃᐧᓂᐠ. ᐁᑲᐧ ᒥᓇ ᐃᐧᐣᒋᑫᒪᑲᐣ ᒥᓂᑯᐠ ᐊᐊᐧᔑᔕᐠ ᑲᑲᓇᐁᐧᐣᑕᑯᓯᐊᐧᐨ 
ᐊᐊᐧᔑᔑᐃᐧᑭᒪᐃᐧᓂᐠ ᓄᑯᑦ ᑲᑭᔑᑲᐠ ᐯᔑᑲᐧᐣ ᐁᑕᓯᐊᐧᐨ ᓇᐣᑕ ᐊᐊᐧᔑᒣ ᐁᒥᔑᓄᐊᐧᐨ 
ᑲᐱᒥᐅᑕᐱᑕᓂᐧᑕ ᐊᐱᐨ ᐃᐧᐣ ᑕᓯᐣ ᑲᑭᐅᑕᐱᓂᑕᐧᐸᐣ ᐃᐡᑯᓄᑲᒥᑯᐠ ᑲᑭᐃᔑ ᐸᐸᑭᓂᑕᐧᐸᐣ. 
	  
ᒥᑕᐡ ᐅᒪ ᐯᑭᐡ ᑲᑭᓇᓇᑲᒋᒋᑫᔭᐣ ᒥᓇ ᑲᑭᐊᔭᒥᐦᐊᑲᐧ ᐊᐃᐧᔭᐠ, ᒥᔑᐣ ᑫᑯᓇᐣ ᑭᔭᓂᒪᒧᑭᓭᐊᐧᐣ ᒣᑲᐧᐨ 
ᐅᐁᐧ ᐊᐱ. ᐁᑲᐧ ᐃᐁᐧ ᓂᐢᑕᑦ ᑲᑭᔭᓂᒧᑭᓭᐠ ᐁᑭᔭᓂᐊᐧᐸᐣᒋᑲᑌᐠ ᐃᓯᓭᐃᐧᐣ ᐊᐊᐧᔑᔕᐠ ᐊᐊᐧᔑᒣ 
ᐊᓂᓇᓂᓴᓂᓯᐊᐧᐠ ᑭᐡᐱᐣ ᐃᒪ ᑲᐅᐣᒋᐅᐱᑭᐦᐃᑕᐧ ᑲᑭᑎᒪᑭᓭᓂᐨ — ᐁᑲᐧ ᐃᐁᐧ ᑭᑎᒪᑭᓭᐃᐧᐣ, 
ᑲᐃᔑᑭᑫᐣᑕᒪᐠ ᑕᐱᐡᑯᐨ ᐃᑯ ᑲᐯᐦᐃ ᑲᐊᔭᒪᑲᐠ ᐊᑯᓯᐃᐧᐣ ᐃᔑᓇᑲᐧᐣ ᐃᐡᑯᓂᑲᓇᐣ ᒥᓯᐁᐧ ᐅᒪ 
ᐅᐣᑌᕑᐃᔪ. ᐁᑲᐧ ᒥᓇ ᑯᑕᑭᓂ ᑲᑭᒋᐊᓂᒥᓭᐦᐃᑯᐊᐧᐨ ᒪᐡᑭᑭᑫᐃᐧᐣ ᒥᓇ ᒥᓂᑫᐃᐧᐣ ᑲᑎᐯᓂᒥᑯᐊᐧᐨ. 
ᐊᒥ ᑲᔦ ᒧᔕᐠ ᐁᐃᓀᓂᒥᑕᐧ ᐊᓂᔑᓂᓂᐃᐧ ᑎᐯᐣᒋᑫᐃᐧᓇᐣ, ᑭᐡᐱᐣ ᓇᐣᑕ ᑲᐅᐣᒋᒪᒥᔑᒥᐣᑕᐧ ᐁᑲᐧ 
ᑲᑲᓄᓂᒪᑲᓄᓂᐨ ᔑᒪᑲᓂᔕᐣ ᑕᓴᐧ ᐱᑯ ᒥᓂᑫᐧᐃᐧᐣ ᒥᓇ ᒪᐡᑭᑭᑫᐃᐧᐣ ᐁᑕᑯᓭᓂᐠ ᑲᐃᔑᒪᒋᓭᐊᐧᐨ, 
ᒥᐊᐱᐣ ᑲᔦ ᐃᒪ ᐁᐅᐣᒋ ᐅᑕᐱᓂᑕᐧ ᐊᐊᐧᔑᔕᐠ ᐊᐱᐨ ᐃᐧᐣ ᐁᐧᒥᑎᑯᔑᐃᐧ ᐊᐊᐧᔑᔕᐠ.   
	  
ᐁᑲᐧ ᒥᔑᐣ ᐅᒪ ᑲᓇᑕ ᑲᑲᐯᔑᐊᐧᐨ ᑲᐃᔑᑲᑭᑫᐣᑕᒧᐊᐧᐨ, ᐁᐧᑎ ᐱᑯ ᐁᐧᐡᑲᐨ ᐅᑕᓇᐠ ᐊᓂᔑᓂᓂᐊᐧᐠ 
ᐃᐧᓇᐊᐧ ᐅᑕᓇᐠ ᐃᓯᓭᓂ ᐅᐱᒪᒋᐦᐃᑎᓱᐃᐧᓂᐊᐧ ᐅᒪ ᑲᓇᑕ ᑲᑭᓇ ᐊᐃᐧᔭ ᑲᑲᐯᔑᐨ. ᐃᓇᒋᒧᒪᑲᐣ 
2000 ᑲᔭᑭᐊᐧᐠ ᒪᒪᐊᐧᑭᐣᒋᑫᐃᐧᐣ, 10 ᐱᕑᓭᐣᐟ ᑲᓀᑎᔭᐣ ᐊᐊᐧᔑᔕᐠ ᑭᑎᒪᑭᓯᐊᐧᐠ, ᐁᑲᐧ ᒥᓇ 
ᐊᓂᔑᓂᓂᐊᐧᐠ ᑲᐃᓇᒋᒥᐣᑕᐧ ᐊᐊᐧᔑᒣ ᐃᐧᓇᐊᐧ ᑭᑎᒪᑭᓭᐊᐧᐠ: ᓂᐃᐧᐣ ᑲᑕᓯᓄᐊᐧᐨ ᐁᑲᐧ ᐊᐧᐁᐧ ᐯᔑᐠ 
ᐅᐣᒋᑭᑎᒪᑭᓯ. ᑲᐃᔑᑭᑎᒪᑭᓭᑭᐣ ᐊᓂᔑᓂᓂᐃᐧ ᑕᔑᑫᐃᐧᓇᐣ ᑭᐃᔑᒥᑭᑲᑌ ᑫᑯᓀᐣ ᑲᐅᐣᒋᐃᓯᓭᐊᐧᐨ 
ᐁᒪᐊᐧᐣᑐᓭᓂᑭᐣ ᐅᑕᓂᒥᓭᐃᐧᓂᐊᐧ. ᐅᓄᐁᐧᓂᐊᐧᐣ ᑲᒪᒪᐃᐧᓭᑭᐣ ᐅᑕᓂᒥᓭᐃᐧᓂᐊᐧ ᐅᑕᓂᒪᑕᑯᐡᑲᑯᓇᐊᐧ 
ᐊᐊᐧᔑᔕᐠ, ᐱᓂᐡ ᐊᐱᐣ ᐁᔭᓄᒋᐃᓯᓭᐊᐨ ᒋᐱᐣᑎᑫᓭᐊᐧᐨ ᐊᐊᐧᔑᔑᐃᐧᑭᒪᐃᐧᓂᐠ.  	  
	  
ᐁᑲᐧ ᒥᓇ ᓂᐦᓴᐧᔦᐠ ᑲᑭᐃᔑᒥᑲᒪᐣ ᑫᑯᐣ ᑲᐊᓂᒥᐦᐃᐁᐧᒪᑲᐠ ᑲᑭᐅᑕᐱᓂᑕᐧᐸᐣ ᐊᓂᔑᓂᓂᐃᐧ ᐊᐊᐧᔑᔕᐠ 
ᒋᑲᓇᐁᐧᐣᑕᑯᓯᐊᐧᐨ ᐃᐡᑯᓄᑲᒥᑯᐠ ᒥᐦᐃᒪ ᐊᐱᐣ ᐃᒪ ᑲᑭᔭᓄᒋ ᒪᒋᓭᐦᐃᑯᐊᐧᐨ ᐅᐱᒪᑎᓯᐃᐧᓂᐊᐧᐠ 
ᐱᓂᐡ ᑲᔦ ᐅᑕᐊᐧᔑᔑᒥᐊᐧᐣ ᑲᑭᐊᓂᔑ ᐱᐣᑎᑫᓭᓂᐨ ᐊᐊᐧᔑᔑᐃᐧ ᑲᓇᐁᐧᐣᒋᑫᐃᐧᓂᐠ. ᒥᐦᐅᒪ 
ᐁᐅᐣᒋᒪᑲᐠ ᑲᐅᐣᒋᐊᔭᓂᑯ ᒪᒋᑐᑕᑯᐊᐧᐨ ᐊᐃᐧᔭᐠ ᑲᔭᓂᐱᒥ ᐊᐧᓂᑐᐊᐧᐨ ᐅᑐᑕᑲᓀᓯᐃᐧᓂᐊᐧ, 
ᐅᑕᓂᔑᓂᓂᐊᐧᑎᓯᐃᐧᓂᐊᐧ ᒥᓇ ᐅᑎᔑᑭᔐᐧᐃᐧᓂᐊᐧ ᑲᑭᒪᑲᒥᑕᐧ. ᒥᑕᐡ ᓄᑯᑦ ᐁᔑᓇᑯᓯᐊᐧᐨ 
ᐅᓂᑭᐦᐃᑯᒪᐠ ᐁᑲ ᐁᑭᑫᐣᑕᒧᐊᐧᐨ ᑫᐃᔑᐅᐱᑭᐦᐊᐊᐧᐨ ᐅᑕᐊᐧᔑᔑᒥᐊᐧᐣ ᑲᓇᓇᑕᐃᐧ ᓂᓯᑕᐁᐧᐣᑕᒥᓂᐨ 
ᐊᐣᑎ ᐁᐅᐣᑕᑯᓀᓯᓂᐨ. 
	  
ᐊᔕ ᐊᓂᐊᐧᑲᐃᐧᓂᑲᑌ ᐁᔭᓂᑲᓄᑭᑕᐧ ᑲᐊᓂᔑᓂᓂᐃᐧ ᓂᑲᓂᑕᒪᑫᐃᐧ ᐱᒧᒋᑫᐊᐧᐨ ᒋᔭᓂ 
ᑲᑫᐧᐅᓇᑐᐊᐧᐨ ᐅᑐᓇᑯᓂᑫᐃᐧᓂᐊᐧ ᑫᐃᔑᐊᐸᒋᑐᐊᐧᐨ ᐊᐊᐧᔑᔑᐃᐧ ᓇᑕᒪᑫᐃᐧᓂᐠ ᐃᓀᑫ. ᔕᑯᐨ 
ᑭᔭᐱᐨ ᒥᐢᑕᐦᐃ ᐃᔑᓇᑲᐧᐣ ᒋᑲᑫᐧᑐᒋᑲᑌᐠ.  	  
	  
ᓇᑕᐁᐧᐣᑕᑲᐧᐣ ᒋᒪᒪᐃᐧ ᐊᓄᑲᒋᑲᑌᑭᐣ ᒥᓇ ᒋᐊᐧᐃᐧᒋᐦᐃᑎᓇᓄᐊᐧᐠ ᑲᐸᑭᑎᓂᑲᑌᑭᐣ ᐃᓀᐣᑕᒧᐃᐧᓇᐣ 
ᒥᓇ ᑫᐃᐧᒋᐦᐃᐁᐧᒪᑲᑭᐣ ᒥᓯᐁᐧ ᑲᐅᐣᒋᐱᒧᒋᑲᑌᑭᐣ ᐅᑭᒪᐃᐧᓇᐣ —	  	  ᑲᓇᑕ, ᐅᐣᑌᕑᐃᔪ ᒥᓇ 
ᐅᓂᔑᓂᓂᐊᐧᐠ ᐅᑐᑭᒪᐃᐧᓂᐊᐧ —	  	  ᒋᑭᐊᓂᒧᑕᒪᑐᐊᐧᐸᐣ ᑫᐃᔑᓇᑯᒋᑲᑌᐠ ᑫᐃᔑ ᐊᐣᒋᒋᑲᓄᐊᐧᐠ. ᑭᔭᑦ 
ᐃᐧᒧᒋᑭᐁᐧ ᓇᓇᑲᒋᑐᐊᐧᐸᐣ ᒣᑲᐧᐨ ᑲᐃᓇᑌᑭᐣ ᐊᐊᐧᔑᔑᐃᐧᑭᒪᐃᐧᓇᐣ ᓇᐣᑕ ᒋᒥᓇᐧᒋᑲᑌᐠ ᐁᑲ 
ᑲᐃᔑᓇᐦᐃᓇᑲᐧᑭᐣ ᑲᐃᑯᑎᐯᐣᒋᑫᒪᑲᐠ ᑲᓇᐊᐧᐸᐣᒋᑫᑕᒪᑫᐃᐧᐣ, ᐅᐁᐧᓂ ᑲᑭᐃᔑ ᐅᓇᐸᐣᑕᒧᐊᐧᐨ 
ᐅᑲᑭᐅᐣᒋ ᐃᐧᒋᐦᐃᑯᓇᐊᐧ ᒋᔭᓂ ᐊᐧᑲᐃᐧᓇᒧᐊᐧᐨ ᐊᓂᔑᓂᓂᐊᐧᐠ ᑫᑭᔭᓂᔑ ᒪᐡᑲᐃᐧᐱᒧᑕᒪᓱᐊᐧᐨ 
ᐅᑕᐊᐧᔑᔑᐃᐧ ᐊᓄᑭᑕᒪᑫᐧᐃᓂᐊᐧ ᐃᒪ ᐅᑕᔑᑫᐃᐧᓂᐊᐧᐠ. ᒥᐢᑕᐦᐃ ᑕᑲᐧᐣ ᐊᑲᐊᐧᑕᒧᐃᐧᐣ ᒋᐊᐣᒋᓭᐠ 
ᑫᑭᐅᐣᒋ ᐃᐧᒋᐦᐃᐁᐧᒪᑲᐠ, ᔕᑯᐨ ᐁᓇᑕᐁᐧᐣᑕᑲᐧᐠ ᒥᓯᐁᐧ ᒋᐅᐡᑭᓇᑯᒋᑲᑌᐠ ᑲᑭᐱᐃᓇᓄᑲᑌᐠ 
ᐊᐊᐧᔑᔑᐃᐧ ᐊᓄᑭᐃᐧᓇᐣ. ᐅᐁᐧ ᑫᐅᓇᓯᓇᐦᐃᑲᑌᐠ ᒥᐡᑲᐧᑕᒋᑫᐃᐧᐣ, ᑕᐃᔑᐸᐸᒥᓯᒪᑲᐣ 
ᑲᐃᑯᑲᓇᐊᐧᐸᒋᑫᒪᑲᐠ ᐊᓄᑭᑕᒪᑫᐃᐧᐣ, ᑭᒪᓯᓇᐦᐃᑲᑌ ᐸᑫᐱᐦᐃᑲᓂᐠ 35 ᑲᓇᑕ ᑭᒋᐅᓇᔓᐁᐧᐃᐧᓂᐠ. 
ᐅᒪ ᐸᑫᐱᐦᐃᑲᓂᐠ ᓂᓯᑕᐃᐧᓂᑫᒪᑲᐣ ᒥᓇ ᑭᒋᐃᐧᐣᑕᒪᑫᒪᑲᐣ ᐁᐊᔭᒪᑲᑭᐣ ᐊᓂᔑᓂᓂ 



ᐅᑲᓇᐊᐧᐸᒥᑯᓯᐃᐧᐣ ᒥᓇ ᐊᓂᔑᓂᓂ ᐅᒪᐣᑐ ᒥᓂᑯᐃᐧᓇᐣ, ᒋᒥᓂᑯᐃᐧᓯᐨ ᐅᑭᒪᐃᐧᓂᐠ ᒋᐅᐣᒋ 
ᑲᓇᐁᐧᐣᑕᑯᓯᐨ. ᐊᓂᔑᓂᓂᐊᐧᐠ ᐅᑌᐯᐧᑕᓇᐊᐧ ᐁᑭ ᑭᑲᑌᓂᐠ ᑲᐧᔭᐣᒋᑌᐸᑫᐣᑕᑯᓯᐃᐧᓂ ᐃᐧᓇᐊᐧ ᐱᑯ 
ᒋᑲᓇᐁᐧᓂᒪᐊᐧᐨ ᐅᑕᐊᐧᔑᔑᒥᐊᐧᐣ ᑲᑭᐃᓀᑕᑯᓯᐊᐧᐨ ᒋᐃᔑᑲᓇᐁᐧᓂᒪᐊᐧᐨ ᐅᑕᓂᔑᓂᓂᐊᐧᑎᓯᐃᐧᓂᐊᐧᐠ, 
ᐁᑲᐧ ᒥᓇ ᐃᐁᐧᓂ ᐅᒪᐡᑲᐃᐧᓯᐃᐧᓂᐊᐧ ᐁᑭ ᑭᐁᐧᒪᐡᑲᐃᐧ ᑌᐸᐧᒋᑲᑌᓂᐠ ᐸᑫᐱᐦᐃᑲᓂᐠ 35 
ᑲᐃᓇᓯᓇᐦᐃᑲᑌᓂᐠ. ᐁᑲᐧ ᒣᑲᐧᐨ ᑲᐃᔑᓇᑲᐧᐠ ᐅᐣᑌᕑᐃᔪ ᐅᓇᑯᓂᑫᐃᐧᓂᐠ, ᐊᐊᐧᔑᔑᐃᐧ 
ᐊᓄᑭᑕᒪᑫᐃᐧᐣ ᑲᐃᓇᑯᓂᑲᑌᐠ, ᑲᐯᐦᐃ ᑲᐃᔑᐱᒧᒋᑲᑌᐠ, ᐁᐡᑲᑦ ᐊᓂᔑᓂᓂᐊᐧᐠ ᐅᑎᔑᓇᐊᐧᐸᐣᑕᓇᐊᐧ 
ᐁᐅᐣᒋ ᐱᑯᓂᑲᑌᑭᐣ ᐊᓂᔑᓂᓂ ᑲᐃᔑᑲᓇᐊᐧᐸᒥᑯᐃᐧᓯᐨ. ᑭᐡᐱᐣ ᑕᐡ ᒥᓇᐧᒋᑲᑌᑲᐧᐸᐣ ᐅᒪ 
ᐅᓇᑯᓂᑫᐃᐧᓂᐠ ᑲᐃᓇᑌᑭᐣ ᒋᐅᐣᒋ ᑎᐸᐸᐣᒋᑲᑌᓂᑭᐣ ᐊᓂᔑᓂᓂ ᑫᐃᐧᐣ ᑲᐃᔑᑲᓇᐊᐧᐸᒥᑯᐃᐧᓯᐨ. ᒪᔭᑦ 
ᑲᐅᐣᒋ ᓂᑲᓂᐡᑲᒧᐊᐧᐨ ᐊᓄᑭᐃᐧᓇᐣ ᓇᑕᐁᐧᐣᑕᑯᓯᐊᐧᐠ ᒋᑭᐃᓇᑐᐊᐧᐸᐣ ᒋᐅᐣᒋ ᐊᓂᒧᑕᒪᑎᐊᐧᐨ 
ᐸᑫᐱᐦᐃᑲᐣ 35 —	  	  ᑫᐃᑯ ᐊᓄᑲᑌᑭᐣ ᐊᓄᑭᑕᒪᑫᐃᐧᓇᐣ ᐁᑲᐧ ᒥᓇ ᒣᑲᐧᐨ 1965 ᑲᑭᐅᓇᒋᑲᑌᑭᐸᐣ 
ᓇᑕᒪᑫᐃᐧ ᐊᓄᑭᑕᒪᑫᐃᐧ ᓇᑯᒥᑐᐃᐧᐣ —	  	  ᐊᔑᐨ ᒥᓇ ᒋᑭᐁᐧ ᑲᓇᐊᐧᐸᐣᒋᑲᑌᑭᐣ ᑲᐃᔑᐱᒥ ᐸᑭᑎᓂᐨ 
ᔓᓂᔭᐣ ᒥᓇ ᐅᑭᒪᐃᐧᐣ ᒥᓇ ᐊᓂᔑᓂᓂ ᐅᐃᐧᑕᓄᑭᒥᑐᐃᐧᓂᐊᐧ ᑲᐃᔑᓇᑲᐧᓂᐠ.	  
	  
ᒥᔑᓇᑐᐣ ᐊᓂᔑᓂᓂᐃᐧ ᑕᔑᑫᐃᐧᓇᐣ ᒥᓇ ᑯᑕᑭᔭᐣ ᐱᒧᒋᑫᐃᐧᓇᐣ ᐅᒪ ᐅᐣᑌᕑᐃᔪ ᒪᐊᐧᐨ ᑲᐧᔭᐠ 
ᑲᐱᒧᑐᐊᐧᐨ ᐅᑕᓄᑭᐃᐧᓂᐊᐧ ᑲᑲᓇᐁᐧᓂᒪᐊᐧᐨ ᐅᑕᐊᐧᔑᔑᒥᐊᐧᐣ, ᑲᐃᐧᒋᐦᐊᐊᐧᐨ ᑎᐯᐣᒋᑫᐃᐧᓇᐣ 
ᒋᑭᐁᐧᓂᑕᑎᐊᐧᐨ, ᒥᓇ ᐁᒪᒥᑲᑕᒧᐊᐧᐨ ᐁᑲ ᐊᐊᐧᔑᒣ ᒋᐊᔭᒪᑲᑭᐣ ᑲᒪᒋᑐᑕᑫᒪᑲᓂᑭᐣ 
ᐅᑕᔑᑫᐃᐧᓂᐃᐧᓂᐊᐧᐠ. ᐊᓇᓴ ᒪᐊᐧᐨ ᐊᓇᑲᑫᐧ ᑐᑕᒧᐊᐧᐨ ᑲᑲᑫᐧ ᒥᓄᓭᑐᐊᐧᐨ ᐅᑕᐊᐧᔑᔑᐃᐧ 
ᐊᓄᑭᑕᒪᑫᐃᐧᓂᐊᐧ ᑭᔭᐱᐨ ᐊᐊᐧᔑᒣ ᐃᔑᓇᐧᑲᐣ ᒋᐊᓄᑲᑕᒧᐊᐧᐨ. ᔓᓂᔭ ᑲᐯᐦᐃ ᓄᐣᑌᓭ ᐃᐁᐧ ᐁᑲ 
ᑲᐅᐣᒋᓇᑲᐧᐠ ᒋᑎᐱᐃᐧᒋᐦᐃᐁᐧᓭᑭᐣ ᓇᑕᒪᑫᐃᐧᓇᐣ. 
	  
ᐊᔭᐊᐧᐣ ᐊᑎᐟ ᑕᔑᑫᐃᐧᓇᐣ ᐁᑲ ᑲᐸᑭᑎᓇᒧᐊᐧᐨ ᐸᑲᐣ ᑲᐅᐣᒋᒪᑲᑭᐣ ᐊᐊᐧᔑᔑᐃᐧᑭᒪᐃᐧᓇᐣ ᒋᐱᔕᐊᐧᐨ 
ᐅᑕᑭᒥᐊᐧᐣᐠ, ᔕᑯᐨ ᑲᐃᐧᐣ ᐣᑭᑫᐣᑕᓯᐣ ᐊᓂᐣ ᐁᔑᐃᐧᒋᐦᐃᑯᐊᐧᑫᐧᐣ ᐊᐊᐧᔑᔕᐠ ᐅᐁᐧ ᑲᑐᒋᑲᑌᓂᐠ, ᐃᒪ 
ᐅᑎ ᒪᐊᐧᐨ ᐁᑲ ᑲᐅᓇᑌᓂᐠ ᐊᓂᐣ ᑫᑭᐃᔑ ᐅᓇᑕᒪᐃᐧᐣᑕᐧᐸᐣ ᑫᐃᔑᐃᐧᒋᐦᐃᑕᐧ ᐊᐊᐧᔑᔕᐠ. ᑕᑲᐧᐣ 
ᑲᐅᐣᒋ ᓂᓯᑕᐃᐧᓂᑲᑌᑭᐣ ᐁᑲ ᑲᐧᔭᐠ ᑲᑐᑕᐊᐧᑲᓄᐨ ᐊᐊᐧᔑᐡ ᐸᑲᐣ ᑲᐃᔑᑲᓇᐁᐧᐣᑕᑯᓯᐨ;	  	  ᐊᑎᑲ ᑐᑲᐣ 
ᐅᑯᒥᒪᐠ ᐁᒐᑭᑎᐸᐦᐃᑲᑫᐊᐧᐨ ᐅᒪᓇᒋᒋᑫᐃᐧᓂᐊᐧ ᐁᑎᐸᐦᐊᒪᐊᐧᐊᐧᐨ ᐅᑕᔭᒥᑕᒪᑫᐣ ᒋᐃᐧᒋᐦᐃᑯᐊᐧᐨ 
ᑲᑲᑫᐧᐅᑕᐱᓇᐊᐧᐨ ᑎᐱᓇᐁᐧ ᐅᓯᓯᐊᐧᐣ;	  ᒥᓇ ᐅᒪᒪᒥᒪᐠ ᒪᐊᐧᐨ ᐁᑭᒋᐊᓄᑭᐊᐧᐨ ᐁᐱᒥᓂᔕᐦᐊᒧᐊᐧᐨ 
ᑲᐃᓇᑯᓂᑕᐧ ᒋᐅᐣᒋ ᑭᐁᐧᒥᓂᐣᑕᐧ ᐅᑕᐊᐧᔑᔑᒥᐊᐧᐣ ᐁᑲᐧ ᐊᐱ ᒥᓇᐊᐧ ᑲᓇᑭᐡᑲᐊᐧᐊᐧᐨ 
ᐊᐊᐧᔑᔑᐃᐧᑭᒪᐣ ᐸᑲᐣ ᐁᐃᑯᐊᐧᐨ. ᒥᔑᐣ ᑫᑯᓇᐣ ᐁᑲ ᑲᓇᐦᐃᓭᑭᐣ. ᐁᐡᑲᑦ ᑲᔦ ᑫᑯᓇᐣ 
ᑲᐃᔑᐊᓂᒥᓭᐊᐧᐨ ᒪᐊᐧᐨ ᐁᑭᒋᒥᔕᐠ, ᔕᑯᐨ ᑕᐡ ᒥᔑᓄᐊᐧᐠ ᐊᐃᐧᔭᐠ ᑫᑭ ᑲᐧᔭᑯᓂᑫᑕᒪᑯᔭᑭᐸᐣ ᒥᓇ 
ᒋᑭᐊᐣᒋᓭᑐᐊᐧᐸᐣ -‐	  	  ᐁᑲᐧ ᒥᓇ ᒋᓇᑐᑕᐃᐧᐣᑕᐧ ᑲᐃᑭᑐᐊᐧᐨ ᒥᓇ ᒋᒪᒪᐃᐧ ᐊᓄᑲᑕᒪᐠ ᐁᑲ ᒋᔕᑫᐧᓂᒧᔭᐠ 
ᑫᑯᐣ ᑲᐃᐧᔭᓂᐊᓄᑲᑕᒪᐠ.	   
	  
ᐊᐱ ᑭᔕᑯᒋᑐᔭᐠ ᑲᑭᐱᐡᑲᑫᒪᑲᑭᐣ ᑲᑲᑫᐧᐊᓄᑲᑌᑭᐣ, ᐊᒥ ᐁᑲᐧ ᒋᑭᔭᓂᒪᑕᓄᑲᑕᒪᑭᐣ ᒋᐊᓄᒋ 
ᒥᓄᔭᐊᐧᐨ ᒥᓇ ᒋᒥᓄᐱᒪᑎᓯᐊᐧᐨ ᑭᑕᐊᐧᔑᔑᒥᓇᓂᐠ ᐊᓂᓂᑲᐣ. ᐊᔕ ᑕᐡ ᐯᔑᑯᔭᑭ ᑲᑭᐅᐣᒋᐱᒥ 
ᓇᓇᑲᒋᑐᔭᐣ ᐊᐊᐧᔑᔑᐃᐧ ᐊᓄᑭᑕᒪᑫᐃᐧᐣ ᒥᓇ ᑲᑭᓇᑐᑕᐊᐧᑲᐧ ᐅᓂᑭᐦᐃᑯᒪᐠ, ᐅᓂᑲᓂᑕᒪᑫᐠ, ᑭᒋᐦᐊᐠ, 
ᒪᔭᑦ ᑲᐊᓄᑭᑕᒪᑫᐊᐧᐨ ᒥᓇ ᑲᐅᓀᐣᑕᒧᐊᐧᐨ ᑫᑯᓇᐣ, ᐊᒥ ᑲᑭᐃᔑ ᐊᐧᐸᐣᑕᒪᐣ ᐁᓇᑕᐁᐧᐣᑕᑲᐧᐠ ᑫᑯᐣ 
ᒋᐊᐣᒋᒋᑲᑌᐠ. ᑲᑫᐧᑌᐧᐃᐧᓇᐣ ᑲᑭᐸᑭᑎᓂᑲᑌᑭᐣ ᐅᒪ ᑎᐸᒋᒧᐃᐧᓂᐠ ᓄᒪᑫ ᑕᐃᓯᓭ ᒋᔭᓂᒪᒥᓄᓂᑲᑌᑭᐣ 
ᐃᒪ ᑲᑭᓇ ᐅᑭᒪᐃᐧ ᐱᒧᒋᑫᐃᐧᓇᐣ ᒋᐅᐣᒋ ᐊᓄᑲᑌᑭᐣ. ᓇᑕᐁᐧᐣᑕᑲᐧᐣ ᐊᐣᒋᒋᑫᐃᐧᐣ ᒋᐱᒥ 
ᐊᔭᑲᐃᐧᑐᒋᑲᑌᑭᐣ, ᔕᑯᐨ ᐊᔕ ᐱᑯ ᓄᑯᑦ ᓇᑕᐁᐧᐣᑕᑲᐧᐣ ᒋᔭᓂᒪᑕᓄᑲᑌᐠ. ᐊᒥ ᑲᔦ 
ᐁᔑᑲᓇᐊᐧᐸᐣᑕᒪᐣ ᐅᐁᐧ ᑎᐸᒋᒧᐃᐧᐣ ᒋᐅᐣᒋ ᒪᒋᑕᐦᐃᐁᐧᒪᑲᐠ ᑲᐃᔑᓇᑕᐁᐧᐣᑕᑲᐧᐠ ᒋᐃᔑᐊᐣᒋᓭᐠ. 
ᐊᐊᐧᔑᔑᐃᐧ ᓇᑕᒪᑫᐃᐧᐣ ᐅᒪ ᐅᐣᑌᕑᐃᔪ ᑲᑕᓇᓄᑲᑌᐠ ᒥᑐᓂ ᐱᑯ ᐅᑐᐣᒋᐱᑯᐱᓂᑯᓇᐊᐧ 
ᐊᓂᔑᓂᓂᐃᐧ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᐁᑲᐧ ᒥᓇ ᒥᑐᓂ ᐱᑯ ᓇᑕᐁᐧᐣᑕᑲᐧᐣ ᒋᐊᐧᐁᐧᔑᒋᑲᑌᐠ. 
ᒥᓯᐁᐧ ᐅᒪ ᐅᐣᑌᕑᐃᔪ ᑭᒪᒪᐃᐧ ᐃᓀᐣᒋᑲᑌ ᐊᓂᐣ ᑫᑭᑐᒋᑲᑌᑭᐸᐣ:	  	  ᐁᑲᐧ ᐱᑯ ᒋᓂᑲᓂᑲᓇᐊᐧᐸᒪᔭᐠ 
ᐊᐊᐧᔑᔕᐠ.	  	  
	  



ᒐᐧᐣ ᐳᑲᐡ	  
ᐊᓂᔑᓂᓂ ᑲᑭᑭᓄᐡᑲᒪᑫᐨ, ᐅᐣᑌᕑᐃᔪ ᑭᒋᐅᑭᒪᑲᐠ  
ᐅᐸᐡᑯᐃᐧᐱᓯᑦ, 2011	  
	  
	  

Background and objectives 
ᑲᑭᐱᐃᓇᓄᑲᑌᑭᐣ ᒥᓇ ᑲᐃᐧᐃᓇᓄᑲᑌᑭᐣ	  
	  
ᒣᑲᐧᐨ ᓂᑭᐱᓯᑦ 2010, ᑲᐅᐣᒋ ᒪᒪᐊᐧᐱᐊᐧᐨ ᑭᒋᐅᑭᒪᐠ ᐣᑭᐅᒋ ᐅᓇᑭᒥᑯᓇᐸᐣ ᓂᐣ ᒋᐅᐣᒋ 
ᐊᓂᔑᓂᓂᐃᐧ ᑭᑭᓄᐡᑲᒪᑫᔭᐣ ᐅᐣᑌᕑᐃᔪ ᐅᑭᒪᐃᐧᐣ ᑲᐱᒧᑐᐨ ᐊᐊᐧᔑᔑᐃᐧᑭᒪᐃᐧᓂᑲᐠ ᓫᐊᕑᐁᕑ 
ᑊᕑᐅᑎᐣ. ᓂᐣ ᑫᒋᐊᐧᐠ ᐣᑐᒋ ᐱᒥᑎᐸᒋᒧᑕᐧᐊ ᐊᐧᐁᐧ ᑲᓂᑲᓂᐅᑭᒪᐅᐨ ᑲᑭᐃᓇᔓᐊᐧᓱᐸᐣ ᒋᐅᐣᒋ 
ᐃᐧᑕᓄᑭᒪᐨ ᑭᒋᐅᑭᒪᐣ ᒥᓇ ᐊᓂᔑᓂᓂᐃᐧ ᓂᑲᓂᑕᒪᑫᐣ ᐃᐁᐧᓂ ᐅᐣᒋ ᐊᓂᔑᓂᓂᐃᐧ ᐊᐊᐧᔑᔑᐃᐧ 
ᐊᓄᑭᑕᒪᑫᐃᐧᓇᐣ ᑲᐊᓄᑲᑌᑭᐣ.	  	  
	  
ᐣᑭᓇᑕᐁᐧᐣᑕᑯᐢ ᒋᐸᑭᑎᓇᒪᐣ ᒋᐅᐣᒋ ᐊᐧᐃᐧᐣᑕᒪᑫᔭᐣ ᐊᓂᔑᓂᓂᐃᐧ ᐊᐊᐧᔑᔑᐃᐧ ᐊᓄᑭᑕᒪᑫᐃᐧᐣ 
ᑲᐃᓇᑯᓂᑲᑌᑭᐣ ᐊᓄᑭᐃᐧᐣ ᐁᑲ ᑲᐃᔑᒥᓄᓭᐠ ᐃᒪ ᐊᓂᔑᓂᓂᐃᐧ ᓂᑲᓂᑕᒪᑫᐃᐧᓂᐠ. ᐁᑲᐧ ᑲᔦ 
ᐣᑭᐅᐣᒋ ᐊᐧᐃᐧᒋᑕᐧ ᑲᑲᑫᐧᓇᐣᑭᓂᑲᑌᐠ ᑭᒋᐅᑭᒪ ᐅᐃᐧᒋᑕᐃᐧᐣ ᒋᐅᐣᒋ ᐸᔭᑌᐊᐧᐃᐧᐣᑕᒪᑎᓇᓄᐊᐧᐠ ᒪᔭᑦ 
ᑫᑯᓇᐣ ᑭᒋᐅᑭᒪ ᑲᔭᓂᔑ ᐊᐧᐃᐧᒋᐦᐊᐨ ᐊᓂᔑᓂᓂᐃᐧ ᓂᑲᓂᑕᒪᑫᐠ ᒥᓇ ᑕᔑᑫᐃᐧᓇᐣ. 
	  
ᐅᑕᓇᐠ ᑲᔭᑭᐊᐧᐠ ᑲᑭᐱᒥᔭᓄᑲᑕᒪᐣ, ᐣᑭᓇᓇᑭᐡᑲᐊᐠ ᐊᓂᔑᓂᓂᐃᐧ ᓂᑲᓂᑕᒪᑫᐠ ᒥᓇ ᒪᔭᑦ 
ᑲᐅᓀᐣᑕᒧᐊᐧᐨ ᑫᑯᓇᐣ, ᒥᓇ ᐱᑯ ᑲᐅᑭᑫᐣᑕᒪᐃᐧᓂᐊᐧᐨ ᑲᐅᐣᒋ ᐃᐧᑕᓄᑭᒥᐣᑕᐧ ᐊᓂᔑᓂᓂᐊᐧᐠ ᒥᓇ 
ᑲᐊᓄᑭᑕᒪᑫᐊᐧᐨ ᒥᓯᐁᐧ ᐅᒪ ᐅᐣᑌᕑᐃᔪ, ᐊᔑᐨ ᒥᓇ ᑲᐅᐣᒋ ᐸᐱᑭᓯ ᐱᒧᓂᑎᓱᐊᐧᐨ ᐅᓂᑲᓂᑕᒪᑫᐠ 
(PTOs), ᑲᐅᐣᒋ ᐸᐱᑭᓯᔭᑭᐣ ᐊᓂᔑᓂᓂᐃᐧ ᑕᔑᑫᐃᐧᓇᐣ ᒥᓇ ᐊᓂᔑᓂᓂᐃᐧ ᐊᐊᐧᔑᔑᐃᐧ 
ᐊᓄᑭᑕᒪᑫᐃᐧᓇᐣ (CASs). ᐸᐯᔑᐠ ᑲᑭᓇᓇᑭᐡᑲᐊᐧᑲᐧ ᐅᑭᐊᓂᒧᑕᓇᐊᐧ ᓄᑯᑦ ᑲᓇᑭᐡᑭᑲᑌᑭᐣ, 
ᑲᐊᓂᒥᐦᐃᑯᐊᐧᐨ ᒥᓇ ᑫᑯᓀᓇᐣ ᑫᐃᐧᒋᐦᐃᐁᐧᒪᑲᑭᐣ ᑫᑭᐊᐸᑕᑲᐧᐸᐣ ᒋᐅᐣᒋ ᒪᒋᓂᐡᑲᓄᐊᐧᐠ.	  
	  
ᐅᒪ ᑲᑭᓇᓇᑭᐡᑲᐊᐧᑲᐧ ᒥᐦᐅᒪ ᑲᑭᐅᐣᑎᓇᒪᐣ ᒋᐅᔑᑐᔭᐣ ᐣᑎᐸᒋᒧᐃᐧᐣ ᑭᒋᐅᑭᒪ ᑲᑭᒥᓇᐠ.  
	  
ᐁᑲᐧ ᒣᑲᐧᐨ ᑲᑭᐱᒪᓄᑲᑕᒪᐣ ᓇᓇᑕᐃᐧᑭᑫᐣᒋᑫᐃᐧᓇᐣ ᐯᑭᐡ ᑲᔦ ᑯᑕᑭᔭᐣ ᑫᑯᓇᐣ ᐣᑭᐅᒋᑐᑕᓇᐣ, 
ᐁᑭᐃᐧᒋᑕᐧᔭᐣ ᑲᑭᐸᑭᑎᓂᑲᑌᐠ ᐁᒪᒪᐃᐧ ᐊᓄᑲᑌᐠ ᒋᒥᓄᓭᐠ ᓂᑲᐣ ᐃᓀᑫ: ᒪᐊᐧᒋᐦᐃᐁᐧᐃᐧᐣ 
ᐊᓂᔑᓂᓂᐃᐧ ᐊᐊᐧᔑᔑᐃᐧ ᐊᓄᑭᑕᒪᑫᐃᐧᓇᐣ ᑲᑭᐸᑭᑎᓇᐠ ᑭᒋᐅᑭᒪ ᑊᕑᐅᑎᐣ ᑲᐊᐱᑕᐊᐧᑭᓱᐨ ᓂᑭᐱᓯᑦ 
2011. ᐁᐧᑎ ᑕᐡ ᑭᑕᔑ ᐃᔑᒋᑫᓇᓄᐊᐧᐣ ᐸᐧᕑᐟ ᐃᐧᓫᐃᔭᑦ ᐃᐡᑯᓂᑲᓂᐠ, ᐁᑲᐧ ᑫᑲᐟ 200 ᑭᑕᓯᐊᐧᐠ 
ᑲᑭᐃᔕᐊᐧᐠ ᑲᐅᐣᒋ ᐸᐱᑭᓯ ᐱᒧᓂᑎᓱᐊᐧᐨ ᐅᓂᑲᓂᑕᒪᑫᐠ, ᐊᓂᔑᓂᓂᐊᐧᐠ, ᐁᐧᒥᑎᑯᔑᐃᐧ ᑕᔑᑫᐃᐧᓂᐠ 
ᑲᑕᓇᓄᑲᑌᑭᐣ ᐊᓂᔑᓂᓂᐃᐧ ᐱᒧᒋᑫᐃᐧᓇᐣ, ᐊᓂᔑᓂᓂᐊᐧᐠ ᒥᓇ ᐁᐧᒥᑎᑯᔑᐊᐧᐠ ᑲᐱᒧᑐᐊᐧᐨ 
ᐊᓄᑭᑕᒪᑫᐃᐧᓇᐣ ᐁᑲᐧ ᐊᔑᐨ ᐊᓂᔑᓂᓂᐃᐧ ᐅᐡᑲᑎᓴᐠ ᑭᐱᔕᐊᐧᐠ ᑫᐃᐧᓇᐊᐧ ᒋᐱᐊᓂᒧᑕᒧᐊᐧᐨ 
ᑲᐃᓀᐣᑕᒧᐊᐧᐨ ᐊᓂᐣ ᑫᑭᐃᔑ ᒥᓄᐡᑲᒪᑲᑭᐸᑭᐣ ᑭᐃᐧᑕᓄᑭᒥᑐᐃᐧᓂᓇᐣ ᑲᐊᓄᑲᓂᑕᐧ ᐊᓂᔑᓂᓂᐃᐧ 
ᐊᐊᐧᔑᔕᐠ, ᐅᐡᑲᑎᓴᐠ ᒥᓇ ᑲᐅᐣᒋᑎᐯᐣᑕᑯᓯᐊᐧᐨ. ᑲᑭᑕᔑᒪᐊᐧᒋᐦᐃᑎᐊᐧᐨ ᑭᒥᓄᓭ ᒥᓇ 
ᑭᒪᐡᑲᐁᐧᐣᑕᑲᐧᐣ; ᒥᔑᐣ ᑫᑯᓇᐣ ᑲᐃᓇᓄᑭᑕᒪᑲᓄᐊᐧᐠ ᒥᓇ ᑲᐃᔑᑲᓇᐊᐧᐸᐣᒋᑲᑌᑭᐣ 
ᑭᐊᐧᐃᐣᑕᒪᑎᓇᓄᐊᐧᐣ ᑫᑭᐅᐣᒋ ᑭᑭᓄᐡᑲᒪᑯᔭᑭᐸᐣ ᑫᔭᓂᑲᐧᔭᑯᓭᐠ ᑲᑕᓄᑭᑕᒪᑫᐃᐧᓂᓇᐣ. ᒥᑐᓂ ᐣᑭᐅᐣᒋ 
ᒥᓄᑐᑕᑯᐣ ᑲᑭᐃᔑᐊᐧᐸᒪᑲᐧ ᐁᐃᐧᒪᒪᐃᐧ ᐊᓄᑲᑕᒧᐊᐧᐨ ᑲᐃᐧᐃᔑᐊᐣᒋᒋᑲᑌᑭᐣ ᑫᑯᓇᐣ. ᐁᑲᐧ ᒥᓇ 
ᐃᓀᐣᑕᒧᐃᐧᓇᐣ ᒥᓇ ᑲᐊᓂᒥᓇᑲᐧᑭᐣ ᑲᑭᐊᓂᒧᒋᑲᑌᑭᐣ ᐣᑭᐅᐣᒋ ᐃᐧᒋᐦᐃᑯᐣ ᐊᓂᐣ ᑫᐃᓇᒋᒧᔭᐣ ᐅᒪ 
ᐣᑎᐸᒋᒧᐃᐧᓂᐠ. 



	  
ᐁᑲᐧ ᑫᐅᐣᒋ ᐃᐧᒋᐦᐃᑯᔭᐣ ᐅᒪ ᒪᐊᐧᒋᐦᐃᐁᐧᐃᐧᓂᐠ, ᓂᐣ ᓂᐣᑭᐅᐣᒋᓂᑲᓂᐡᑲᐣ ᑲᑭᓇᑭᐡᑲᑎᐊᐧᐨ 
ᑲᐅᓇᒋᑫᐊᐧᐨ ᐅᑕᐱᑕᒪᑫᐠ ᐃᒪ ᑲᑭᐅᐣᒋ ᐅᑕᐱᓂᑕᐧ ᒋᔭᐱᑕᒪᑫᐊᐧᐨ ᑲᐅᐣᒋ ᐸᐱᑭᓯ ᐱᒧᓂᑎᓱᐊᐧᐨ 
ᐅᓂᑲᓂᑕᒪᑫᐠ, ᐁᐧᒥᑎᑯᔑᐃᐧ ᑕᔑᑫᐃᐧᓂᐠ ᑲᑕᓇᓄᑲᑌᑭᐣ ᐊᓂᔑᓂᓂᐃᐧ ᐱᒧᒋᑫᐃᐧᓇᐣ, ᐊᓂᔑᓂᓂᐃᐧ 
ᑕᔑᑫᐃᐧᓇᐣ ᒥᓇ ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐠ. ᒪᐊᐧᐨ ᑭᒋᒥᐢᑕᐦᐃ ᐅᑭᐊᓄᑲᑕᓇᐊᐧ ᐁᑭᐱᒥ 
ᑭᑭᓄᐡᑲᒪᑫᐊᐧᐨ ᒥᓇ ᐁᑭᐱᒥ ᐊᐧᐃᐧᐣᑕᒪᑫᐊᐧᐨ ᐊᓂᐣ ᑫᔭᓂᔑ ᐅᓇᒋᑲᑌᐠ ᐅᐁᐧ ᐊᓄᑭᑕᒪᑫᐃᐧᐣ.   
	  
ᐅᓄᐁᐧᓂᐊᐧᐣ ᑲᑭ ᑭᑭᓇᐊᐧᐸᐣᒋᑲᑌᑭᐣ ᓇᔭᓂᒪᓯᓇᐦᐃᑲᑌᑭᐣ ᑭᐅᑲᐧᓯᓇᐦᐃᑲᑌᐊᐧᐣ ᐃᒪ ᐸᐯᔑᑲᐧᔦᐠ 
ᒋᐅᐣᒋ ᑲᓇᐊᐧᐸᐣᒋᑲᑌᑭᐣ:	  ᒪᐊᐧᐨ ᑫᓇᐦᐃᓇᑲᐧᐠ ᑐᑕᒧᐃᐧᓇᐣ, ᒋᑌᐱᓭᐃᐧᓇᑲᐧᐠ ᑫᐅᐣᒋ ᐃᐧᒋᐦᐃᐁᐧᓇᒪᑲᐠ 
ᐊᓄᑭᐃᐧᐣ, ᓂᔭᑲᓇ ᓇᑲᓂᑫᐃᐧᐣ, ᐊᓄᑭᐃᐧ ᔓᓂᔭ ᑲᐸᑭᑎᓂᐨ, ᐅᑭᒪᐃᐧᐣ, ᒥᓇ ᓂᑲᐣ ᑫᔭᓂ 
ᐊᓄᑲᒋᑲᑌᑭᐣ. ᐁᑲᐧ ᒥᓇ ᐣᑭᓇᓇᑲᒋᑐᓇᐣ ᐊᒋᓇ ᑫᐱᒪᓄᑲᑌᑭᐣ ᒥᓇ ᔐᒪᐠ ᑫᑭᔭᓂᒪᑕᓄᑲᑌᑭᐣ ᐃᒪ 
ᒋᐅᐣᒋ ᑲᐧᔭᐣᒋᐦᐃᑎᓱᔭᐠ ᑭᓇᐧᑲᐡ ᑫᔭᓂᔑ ᑫᐧᑭᓇᒪᐠ ᑭᐱᒧᒋᑫᐃᐧᓂᓇᐣ.	   
	  
	  

Recommendations  
ᑲᑭᐅᓇᐸᐣᒋᑲᑌᑭᐣ ᑫᐊᐸᑕᑭᐣ 
	  
ᒪᐊᐧᐨ ᑫᓇᐦᐃᓇᑲᐧᐠ ᑐᑕᐃᐧᓇᐣ - ᐊᒋᓇ ᑫᐱᒪᓄᑲᑌᐠ	  	  
	  

1. ᒋᐊᔑᑎᓂᑲᑌᐠ ᒐᐧᕑᑎᐣ ᐅᑐᓇᔓᐁᐧᐃᐧᐣ ᒋᑭᑲᑌᓂᐠ ᐃᒪ ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐃᐧᓂᐠ.	  
	  
ᑲᐃᐧᐣ ᐃᓯᓭᐸᐣ ᒋᑭ ᑲᑫᐧᐅᑕᐱᓇᔭᑭᐸᐣ ᐊᐊᐧᔑᐡ ᑭᐡᐱᐣ ᐁᑲ ᐊᐊᐧᔑᒣ ᑭᒥᓄᓇᑯᑕᒪᐊᐧᔭᐠ ᐸᑲᐣ 
ᐃᓀᑫ, ᑭᐃᑭᑐ ᒪᐡᑭᑭᐃᐧᓂᓂ ᓯᐣᑎ ᑊᓫᐊᐠᐢᑕᐧᐠ, ᐃᐧᐣ ᑲᐅᐣᒋ ᓂᑲᓂᐡᑲᒪᑫᐨ ᑲᐅᐣᒋ ᓇᑕᒪᐃᐧᐣᑕᐧ 
ᒋᐊᔭᐊᐧᐨ ᒪᐡᑲᐃᐧᓯᐃᐧᐣ ᐊᓂᔑᓂᓂᐃᐧ ᐊᐊᐧᔑᔕᐠ ᒥᓇ ᒐᐧᕑᑎᐣ ᐅᑐᓇᔓᐁᐧᐃᐧᐣ. (ᒐᐧᕑᑎᐣ 
ᐅᑐᓇᔓᐁᐧᐃᐧᐣ, ᐅᓂᑲᓂ ᑲᓇᐊᐧᐸᒥᑯᐃᐧᐣ ᐊᐊᐧᔑᐡ ᐅᓇᔓᐁᐧᐃᐧᐣ, ᒥᐦᐅᒪ ᐁᐅᐣᒋ ᑫᒋᓇᐁᐧᐣᑕᑲᐧᓂᐠ 
ᑲᓇᑕ ᓇᐣᑕ ᒥᓇ ᐅᐣᑌᕑᐃᔪ ᐅᑭᒪᐅᓂᐠ ᑲᐅᐣᒋᐸᑭᑎᓂᐨ ᔓᓂᔭ ᐁᑲ ᐃᒪ ᒋᐅᐣᒋᐊᐧᓇᐱᒋᑫᒪᑲᓂᐠ 
ᐊᓂᔑᓂᓂᐃᐧ ᐊᐊᐧᔑᔕᐠ ᑲᐅᐣᒋ ᐃᐧᒋᐦᐃᑕᐧ ᐅᑭᒪᐅᓂ ᐃᐧᒋᐦᐃᑯᐃᐧᓂᐠ ᑐᑲᐣ ᑲᐅᐣᒋᐃᐧᒋᐦᐃᐣᑕᐧ 
ᑯᑕᑭᔭᐠ ᑲᓇᑕ ᐊᐊᐧᔑᔕᐠ. ᐅᐁᐧ ᒐᐧᕑᑎᐣ ᐅᑐᓇᔓᐁᐧᐃᐧᐣ ᒥᐦᐅᐁᐧ ᒪᐊᐧᐨ ᑲᒪᐡᑲᐃᐧᑲᐸᐃᐧᒪᑲᐠ 
ᐊᐊᐧᔑᔑᐃᐧ ᐅᓇᑯᓂᑫᐃᐧᐣ ᑲᑭᐸᑭᑎᓂᑲᑌᐠ ᐅᒪ ᑲᓇᑕ ᐊᐦᑭᐠ ᒋᐊᐸᑕᐠ.)   
	  
ᐊᓇᐃᐧᐣ ᒥᓯᐁᐧ ᑭᐅᑕᐱᓂᑲᑌ ᒋᐊᐸᑕᐠ ᐅᐁᐧ, ᔕᑯᐨ ᑲᐃᐧᐣ ᒪᔑ ᒥᑐᓂ ᒋᐅᐣᒋ ᐅᓇᒋᑲᑌᐠ ᑲᓇᑕ 
ᓇᐣᑕ ᐅᐣᑌᕑᐃᔪ ᐅᑭᒪᐅᓂᐠ ᐅᐁᐧ ᒐᐧᕑᑎᐣ ᐅᑐᓇᔓᐁᐧᐃᐧᐣ. ᒥᐦᐅᐁᐧ ᒪᔭᑦ ᑲᑭᔭᓂᒧᒋᑲᑌᐠ 
ᓇᑭᐡᑲᑐᐃᐧᐣ ᑲᑭᑐᒋᑲᑌᐠ ᐊᓂᔑᓂᓂᐃᐧ ᐊᐊᐧᔑᔑᐃᐧ ᐊᓄᑭᑕᒪᑫᐃᐧᐣ, ᐁᐧᑎ ᐸᕑᐟ ᐃᐧᓫᐃᔭᑦ 
ᐃᐡᑯᓂᑲᓂᐠ ᑲᐊᐱᑕᐊᐧᑭᓱᐨ ᓂᑭᐱᓯᑦ 2011. ᐊᒥ ᑲᑭᐃᑭᑐᐊᐧᐨ ᑲᑭᐱᔕᐊᐧᐨ ᓇᑭᐡᑲᑐᐃᐧᓂᐠ 
ᐅᑎᓀᐣᑕᓇᐊᐧ ᐊᐃᐧᔭᐠ ᑭᐡᐱᐣ ᔑᒪᑲᓂᔕᐠ ᓇᐣᑕ ᐊᓄᑭᓇᑲᓇᐠ ᑲᓄᓂᑕᐧ, ᐊᓂᔑᓂᓂᐃᐧ ᐊᐊᐧᔑᐡ 
ᓇᐊᐧᐨ ᑕᐁᐧᐣᒋᓭᓂ ᐃᐧᐸᐨ ᒋᐅᑕᐱᓇᑲᓄᐨ ᐁᑲ ᑲᐧᔭᐠ ᑲᑲᓇᐁᐧᓂᒥᑯᐨ ᐅᓂᑭᐦᐃᑯᐣ ᐁᑲᐧ ᐃᐧᐣ ᑲᐃᐧᐣ 
ᐁᐧᒥᑎᑯᔑᐃᐧ ᐊᐊᐧᔑᐡ ᐅᐁᐧ ᑐᑕᐊᐧᑲᓄᓯᐣ ᑭᐡᐱᐣ ᑫᐃᐧᐣ ᐅᐁᐧ ᑲᐃᓯᓭᐨ. ᒥᔑᓇᐧ ᐅᐁᐧ 
ᑐᑕᐊᐧᑲᓄᐊᐧᐠ, ᐊᓂᔑᓂᓂᐃᐧ ᐊᐊᐧᔑᐡ ᐁᐃᔑᐸᑭᑎᓇᑲᓄᐨ ᐁᐧᒥᑎᑯᔑᐃᐧ ᑲᓇᐁᐧᓂᒪᐊᐧᓱᑕᒪᑫᐃᐧᓂᐠ. 
ᐊᐱ ᑕᐡ ᒥᑐᓂ ᐅᓇᒋᑲᑌᑭᐸᐣ ᒐᐧᕑᑎᐣ ᐅᑐᓇᔓᐁᐧᐃᐧᐣ ᐊᒥᐦᐃᒪ ᑎᐯᐣᒋᑫᐃᐧᓇᐣ ᑫᑭᔭᓂᔑ 
ᑲᓇᐊᐧᐸᐣᑕᒧᐊᐧᐸᐣ ᐅᑭᒪᐅᓇᐣ ᑌᐯᐧ ᐁᐸᑭᑎᓂᑎᓱᒪᑲᑭᐣ ᒋᐃᐧᒋᐦᐃᐣᑕᐧ ᐊᓂᔑᓂᓂᐃᐧ ᐊᐊᐧᔑᔕᐠ ᒥᓇ 
ᑎᐯᐣᒋᑫᐃᐧᓇᐣ, ᑫᒋᓇᐨ ᑲᔦ ᑕᐱᑕ ᒋᐃᔑᓇᑯᒋᑲᑌᓂᑭᐣ ᐅᐃᐧᒋᐦᐃᑯᐃᐧᓂᐊᐧ ᐊᐊᐧᔑᔕᐠ, ᑭᔭᑦ 
ᐃᐡᑯᓂᑲᓂᐠ ᓇᐣᑕ ᐊᑲᐧᒋᐠ ᐃᐡᑯᓂᑲᓂᐠ ᑲᑲᐯᔑᐊᐧᐨ. ᐅᑎᐸᒋᒧᐃᐧᓂᐊᐧ ᐅᓂᑭᐦᐃᑯᒪᐠ 



ᐅᑕᐊᐧᔑᔑᒥᐊᐧᐣ ᑲᑭᐅᑕᐱᓇᒪᐃᐧᐣᑕᐧᐸᐣ ᐁᑲᐧ ᒥᓇ ᑲᑭᑎᐸᒋᒥᑎᓱᐊᐧᐨ ᐸᑲᐣ ᑲᑭᑲᓇᐁᐧᐣᑕᑯᓯᐊᐧᐨ 
ᒣᑲᐧᐨ ᑲᐱᐊᐊᐧᔑᔑᐃᐧᐊᐧᐨ ᑭᐃᑭᑐᐊᐧᐠ ᑭᐡᐱᐣ ᒪᐡᑲᐃᐧᓇᑯᒋᑲᑌᑭᐸᐣ ᒐᐧᕑᑎᐣ ᐅᑐᓇᔓᐁᐧᐃᐧᐣ ᑕᑭᐅᐣᒋ 
ᐃᐧᒋᐦᐃᐁᐧᒪᑲᓄᐸᐣ ᐁᑲ ᒋᐅᐣᒋ ᒪᒋᑐᑕᑯᐊᐧᐨ ᐊᐊᐧᔑᔕᐠ ᐊᐱᐣ ᑲᐱᐣᑎᑫᓭᐊᐧᐨ ᐊᐊᐧᔑᔑᐃᐧᑭᒪᐃᐧᓂᐠ.       
	  
ᑭᐃᔑᓂᓯᑐᑕᑲᐧᐣ ᐅᐁᐧ ᒐᐧᕑᑎᐣ ᐅᑐᓇᔓᐁᐧᐃᐧᐣ, ᑲᑭᐅᐣᒋ ᐅᓇᒋᑲᑌᑭᐸᐣ ᒋᐅᐣᒋ ᐃᐧᒋᐦᐃᐣᑕᐧ 
ᐊᐊᐧᔑᔕᐠ ᑲᒪᑭᔭᐊᐧᐨ ᒥᓇ ᑫᐅᐣᒋ ᑎᐱᒥᓂᑕᐧ ᔓᓂᔭᐣ; ᔕᑯᐨ ᑕᐡ ᐅᐁᐧ ᑲᑭᐃᔑᓇᑯᒋᑲᑌᐠ ᑕᑭ ᒥᓇ 
ᒋᑭᓇᐣᑭᓂᑲᑌᑭᐸᐣ ᒋᑭᐅᐣᒋ ᐊᔑᒋᐃᐧᒋᐦᐃᑕᐧᐸᐣ ᑲᑭᓇ ᐊᐊᐧᔑᔕᐠ ᑲᓇᓂᓴᓂᓯᐊᐧᐨ ᒥᓇ 
ᐃᐧᒋᐦᐃᐁᐧᐃᐧᑲᒥᑯᐣ, ᒪᔭᑦ ᑲᐅᐣᒋᓂᑲᓂ ᐱᒧᒋᑲᑌᑭᐣ, ᐁᑲᐧ ᒥᓇ ᐊᓂᔑᓂᓂᐃᐧ ᑕᔑᑫᐃᐧᓇᐣ 
ᑲᓇᑕᐁᐧᐣᑕᑲᐧᑭᐣ ᒋᑕᑭᐧᒪᑲᑭᐣ. ᔓᓂᔭ ᑲᐅᐣᒋᐸᑭᑎᓂᐨ, ᒥᓇ ᑲᐅᐣᒋᐊᔭᓂᑫ ᐱᒧᒋᑲᑌᑭᐣ 
ᐊᓄᑭᑕᒪᑫᐃᐧᓇᐣ ᒥᓇ ᐅᑭᒪᐅᓂᐠ ᑲᐅᐣᒋ ᐸᐸᑲᓂ ᑲᓇᐊᐧᐸᐣᒋᑫᐊᐧᐨ ᐁᓂᑲᑌᓂᑲᑌᐠ, ᐊᐊᐧᔑᐡ ᐃᐧᐣ 
ᓂᑲᐣ ᑕᑲᓇᐊᐧᐸᒪᑲᓄ.  
 

2. ᐊᓂᔑᓂᓂᐃᐧ ᐅᐣᑕᑲᓀᓯᐃᐧᐣ ᐅᐣᒋᒪᑲᐣ ᑲᐅᐣᒋᐸᓯᐧᑭᒪᑲᐠ ᒪᒪᐃᐧ ᐃᐧᒋᐃᐧᑎᐃᐧᐣ ᐊᓂᔑᓂᓂᐃᐧ 
ᑕᔑᑫᐃᐧᓂᐠ ᒥᓇ ᒋᐅᐣᒋ ᐃᐧᒋᐦᐃᐁᐧᒪᑲᐠ ᒋᐳᓂᓭᐠ ᐁᐧᓴ ᑲᒥᔑᓄᐊᐧᐠ ᐊᓂᔑᓂᓂᐃᐧ 
ᐊᐊᐧᔑᔕᐠ ᑲᐅᑕᐱᓂᑕᐧ.	  

	  
ᒥᑐᓂ ᒪᐡᑲᐊᐧᑌ ᒪᒪᐃᐧ ᐃᐧᒋᐃᐧᑐᐃᐧᐣ ᐊᓂᔑᓂᓂᐃᐧ ᐅᐣᑕᑲᓀᓯᐃᐧᓂᐠ ᒥᓇ ᓂᓯᑕᐁᐧᓂᒥᑎᓱᐃᐧᓂᐠ. 
ᓂᓯᑕᐁᐧᓂᒥᑎᓱᐃᐧᐣ ᐅᐣᒋᒪᑲᐣ ᑲᐃᓀᓂᒥᑎᓱᓇᓄᐊᐧᐠ, ᑭᔭᑦ ᑭᑎᐯᐣᒋᑫᐃᐧᓂᐠ, ᑭᑕᔑᑫᐃᐧᓂᐠ ᓇᐣᑕ ᐱᑯ 
ᐊᐣᑎ ᐃᓀᑫ, ᑲᔦ ᐁᐅᐣᒋ ᐃᐧᒋᐡᒋᑯᑕᑎᒪᑲᑭᐣ, ᐁᑲᐧ ᔕᑯᐨ ᐁᐅᐣᒋ ᐸᐸᓂᐢᑫᐧᓯᒪᑲᑭᐣ.  
	  
ᒥᑐᓂ ᑲᐧᔭᐠ ᑭᒪᓯᓇᐦᐃᑲᑌ ᑎᐸᒋᒧᐃᐧᐣ: ᑲᐊᐧᓂᒋᑲᑌᐠ ᐃᔑᑭᔐᐧᐃᐧᐣ ᒥᓇ ᐊᓂᔑᓂᓂᐊᐧᑎᓯᐃᐧᐣ ᐃᒪ 
ᐊᓂᔑᓂᓂᐃᐧ ᑕᔑᑫᐃᐧᓇᐣ ᐁᑲᐧ ᒥᐦᐅᒪ ᒪᔭᑦ ᑲᐊᓄᒋ ᐱᑯᐡᑲᒪᑲᑭᐣ ᑎᐯᐣᒋᑫᐃᐧᓇᐣ ᑲᑭᐱᐃᔑ 
ᑭᒋᓀᐣᒋᑲᑌᑭᐣ, ᑲᑎᐯᓂᒥᐁᐧᒪᑲᑭᐣ ᑫᑯᓇᐣ ᒥᓇ ᒪᔦᑭᐱᒪᑎᓯᐃᐧᐣ, ᐸᐣᑭ ᐱᑯ ᐁᐅᐣᒋ ᐃᐧᐣᒋᑲᑌᑭᐣ 
ᑲᒪᒋᑐᑕᑫᒪᑲᑭᐣ ᑫᑯᓇᐣ ᐱᒪᑎᓯᐃᐧᓂᐠ. ᓇᑕᐁᐧᐣᑕᑯᓯᐊᐧᐠ ᑲᑭᓇ ᑭᒋᐅᑭᒪᑲᐠ, ᒥᓇ ᐱᑯ ᐊᓂᔑᓂᓂᐃᐧ 
ᐅᑭᒪᐠ, ᒋᑲᑫᐧ ᓂᓯᑕᐁᐧᐣᑕᒧᐊᐧᐨ ᐊᓂᐣ ᐁᐃᓯᓭᐦᐃᑯᐊᐧᐨ ᐅᑕᓂᒥᓭᐃᐧᓂᐊᐧ ᑎᐯᐣᒋᑫᐃᐧᓇᐣ ᑲᐅᐣᒋ 
ᐊᓄᑲᑕᒧᐊᐧᐨ ᐁᑲᐧ ᒥᓇ ᒋᐃᔑ ᑲᑫᐧ ᐅᓇᑐᐊᐧᐸᐣ ᐊᓂᐣ ᑫᐃᔑᐃᐧᒋᐦᐃᑯᐊᐧᐨ ᑲᐃᔑᐸᐯᔑᑯᐊᐧᐨ ᒥᓇ 
ᑕᔑᑫᐃᐧᓇᐣ ᑫᐅᐣᒋ ᑭᐁᐧᓇᓯᑲᒧᐊᐧᐨ ᐅᑕᓂᔑᓂᓂᐃᐧ ᐱᒪᑎᓯᐃᐧᓂᐊᐧ. ᐁᑲᐧ ᒥᓇ ᐊᓂᔑᓂᓂᐃᐧ 
ᐊᐊᐧᔑᔕᐠ ᑲᑕᔑᑲᓇᐁᐧᐣᑕᑯᓯᐊᐧᐨ ᑲᑭᐅᑕᐱᓂᑕᐧ, ᐊᔕ ᒋᑭᑲᑫᐧ ᓂᓯᑕᐁᐧᐣᒋᑲᑌᑭᐸᐣ ᒥᓇ 
ᒋᑭᐅᐣᑎᓇᒪᐃᐧᑕᐧᐸᐣ ᐅᑕᓂᔑᓂᓂᐃᐧ ᐅᑕᑲᓀᓯᐃᐧᓂᐊᐧ ᒣᑲᐧᐨ ᐁᑲ ᑲᓇᑫ ᑲᑕᑲᐧᑭᐣ. ᐁᑲᐧ ᑕᐡ ᒣᑲᐧᐨ 
ᐅᑭᒪᐃᐧᐣ ᐅᓇᓇᑐᓇᓇᐣ ᑭᑭᓇᐊᐧᐸᐣᒋᑫᐃᐧᓇᐣ ᑲᐊᔭᒪᑲᑭᐣ ᑲᐊᐸᒋᑐᐊᐧᐨ ᐊᓂᔑᓂᓂᐊᐧᐠ ᒥᓇ 
ᐊᐊᐧᔑᔑᐃᐧᑭᒪᐠ, ᒥᓇ ᐅᑕᓄᑲᑕᓇᐊᐧ ᐁᐃᐧᐅᓇᑐᐊᐧᐨ ᐅᐡᑭᐱᒥᓂᔕᐦᐃᑫᐃᐧᓇᐣ, ᑫᐅᐣᒋ ᒪᒋᑕᐊᐧᐨ. 
ᑲᐃᐧᐣ ᐃᐧᑲ ᑕᑭᐅᓴᒥᐊᓂᒧᒋᑲᑌᓯᐣ ᐊᓂᔑᓂᓂᐊᐧᑎᓯᐃᐧᐣ ᒥᓇ ᑲᐃᔑᓂᓯᑕᐁᐧᓂᒥᑎᓱᔭᐠ. ᐅᐣᒋᑕᐱᑯ 
ᐃᔑᓇᐧᑲᐣ ᒋᑭᑭᓂᑲᑌᑭᐣ ᐊᓂᔑᓂᓂᐃᐧ ᑫᑯᓇᐣ ᒥᓇ ᐃᔑᑭᔐᐧᐃᐧᐣ ᐅᒪ ᐊᓄᑭᑕᒪᑫᐃᐧᓂᐠ.   
	  

“ᒥᑐᓂ ᑲᐧᔭᐠ ᑭᒪᓯᓇᐦᐃᑲᑌ ᑎᐸᒋᒧᐃᐧᐣ: ᑲᐊᐧᓂᒋᑲᑌᐠ 
ᐃᔑᑭᔐᐧᐃᐧᐣ ᒥᓇ ᐊᓂᔑᓂᓂᐊᐧᑎᓯᐃᐧᐣ ᐃᒪ ᐊᓂᔑᓂᓂᐃᐧ 
ᑕᔑᑫᐃᐧᓇᐣ ᐁᑲᐧ ᒥᐦᐅᒪ ᒪᔭᑦ ᑲᐊᓄᒋ ᐱᑯᐡᑲᒪᑲᑭᐣ 
ᑎᐯᐣᒋᑫᐃᐧᓇᐣ ᑲᑭᐱᐃᔑ ᑭᒋᓀᐣᒋᑲᑌᑭᐣ, ᑲᑎᐯᓂᒥᐁᐧᒪᑲᑭᐣ 
ᑫᑯᓇᐣ ᒥᓇ ᒪᔦᑭᐱᒪᑎᓯᐃᐧᐣ, ᐸᐣᑭ ᐱᑯ ᐁᐅᐣᒋ ᐃᐧᐣᒋᑲᑌᑭᐣ 
ᑲᒪᒋᑐᑕᑫᒪᑲᑭᐣ ᑫᑯᓇᐣ ᐱᒪᑎᓯᐃᐧᓂᐠ.”	  

	  
ᒥᐅᓄ ᑲᔦ ᑫᑭᐊᔑᑎᓂᑲᑌᑲᐧᐸᐣ ᐊᓂᔑᓂᓂᐃᐧ ᑭᑭᓄᐦᐊᒪᑫᐃᐧᓇᐣ, ᐃᔑᑕᐧᐃᓇᐣ ᒥᓇ 
ᑲᑭᐱᑭᑌᐣᒋᑲᑌᑭᐣ ᑲᑭᐱᒪᐡᑲᐃᐧᓯᐡᑲᑯᐊᐧᐨ ᒪᐡᑲᐃᐧᑭᒪᑲᑭᐣ ᐊᓂᔑᓂᓂᐃᐧ ᑕᔑᑫᐃᐧᓇᐣ. ᐊᑎᑲ ᐃᐁᐧ 
ᐯᔑᐠ ᑭᑭᓇᐊᐧᒋᒋᑫᐃᐧᐣ ᒪᑲᑌᐃᐧᓯᐱ ᓄᐱᒪᑲᒥᑯ ᑲᐯᔑᐃᐧᓂᐠ ᑲᑕᔑᑭᑭᓄᐦᐊᒪᑲᓄᐊᐧᐠ, 
ᐅᑭᐅᓇᑐᓇᐊᐧᐸᐣ ᓀᐅᐟᑲᒥᑲᐧᓂᐠ ᐃᐡᑯᓂᑲᓂᐠ ᑭᒋᐊᓂᔑᓇᐯᐠ ᐁᑭᑲᑫᐧ ᑭᐱᑎᓇᒧᐊᐧᐨ ᑲᑭᓂᓯᑎᓱᐊᐧᐨ 



ᐅᐡᑲᑎᓴᐠ. ᐅᐁᐧ ᑭᑭᓄᐦᐊᒪᑫᐃᐧᐣ ᑭᐃᓇᒋᑲᑌ ᐁᐅᐣᒋ ᐊᓂᑫ ᐊᐧᐸᐣᑕᐦᐃᐣᑕᐧ ᐅᐡᑲᑎᓴᐠ 
ᐅᑕᒐᑯᐃᐧᓂᐊᐧᐠ ᒥᓇ ᐅᑕᓂᔑᓂᓂᐃᐧ ᐊᓂᑫᐱᒪᑎᓯᐃᐧᓂᐊᐧ ᐁᑭᑭᓄᐦᐊᒪᑯᐊᐧᐨ ᑭᒋᐊᓂᔑᓇᐯᐣ. 
ᐅᐁᐧᓂ ᑕᐡ ᑲᑭᐃᔑᐊᐧᐸᐣᑕᐦᐃᐣᑕᐧ ᐊᓂᔑᓂᓂᐃᐧ ᐃᔑᑕᐧᐃᐧᓇᐣ, ᑭᓂᓯᑕᐃᐧᓇᑯᓯᐊᐧᐠ ᐅᐡᑲᑎᓴᐠ ᔐᒪᐠ 
ᐁᑭᐃᐧᒋᐦᐃᑯᐊᐧᐨ. ᑌᐯᐧ ᑭᐊᓂᐊᒋᐃᐧᓭ ᓂᓯᑎᓱᐃᐧᐣ ᒥᓇ ᒥᔑᐣ ᐅᑭᐊᓂ ᑭᔑᑐᓇᐊᐧ ᐅᑎᐡᑯᓄᐃᐧᓂᐊᐧ. 	  	  
 

3. ᐊᑲᐧᒋᐠ ᐃᐡᑯᓂᑲᓂᐠ ᑲᑲᐯᔑᐊᐧᐨ ᐊᐊᐧᔑᔕᐠ ᒥᓇ ᑎᐯᐣᒋᑫᐃᐧᓇᐣ ᐊᒥ ᐅᑯ ᒪᐊᐧᐨ 
ᑫᑭᓇᓇᑲᑕᐁᐧᐣᑕᑯᓯᐊᐧᐸᐣ ᒋᑭᐅᐣᒋ ᑲᑫᐧ ᐃᐧᒋᐦᐊᑲᓄᐊᐧᐸᐣ ᑲᐃᔑᐊᓂᒥᓭᐊᐧᐨ. ᒥᓯᐁᐧ 
ᐅᐣᑌᕑᐃᔪ ᑲᐅᐣᒋᐊᓄᑲᑌᐠ ᐅᐁᐧ ᑐᑲᐣ ᐃᓇᓄᑭᑕᒪᑫᐃᐧᐣ ᓇᑕᐁᐧᐣᑕᑲᐧᐣ ᒋᑭᐅᓇᑌᑭᐸᐣ 
ᒋᐃᐧᒋᐦᐃᑕᐧ ᐅᑌᓇᐠ ᑲᑲᐯᔑᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ.	  

	  
ᓇᐱᐨ ᐊᓂᑭᓂᐱ ᒥᔑᓄᐊᐧᐠ ᐊᓂᔑᓂᓂᐊᐧᐠ ᐅᑌᓇᐠ ᑲᔭᓂᑲᐯᔑᐊᐧᐨ, ᐃᐁᐧ ᐱᑯ ᐅᓴᑦ ᐁᑲ 
ᑲᐊᓄᑭᐃᐧᓂᑲᓂᐠ ᒥᓇ ᐁᑲ ᑲᐊᐧᑲᐦᐃᑲᓂᑲᓂᐠ ᐅᑎᐡᑯᓂᑲᓂᐊᐧᐠ. ᒥᔑᓇᐧ ᑲᔦ ᐅᑎᔑᓇᑭᐡᑲᓇᐊᐧ, 
ᐊᓂᒥᓭᐃᐧᓇᐣ ᑲᓇᑭᐡᑲᒧᐊᐧᐨ ᐃᐡᑯᓂᑲᓂᐠ ᒥᐱᑯ ᐁᔭᓂᔑᐱᒥᓂᔕᐦᐅᑯᐊᐧᐨ ᐅᑌᓇᐠ ᑲᐃᔑᑯᓯᐊᐧᐨ, 
ᐁᑲᐧ ᐊᐱᐣ ᒥᔑᐣ ᐊᐊᐧᔑᔕᐠ ᐁᐅᐣᒋ ᐅᑕᐱᓂᑕᐧ. ᐅᑯᐁᐧᓂᐊᐧᐠ ᑕᐡ ᐊᓂᔑᓂᓂᐃᐧ ᐊᐊᐧᔑᔕᐠ 
ᐅᓇᑕᐁᐧᐣᑕᓇᐊᐧ ᒋᑭᑫᐣᑕᒧᐊᐧᐨ ᐅᑕᓂᔑᓂᓂᐊᐧᑎᓯᐃᐧᓂᐊᐧ ᒥᓇ ᐅᑎᔑᑭᔐᐧᐃᐧᓂᐊᐧ, ᐯᑭᐡ ᑲᔦ 
ᐅᑎᐡᑯᓂᑲᓂᐊᐧ. ᑲᐃᐧᓂᐣ ᑲᑭᒧᒋᐃᓀᐣᑕᓯᒥᐣ ᐃᒪ ᑲᑲᐯᔑᐊᐧᐨ ᐁᐧᒥᑎᑯᔑᐃᐧᑕᐃᐧᓂᐠ, ᑲᑭᓇ ᑫᑯᓇᐣ 
ᐁᑲᐧᔭᐣᒋᔭᓂᑭᐣ ᑫᐅᐣᒋᐃᐧᒋᐦᐃᐣᑕᐧ. 	  	  
	  
ᒥᓯᐁᐧ ᐅᐣᑌᕑᐃᔪ ᐊᓄᑭᑕᒪᑫᐃᐧᐣ ᒋᑭᐅᔑᒋᑲᑌᑭᐸᐣ, ᒥᓇ ᒋᐃᓇᑯᓂᑲᑌᐠ ᒋᑭᐁᐧ ᑲᓇᐊᐧᐸᐣᒋᑲᑌᐠ 
ᐊᓂᐣ ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᐅᐣᒋ ᐅᑕᐱᓂᑕᐧ ᐁᐧᒥᑎᑯᔑᐃᐧ ᑕᔑᑫᐃᐧᓂᐠ ᐁᔑᐱᒪᓄᑲᑌᐊᐧᑫᐧᐣ 
ᐁᑲᐧ ᒥᓇ ᒪᔭᑦ ᒋᐅᓇᐸᐣᒋᑲᑌᑭᐣ ᐊᓂᐣ ᒪᔭᑦ ᑫᑭᐃᔑᐃᐧᐦᐃᑯᐊᐧᐸᐣ. ᐁᑲᐧ ᒥᓇ ᓇᐊᐧᐨ ᑕᑭᒥᓄᓭᐸᐣ 
ᐅᐁᐧ ᐊᓄᑭᐃᐧᐣ ᑭᐡᐱᐣ ᐊᓄᑭᐦᐃᐣᑕᐧᐸᐣ ᑲᓇᓇᑲᐃᐧᓇᑯᓯᐊᐧᐨ ᐅᑕᓄᑭᐠ ᒥᓇ ᐅᓂᑲᓂᑕᒪᑫᐠ.   
	  
ᐊᐱ ᑲᐅᑕᐱᓂᑕᐧ ᐊᐊᐧᔑᔕᐠ, ᐃᐧᐣᑕᒪᐊᐧᐊᐧᐠ ᐁᑕᑲᐧᓂᐠ ᐊᓂᑫ ᐃᐧᒋᐦᐃᑯᐃᐧᐣ ᑲᐅᐣᒋᐊᐧᐨ 
ᐅᑕᔑᑫᐃᐧᓂᐊᐧᐠ ᐃᒪ ᑲᑕᓇᓄᑭᑕᒪᑫᓂᐨ ᐊᓂᔑᓂᓂᐃᐧ ᐊᓄᑭᓇᑲᓇᐣ ᒋᐅᐣᒋᐦᐃᑯᐨ ᑭᐡᐱᐣ 
ᐃᐧᐅᐣᒋᐱᒥᑭᑫᐣᑕᐠ ᐅᑕᔑᑫᐃᐧᐣ. ᑭᐃᔑᓂᓯᑕᐃᐧᓂᑲᑌ, ᔕᑯᐨ ᐃᒪ ᒪᔭᑦ ᑲᐅᐣᒋᐊᐧᐨ ᐃᐡᑯᓂᑲᓂᐠ 
ᑲᐃᐧᐣ ᒧᔕᐠ ᐅᑕᔭᓇᐊᐧᓯᐣ ᐊᐸᒋᒋᑲᓇᐣ ᑫᑭᐅᐣᒋ ᐃᐧᒋᐦᐊᑲᓄᐨ ᐊᐊᐧᔑᐡ ᐁᐧᒥᑎᑯᔑᐃᐧ ᑕᔑᑫᐃᐧᓂᐠ 
ᑲᑲᐯᔑᐨ. ᐊᐱ ᐊᐊᐧᔑᔑᐃᐧᑭᒪ ᑲᐊᐣᑕᐃᐧ ᓇᓇᑲᒋᒋᑫᐨ ᐊᓂᔑᓂᓂᐃᐧ ᑲᐯᔑᐃᐧᓂᐠ ᐃᒪ 
ᐁᐧᒥᑎᑯᔑᐃᐧ ᑕᔑᑫᐃᐧᓂᐠ, ᑲᓄᓇᑲᓄᐊᐧᐠ ᐊᐊᐧᔑᔑᐊᐧᓄᑭᑕᒪᑫᐠ ᐊᓂᔑᓂᓂᐃᐧ ᐱᒪᑎᓯᐃᐧᓂᐠ ᐃᓀᑫ 
ᒋᐃᔑᐃᐧᒋᐦᐃᐣᑕᐧ ᐅᓄᐁᐧᓂᐊᐧᐣ ᑎᐯᐣᒋᑫᐃᐧᓇᐣ. ᐊᐱ ᑕᐡ ᐁᑲ ᑲᐸᑭᑎᓂᑲᑌᑭᐣ ᐅᓄᐁᐧᓂᐊᐧᐣ ᑐᑲᐣ 
ᐃᐧᒋᐦᐃᐁᐧᐃᐧᓇᐣ, ᐊᒥ ᐁᓀᐣᑕᒧᐊᐧᐨ ᐅᒪ ᑲᐅᐣᒋᐃᐧᒋᐦᐃᑕᐧ ᐅᐣᒋᑕ ᐁᑲ ᐁᐱᓯᐢᑫᐣᒋᑲᑌᓂᐠ ᐃᐁᐧ 
ᒋᑭᐃᔑᐃᐧᒋᐦᐃᐣᑕᐧᐸᐣ ᐁᑲᐧ ᒥᓇ ᐊᐊᐧᔑᔑᐃᐧᑭᒪᐃᐧᐣ ᐁᑲ ᐁᑭᒋᓀᐣᑕᒪᑫᐨ ᐊᓂᔑᓂᓂᐊᐧᑎᓯᐃᐧᓂᐠ. 
ᐊᐊᐧᔑᒣ ᓇᑕᐁᐧᐣᑕᑲᐧᐣ ᒋᐃᐧᒋᐦᐃᐣᑕᐧ ᐁᐧᒥᑎᑯᔑᐃᐧ ᐊᐊᐧᔑᔑᐃᐧᑭᒪᐃᐧᓇᐣ ᒥᓇ ᐊᓂᔑᓂᓂᐃᐧ 
ᑎᐯᐣᒋᑫᐃᐧᓇᐣ ᐁᐧᒥᑎᑯᔑᐃᐧ ᑕᔑᑫᐃᐧᓇᐣ ᑲᑲᐯᔑᐊᐧᐨ, ᒋᒥᓇᐧᔑᒋᑲᑌᑭᐣ ᐊᓂᔑᓂᓂᑲᐠ ᐃᓀᑫ 
ᒋᐅᐣᒋ ᐅᓇᑌᑭᐣ ᐃᐧᒋᐦᐃᐁᐧᐃᐧᓇᐣ ᒋᐃᔑ ᑎᐸᐸᐣᒋᑲᑌᓂᑭᐣ ᐸᐱᑭᐢ ᑎᐯᐣᒋᑫᐃᐧᓇᐣ 
ᑲᐃᔑᐱᒥᓂᔕᐦᐊᒧᐊᐧᐨ ᐅᑕᓂᔑᓂᓂᐊᐧᑎᓯᐃᐧᓂᐊᐧ. 
	  
ᐁᑲᐧ ᑕᐡ ᓇᐊᐧᐨ ᒋᐅᐣᒋ ᐊᔐᓂᑲᑌᑭᐣ ᐁᑲ ᑲᓇᐦᐃᓭᑭᐣ ᑫᑯᓇᐣ, ᐊᓄᑭᑕᒪᑫᐃᐧ ᓇᑯᒥᑐᐃᐧᓇᐣ 
ᑕᑭᐅᔑᒋᑲᑌᑭᐸᐣ ᑫᑭᐃᐧᒋᐦᐃᑯᐊᐧᐸᐣ ᐁᐧᒥᑎᑯᔑᐃᐧ ᑕᔑᑫᐃᐧᓂᐠ ᑲᑕᓇᓄᑭᑕᒪᑫᐊᐧᐨ ᐊᐊᐧᔑᔑᐃᐧᑭᒪᐠ 
ᑲᐊᓄᑲᓇᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐣ ᓇᐣᑕ ᐊᓂᔑᓂᓂᐃᐧ ᐊᓄᑭᓇᑲᓇᐠ ᑲᐊᓄᑭᐦᐃᐣᑕᐧ 
ᐁᐧᒥᑎᑯᔑᐃᐧ ᐊᐊᐧᔑᔑᐃᐧᑭᒪᐃᐧᓂᐠ. ᐅᐁᐧ ᐅᓇᒋᑫᐃᐧᐣ ᑕᑭᐅᐣᒋ ᐃᐧᑕᓄᑭᒥᑐᐊᐧᐠ ᐊᓂᔑᓂᓂᐊᐧᐠ ᒥᓇ 
ᐊᓂᔑᓂᓂᐃᐧ ᐊᐊᐧᔑᔑᐃᐧ ᐊᓄᑭᑕᒪᑫᐃᐧᓂᐠ ᑲᐊᓄᑭᑕᒪᑫᐊᐧᐨ ᑫᒋᓇᐨ ᑲᐧᔭᐠ ᒋᐃᐧᒋᐦᐃᐣᑕᐧ. ᑭᐡᐱᐣ 
ᑎᐯᐣᒋᑫᐃᐧᓇᐣ ᐃᔑᐅᓀᐣᑕᒧᐊᐧᐨ ᐁᐧᒥᑎᑯᔑᐃᐧ ᐊᐊᐧᔑᔑᐃᐧᑭᒪᐃᐧᓂᐠ ᒋᐅᐣᒋ ᐃᐧᒋᐦᐃᐣᑕᐧ, ᐃᒪ 
ᑫᐅᐣᒋ ᐊᓂᑫᐃᐧᒋᐦᐃᐣᑕᐧ ᐅᑕᔑᑫᐃᐧᓂᐊᐧᐠ ᑕᑭᐅᐣᒋ ᒪᐡᑲᐊᐧᑌᓂ ᐃᒪ ᐊᓂᔑᓂᓂᐃᐧ 
ᐃᐧᑕᓄᑭᒥᑐᐃᐧᓂᐠ ᒥᓇ ᐊᓄᑭᑕᒪᑫᐃᐧ ᓇᑯᒥᑐᐃᐧᓇᐣ ᐊᐸᒋᒋᑲᑌᑭᐣ. 



4. ᐊᐣᑎ ᐱᑯ ᑫᐃᔑᓇᐦᐃᓭᐠ, ᑕᑭᓂᑲᓂ ᑲᓇᐊᐧᐸᐣᒋᑲᑌᐸᐣ ᐊᓂᔑᓂᓂᑲᐠ ᒋᐃᔑᐸᑭᑎᓂᐨ 
ᐊᐊᐧᔑᐡ ᑲᐅᑕᐱᓂᐨ; ᑭᐡᐱᐣ ᐁᑕ ᐸᓂᒪ ᒥᑐᓂ ᑭᑫᐧᓇᐃᐧᐃᔑ ᐸᑭᑎᓇᑲᓄᐨ ᐸᑲᐣ 
ᒋᐃᔑᐊᓴᑲᓄᐨ ᒋᐃᔑᑲᓇᐁᐧᐣᑕᑯᓯᐨ ᑲᓇᐁᐧᓂᒪᐊᐧᓱᐃᐧᓂᐠ.	  

	  
ᐃᐁᐧ ᒪᐊᐧᐨ ᑫᑭᓂᑲᓇᑌᑭᐸᐣ ᒋᑭᐃᐧᐣᒋᑫᒪᑲᑭᐸᐣ ᐅᐁᐧ ᐊᓂᔑᓂᓂᑲᐠ ᒋᐃᔑᐸᑭᑎᓂᐨ ᐊᐊᐧᔑᐡ 
ᑲᐅᑕᐱᓂᐨ ᐃᐧᓇᐊᐧ ᐊᓂᔑᓂᓂᐃᐧ ᑎᐯᐣᒋᑫᐃᐧᓇᐣ ᐅᑐᐣᒋᑎᐯᓂᒪᐊᐧᐣ, ᐅᒥᔓᒥᒪᐠ, ᐅᑯᒥᒪᐠ ᒥᓇ 
ᑯᑕᑭᔭᐠ ᐊᐧᑯᒪᑲᓇᐠ. ᒋᓂᑲᓂ ᑲᓇᐊᐧᐸᐣᒋᑲᑌᐠ ᐊᐧᑯᒪᑲᓇᐠ ᒋᐃᐧᒋᐦᐊᐊᐧᐨ ᐅᐊᐧᑯᒪᑲᓂᐊᐧ. 
	  
ᒋᓂᑲᑌᓂᑲᑌᑭᐣ ᑲᓇᓇᑲᒋᒋᑲᑌᑭᐣ ᑲᐯᔑᐃᐧᓇᐣ, ᐅᓂᑭᐦᐃᑯᒪᐃᐧ ᐊᐸᒋᒋᑲᓇᐣ ᑫᐅᐣᒋ ᑭᑫᐣᑕᒧᓂᑕᐧ, 
ᒋᐅᔑᒋᑲᑌᐠ ᒥᓇ ᑭᑭᓄᐦᐊᒪᑫᐃᐧᐣ (PRIDE) ᒥᓇ ᐊᓄᑭᐃᐧᓇᐣ ᑲᑭᐃᓇᒋᑲᑌᑭᐣ ᑎᐯᐣᒋᑫᐃᐧᓇᐣ 
ᑫᐅᐣᒋ ᓇᓇᑲᒋᒋᑲᑌᑭᐣ (SAFE) ᐃᒪ ᐊᓂᔑᓂᓂᐃᐧ ᑕᔑᑫᐃᐧᓇᐣ ᐸᓂᒪ ᑕᐡ ᑭᒥᓇᐧᒋᑲᑌᑭᐣ ᒋᐅᐣᒋ 
ᑎᐸᐸᐣᒋᑫᒪᑲᑭᐣ ᐊᓂᔑᓂᓂ ᑲᐃᔑᐱᒥᓂᔕᐦᐊᐠ ᐅᐱᒪᑎᓯᐃᐧᐣ. ᐅᐡᑭ ᑫᑯᓇᐣ ᓇᑕᐁᐧᐣᑕᑲᐧᐣ 
ᒋᐅᓇᒋᑲᑌᑭᐣ ᑫᐃᐧᒋᐦᐃᑯᐊᐧᐨ ᐊᓂᔑᓂᓂᐊᐧᐠ. ᑫᔭᓂᒪᒋᑕᓂᐊᐧᐠ, ᐊᐧᐁᐧ ᐅᑭᒪᐃᐧᐣ ᐁᑲᐧ ᐊᔑᐨ 
ᓂᐦᓴᐧᔦᐠ ᑲᐅᐣᒋ ᑲᓇᐊᐧᐸᐣᑕᒧᐊᐧᐨ ᐊᐊᐧᔑᔑᐃᐧᑭᒪᐃᐧᓂ, ᐃᐧᑕᓄᑭᒥᑐᐊᐧᐠ ᐁᐃᐧᐅᓇᑐᐊᐧᐨ 
ᑫᑭᑭᓄᐡᑭᑫᒪᑲᐠ ᐊᓂᔑᓂᓂᑲᐠ ᑲᐸᑭᑎᓂᑕᐧ ᐊᐊᐧᔑᔕᐠ ᐊᐊᐧᔑᒣ ᒋᓂᓯᑐᒋᑲᑌᐠ ᒥᓇ ᒋᐊᐸᒋᑐᐊᐧᐨ 
ᐅᐁᐧ ᐊᐊᐧᔑᔑᐃᐧᑭᒪᐠ ᒥᓇ ᐊᓂᔑᓂᓂᐃᐧ ᑕᔑᑫᐃᐧᓇᐣ. 
	  
ᓇᑕᐁᐧᐣᑕᑲᐧᐣ ᒋᒪᒥᓄᐱᐦᐃᑲᑌᑭᐣ ᑭᑭᓄᐦᐊᒪᑫᐃᐧᐣ ᑲᐃᓇᑌᐠ ᐃᒪᐃᓀᑫ ᐊᓂᔑᓂᓂᐃᐧ ᐱᒪᑎᓯᐃᐧᐣ 
ᑲᐃᔑᓇᑲᐧᐠ ᐃᐡᑯᓂᑲᓂᐠ ᒥᓇ ᑯᑕᑭᔭᐣ ᐸᑲᐣ ᑲᐃᓯᓭᐊᐧᐨ ᐅᐱᒪᑎᓯᐃᐧᓂᐊᐧᐠ. ᑭᔕᐨ ᔓᓂᔭ 
ᐅᓇᑭᐣᒋᑫᐃᐧᐣ (ᐃᓇᐱᐣ ᐅᓇᒋᑫᐃᐧᐣ #11) ᓇᑕᐁᐧᐣᑕᑲᐧᐣ ᒋᐊᓴᑲᓄᐨ ᐃᒪ ᐊᓂᔑᓂᓂᐃᐧ 
ᑲᓇᐁᐧᓂᒪᐊᐧᓱᑕᒪᑫᐃᐧᓂᐠ ᑲᐅᐣᒋ ᐊᓱᐡᑲᒪᑫᐃᐧ ᐊᓄᑭᑕᒪᑫᐊᐧᐨ ᐊᐊᐧᔑᔑᐃᐧᑭᒪᐃᐧᓂᐠ ᐊᓂᔑᓂᓂᐃᐧ 
ᑕᔑᑫᐃᐧᓇᐣ ᑲᐅᐣᒋ ᐊᓄᑲᑕᒧᐊᐧᐨ. ᐅᑯᐁᐧᓂᐊᐧᐠ ᐅᑕᓄᑭᐠ ᑲᑭᐅᐣᒋ ᐊᓄᑭᐦᐃᐣᑕᐧ 
ᐊᐊᐧᔑᔑᐃᐧᑭᒪᐃᐧᓂᐠ ᐅᑐᐣᒋ ᐊᓄᑲᑕᓇᐊᐧ ᐊᓂᔑᓂᓂᐃᐧ ᑕᔑᑫᐃᐧᓇᐣ ᐁᑲᐧ ᒥᓇ ᐁᐡᑲᑦ 
ᒪᓯᓇᐦᐃᑫᐃᐧᑲᒥᑯᐣ ᐅᑕᔭᓇᐊᐧ ᑲᐃᔑᒥᔕᑭᐣ ᑕᔑᑫᐃᐧᓇᐣ. ᐁᒪᐧᔦ ᓇᐣᑕ ᑐᒋᑲᑌᐠ, ᐅᑲᑭᐁᐧ 
ᓇᓇᑲᒋᑐᓇᐊᐧ ᐊᓂᐣ ᐁᔑᓇᑲᐧᑭᐣ ᑲᐃᔑᑲᐁᐧᐣᑕᑯᓯᐊᐧᐨ ᐊᐊᐧᔑᔕᐠ ᑲᑭᐅᑕᐱᓂᑕᐧ ᐁᑲᐧ ᐊᐱᐣ 
ᒋᐸᑭᑎᓂᑲᑌᐠ ᐅᐡᑭ ᐅᓇᒋᑫᐃᐧᐣ ᑫᐅᐣᒋ ᒥᓄᐡᑲᒪᑲᐠ ᐊᓄᑭᐃᐧᐣ.    
 

5. ᒪᒥᓄᓂᑫᐃᐧᐣ ᒥᓇ ᒪᒥᓄᒥᑐᐃᐧᐣ ᑲᑲᐡᑭᑐᐊᐧᐨ ᒋᐃᔑᑭᑭᓄᐦᐊᒪᑫᐊᐧᐨ ᒥᓇ ᑲᑭ 
ᑭᑭᓄᐦᐊᒪᐃᐧᐣᑕᐧ ᒥᓄᓂᑫᐃᐧᐣ ᑫᑐᒋᑲᑌᐠ ᐁᑲ ᑲᓇᐦᐊᐸᒥᑎᓇᓄᐊᐧᐠ (ADR) ᓇᑕᐁᐧᐣᑕᑲᐧᐣ 
ᒋᑭᑭᒪᑲᐠ ᐅᒪ ᑲᑕᓱᐊᓄᑲᑌᐠ ᐊᐊᐧᔑᔑᐃᐧᑭᒪᐃᐧᐣ. 	  

	  
ᑭᒋᓀᐣᑕᑲᐧᐣ ᒋᐱᒥᓂᔕᐦᐃᑲᑌᐠ ᑲᑭᐃᔑ ᐅᓇᒋᑲᑌᑭᐣ ᐊᓄᑭᐃᐧᓂᐠ ᐃᒪ ᑲᑭᓇ ᐊᐊᐧᔑᔑᐃᐧᑭᒪᐃᐧᓂᐠ 
ᒋᑭᐁᐧᐸᑭᑎᓇᐊᐧᐨ ᐊᐊᐧᔑᔕᐣ ᑲᐃᔑᐸᔭᑕᑭᓭᓂᐠ ᒥᓇ ᓴᑭᐦᐃᐁᐧᐃᐣ ᑲᐃᔑᑕᑲᐧᓂᐠ ᑲᐅᐣᒋᑎᐯᐣᑕᑯᓯᐨ 
ᒥᓇ ᐅᑕᔑᑫᐃᐧᓂᐠ. ᐁᑲᐧ ᐃᐁᐧ ᑲᐃᔑᓂᓯᑐᒋᑲᑌᐠ ᒋᑭᐊᔭᐸᐣ ᑲᑲᐡᑭᑐᐨ ᒋᒪᒥᓄᓂᑫᐨ ᒥᓇ 
ᒪᒥᓄᒥᐁᐧᐨ ᐁᑲ ᑲᐃᔑᓇᐦᐃᓭᓂᐠ ᒥᐦᐅᐁᐧᓂ ᒪᐊᐧᐨ ᑲᓂᑲᓂ ᑲᓇᐊᐧᐸᐣᑕᒧᐧᐊᐨ ᐊᐊᐧᔑᔑᐃᐧᑭᒪᐠ 
ᑲᐃᔑᐃᐧᒋᐦᐊᐨ ᑎᐯᐣᒋᑫᐃᐧᓇᐣ. ᐁᑲᐧ ᑲᑭᐊᔭᒥᐦᐃᐣᑕᐧᐸᐣ ᒥᔑᐣ ᐅᓂᑭᐦᐃᑯᒪᐠ ᐅᑭᐃᓀᐣᑕᓇᐊᐧ 
ᐊᐊᐧᔑᔑᐃᐧᑭᒪᐣ ᐁᑲ ᐅᐁᐧᓂ ᐁᐃᐧᐃᔑ ᐃᐧᒋᐦᐊᐊᐧᐨ ᑎᐯᐣᒋᑫᐃᐧᓇᐣ. ᑲᐃᐧᐣ ᑲᔦ ᒋᑕᑲᐧᐠ 
ᑌᐯᐧᑕᑎᐃᐧᐣ. ᐅᓇᒋᑫᐃᐧᓇᐣ ᐊᓇᑭ ᐸᐸᑭᑎᓂᑲᑌᐸᓂᐣ ᐁᑲᐧ ᔕᑯᐨ ᑲᐃᐧᐣ ᒋᑭᐅᐣᒋ ᑲᐡᑭᒋᑲᑌᐠ 
ᒋᐱᒥᓂᔕᐦᐃᑲᑌᑭᐣ ᐁᐧᓴ ᑲᐯᐦᐃ ᑲᐱᒥᐊᔭᐣᒋᓭᑭᐣ ᑫᑯᓇᐣ ᒋᑭᐅᐣᒋ ᑭᐁᐧᐸᑭᑎᓂᐨ ᐊᐊᐧᔑᐡ 
ᐅᐊᐧᑯᒪᑲᓂᑲᐠ. ᐃᐁᐧ ᐊᓇᑭᐃᔑᓇᑲᐧᑭᐸᐣ ᒋᔭᓂᑭᐁᐧᐃᓂᑕᐧ ᐊᐊᐧᔑᔕᐠ ᑲᐃᐧᐣ ᒋᐅᐣᒋ ᑲᐡᑭᒋᑲᑌᐠ, 
ᐁᑲᐧ ᑎᐯᐣᒋᑫᐃᐧᓇᐣ ᐅᑭᐃᔑᐊᐧᐸᐣᑕᓇᐊᐧ ᐁᑲ ᐃᐧᑲ ᐁᐅᐣᒋ ᐊᔑᑎᓂᑕᐧ ᐊᐱ ᑲᐅᓇᒋᑲᑌᓂᑭᐣ ᐊᓂᐣ 
ᑫᐃᔑᐱᒥᐃᐧᒋᐦᐃᐣᑕᐧ.   	  	  
	  
ᒪᒥᓄᓂᑫᐃᐧᐣ ᒥᓇ ᒪᒥᓄᒥᑐᐃᐧᐣ ᑲᐊᓄᑲᑕᒧᐊᐧᐨ ᒥᐱᑯ ᐁᑕ ᐃᐁᐧᓂ ᑫᔭᓄᑲᑕᒧᐊᐧᐨ ᒋᒪᒥᓄᐱᒋᑫᐊᐧᐨ 
ᒥᓇ ᒪᒥᓄᒥᐁᐧᐊᐧᐨ. ᐅᐁᐧᓂ ᑲᐃᓇᓄᑭᐨ, ᐅᑭᑭᔑᑐᐣ ᐅᑭᑭᓄᐦᐊᒪᑯᐃᐧᐣ ᐊᐊᐧᔑᔑᐃᐧᑭᒪᐃᐧᓂᐠ 



ᒋᐃᔑᐊᓄᑭᑕᒪᑫᐨ, ᒥᓇ ᑕᐃᓇᑯᓇᑲᓄ ᒋᑭᐁᐧᐸᑭᑎᓇᐨ ᐊᐊᐧᔑᔕᐣ ᑲᑭᐅᐣᒋ ᐅᑕᐱᓂᒥᐨ ᐁᑲᐧ ᒥᓇ 
ᒋᐅᐣᒋ ᐊᐧᐃᐧᒋᐦᐊᐨ ᑎᐯᐣᒋᑫᐃᐧᓂ ᑫᒋᓇᐨ ᑲᑭᐃᔑ ᐅᓇᑕᒪᐃᐧᐣᑕᐧ ᒋᐃᐧᒋᐃᓀᐣᑕᒧᒥᑐᐊᐧᐨ ᒥᓇ 
ᒋᔭᓂᑌᐱᓇᒧᐊᐧᐨ ᐊᐱ ᑲᑭᐃᔑ ᐅᓇᑕᒪᐃᐧᐣᑕᐧᐸᐣ. ᑲᐃᓇᓄᑭᑕᑫᐨ ᑐᑲᐣ ᐅᐁᐧ ᑲᑭᐃᐧᐣᒋᑲᑌᐠ 
ᑕᐃᓇᓄᑭᑕᒪᑫ ᒋᐅᐣᒋ ᐱᒥ ᑲᓄᒋᑫᑕᒪᐊᐧᐨ ᑎᐯᐣᒋᑫᐃᐧᓂ, ᒥᓇ ᒋᐸᔭᑌ ᐃᐧᐣᑕᒪᐊᐧᐨ ᐁᔑᓇᑲᐧᓂᐠ 
ᑫᑭᐅᐣᒋ ᐃᐧᒋᐦᐃᐣᑕᐧ ᐃᐧᑭᐁᐧᐡᑲᐊᐧᐨ ᐅᑕᔑᑫᐃᐧᓂᐊᐧᐠ, ᑭᒋᐦᐊᐠ ᑲᐅᐣᒋ ᒪᒥᓄᒥᐁᐧᐊᐧᐨ ᒥᓇ ᐊᐁᐧᓀᐣ 
ᒪᔭᑦ ᐊᐊᐧᔑᔑᐃᐧ ᐊᓄᑭᓇᑲᐣ ᑫᐱᒥᓇᑲᒋᐦᐃᑯᐨ. ᑕᐸᔭᑌᓇᑯᒋᑲᑌᐊᐧᐣ ᐱᒥᓂᔕᐦᐃᑫᐃᐧᓇᐣ ᒥᓇ ᒋᑭᐁᐧ 
ᑭᑭᓄᐦᐊᒪᐃᐧᐣᑕᐧ ᑫᒋᓇᐨ ᑲᐊᓄᑲᓂᑕᐧ ᒋᑕᑭᐧᐊᐧᐨ ᒥᓇ ᐱᑯ ᒋᑕᑲᐧᐠ ᑕᔑᑫᐃᐧᓂᐠ ᒥᓇ ᑭᒋᐦᐊᐃᐧ 
ᐊᓱᐡᑲᒪᑫᐃᐧᐣ. ᐅᐁᐧ ᑐᑕᒧᐃᐧᐣ ᑕᐅᐣᒋ ᐱᒥᓂᓯᐡᑲᒪᑲᐣ ᐁᑲ ᒋᒥᑯᐡᑲᑌᐣᑕᒥᐦᐃᐣᑕᐧ ᑎᐯᐣᒋᑫᐃᐧᓇᐣ 
ᐊᐱ ᑭᑭᔑᐅᓀᐣᒋᑲᑌᐠ. ᒥᐦᐃᒪ ᑲᔦ ᑫᐅᐣᑎᓂᑲᑌᐠ ᒥᓯᐁᐧ ᐅᐱᒪᑎᓯᐃᐧᓂᐊᐧᐠ ᑫᐅᐣᒋ ᐃᐧᒋᐦᐃᑯᐊᐧᐨ 
ᒥᓯᐁᐧ ᑎᐯᐣᒋᑫᐃᐧᓂᐠ ᐊᓂᐡ ᒥᐦᐅᒪ ᒪᐊᐧᐨ ᑲᐧᔭᐠ ᑫᐃᔑ ᐃᐧᒋᐦᐊᑲᓄᐨ ᐊᐊᐧᔑᐡ.    
	  

“ᑭᒋᓀᐣᑕᑲᐧᐣ ᒋᐱᒥᓂᔕᐦᐃᑲᑌᐠ ᑲᑭᐃᔑ ᐅᓇᒋᑲᑌᑭᐣ 
ᐊᓄᑭᐃᐧᓂᐠ ᐃᒪ ᑲᑭᓇ ᐊᐊᐧᔑᔑᐃᐧᑭᒪᐃᐧᓂᐠ 
ᒋᑭᐁᐧᐸᑭᑎᓇᐊᐧᐨ ᐊᐊᐧᔑᔕᐣ ᑲᐃᔑᐸᔭᑕᑭᓭᓂᐠ ᒥᓇ 
ᓴᑭᐦᐃᐁᐧᐃᐣ ᑲᐃᔑᑕᑲᐧᓂᐠ ᑲᐅᐣᒋᑎᐯᐣᑕᑯᓯᐨ ᒥᓇ 
ᐅᑕᔑᑫᐃᐧᓂᐠ.”	  

	  
Capacity Building  
ᒋᑌᐱᓭᐠ ᑫᐅᐣᒋ ᐃᐧᒋᐦᐃᐁᐧᒪᑲᐠ ᐊᓄᑭᐃᐧᐣ 
	  

6. ᓄᑯᑦ ᐃᑯ ᒋᐅᓇᒋᑲᑌᐠ ᓂᑲᐣ ᑫᔭᓂ ᐊᐸᑕᑭᐣ ᐊᓄᑭᐃᐧᓂᐠ.	  
	  
ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐃᐧᐣ ᐃᐧᒋᐦᐃᐁᐧᐃᐧᐣ ᑲᐃᐧᐃᔑ ᐅᓇᒋᑲᑌᑭᐣ ᐊᔕ ᒋᑭᐅᓇᒋᑲᑌᑲᐧᐸᐣ 
ᓂᐊᐧᔦᐠ ᐃᓀᑫ ᐅᐣᑌᕑᐃᔪ, ᑭᐁᐧᑎᓄᐠ, ᔕᐊᐧᓄᐠᐊᐧᐸᓄᐠ, ᔕᐊᐧᓄᐠᓀᐣᑲᐱᐦᐊᓄᐠ ᒥᓇ ᓀᓇᐤ ᐃᓀᑫ 
ᒋᔭᓂᒧᒋᑲᑌᑭᐣ ᑫᐃᔑᑌᐱᓭᐃᐧᓇᑲᐧᐠ ᑫᐅᐣᒋ ᐃᐧᒋᐦᐃᐁᐧᒪᑲᐠ ᐊᓄᑭᐃᐧᐣ ᐃᒪ ᑲᑕᓇᓄᑲᑌᑭᐣ 
ᐃᐧᒋᐦᐃᐁᐧᐃᐧᓇᐣ ᒥᓇ ᐱᑯ ᐅᓇᑯᓂᑫᐃᐧᓀᓴᐣ ᑲᐃᔑᑭᑭᓂᑲᑌᑭᐣ ᑲᑭᔭᓄᒋ ᐊᒋᐃᐧᓂᑲᑌᑭᐣ 
ᐊᓄᑭᑕᑫᐃᐧᓇᐣ ᐊᓂᔑᓂᓂᐊᐧᐠ ᑲᐱᒧᑕᒪᓱᐊᐧᐨ. ᐁᑲᐧ ᐅᐁᐧ ᐅᓇᐸᐣᒋᑫᐃᐧᐣ ᑲᐃᐧᓄᒋᒋᑲᑌᐠ, 
ᒋᐅᓇᐸᒥᐣᑕᐧ ᑫᐊᐱᑕᒧᐊᐧᐨ ᑫᐱᒥ ᑭᑭᓄᐡᑲᒪᑫᐊᐧᐨ ᐱᓂᐡ ᒋᔭᓂᔑᐅᓇᒋᑲᑌᑭᐣ ᐃᒪ ᑲᐅᐣᒋ 
ᐸᑭᐱᓴᓄᑲᑌᑭᐣ ᒋᐅᐣᒋ ᓂᑲᓂᐡᑲᒧᐊᐧᐨ ᒋᐅᓇᑐᐊᐧᐨ ᐅᓇᑯᓂᑫᐃᐧᓀᓴᐣ ᑫᒥᐱᐊᐸᒋᑐᐊᐧᐨ 
ᐅᑕᓄᑭᐃᐧᓂᐊᐧᐠ. ᐅᒪ ᐸᑫᐱᐦᐃᑲᓂᐠ ᑕᑭᐃᔑ ᐊᐸᑕᐣ ᐅᓇᒋᑫᐃᐧᓂᐠ #15. ᐊᓇᐃᐧᐣ ᐅᑭᒪᐃᐧᐣ 
ᐅᑭᑲᑫᐧᑐᑕᓇᐸᐣ ᓄᑯᒥᑫ ᐁᑭᐸᔭᑌᓇᑯᑐᐨ ᐊᐊᐧᔑᔑᐃᐧᑭᒪᐃᐧ ᐊᓄᑭᑕᒪᑫᐃᐧᐣ ᑫᐃᔑᐱᒪᓄᑲᑌᐠ, ᔕᑯᐨ 
ᑭᔭᐱᐨ ᒥᐢᑕᐦᐃ ᐃᔑᓇᐧᑲᐣ ᒋᒪᒥᓇᐧᒋᑲᑌᐠ. ᐅᒪ ᐊᓄᑭᐃᐧ ᒪᓯᓇᐦᐃᑲᐣ ᓇᑕᐁᐧᐣᑕᑲᐧᐣ ᒋᑭᑭᓂᑲᑌᐠ: 
ᒋᐸᔭᑌᐃᐧᐣᒋᑲᑌᐠ ᐊᓂᐣ ᐊᐱ ᑫᒪᑕᓄᑲᑌᐠ ᑲᑭᐅᓇᓯᓇᐦᐃᑲᑌᐠ; ᑲᐃᔑᓇᑕᐁᐧᐣᑕᑲᐧᐠ ᒋᑐᒋᑲᑌᐠ 
ᑫᐊᓂᔑᒪᑕᓄᑲᑌᐠ ᐁᑲᐧ ᒥᓇ ᑲᐃᓇᓄᑭᐊᐧᐨ ᒥᓇ ᑲᐃᔑᐸᐸᒥᓯᐊᐧᐨ ᐊᓂᔑᓂᓂᐊᐧᐠ, ᑲᐅᐣᒋ 
ᐸᐱᑭᓯᔭᑭᐣ ᒪᓯᓇᐦᐃᑫᐃᐧᑲᒥᑯᐣ ᒥᓇ ᑕᔑᑫᐃᐧᓂᐠ ᑲᐊᔭᒪᑲᐠ ᐊᐊᐧᔑᔑᐃᐧᑭᒪᐃᐧ ᐊᓄᑭᐃᐧᐣ. ᐁᑲᐧ ᒥᓇ 
ᐅᓀᐣᑕᒧᐃᐧᓇᐣ ᐁᑲ ᐃᐧᓀᑕᐊᐧ ᒋᑭᐯᔑᑯ ᐅᓀᐣᑕᒧᐊᐧᐸᐣ ᑲᐅᐣᒋ ᐸᐱᑭᓯᔭᑭᐣ ᐊᓄᑭᐃᐧᓇᐣ. ᐅᑭᒪᐃᐧᐣ 
ᐃᓯᓭᓂᐸᐣ ᒋᑭᐅᑕᐱᑕᓇᑭᐸᐣ ᓇᐊᐧᐨ ᒋᑕᐱᑕᐃᐧᓇᑲᐧᑭᐣ ᑲᐅᓀᐣᒋᑲᑌᑭᐣ ᑫᐃᓇᓄᑭᑕᒪᑫᒪᑲᑭᐣ 
ᐊᐊᐧᔑᔑᐃᐧᑭᒪᐃᐧᓇᐣ.  
	  
ᐁᑲ ᑲᑕᑲᐧᑭᐣ ᐅᓇᑯᓂᑫᐃᐧᓀᓴᐣ ᒥᓇ ᑫᐃᔑᐱᒥᓂᔕᐦᐃᑲᑌᑭᐣ ᑫᐊᐸᑕᑭᐣ ᐃᒪ ᑲᑭᐅᓀᐣᒋᑲᑌᑭᐣ ᐅᐡᑭ 
ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐃᐧᓇᐣ ᐅᐣᒋ ᑲᑭᐱᓂᑫᒪᑲᓄᐣ ᒥᓇ ᐅᐣᑕᒥᐦᐃᐁᐧᒪᑲᓄᐣ ᐁᐧᑎ ᑲᐅᐣᒋ 
ᐊᓂᑫᐸᐱᑭᓯ ᐱᒧᒋᑲᑌᑭᐣ ᐊᓄᑭᐃᐧᓇᐣ ᒥᓇ ᐱᑯ ᐃᒪ ᐊᓂᔑᓂᓂᑲᐠ ᑲᐅᐣᒋ ᑲᓇᐊᐧᐸᐣᒋᑲᑌᑭᐣ. ᐁᑲᐧ 
ᐊᐱᐣ ᓄᑯᑦ ᐁᑲ ᑲᑫᒋᓇᐁᐧᐣᑕᑲᐧᐠ ᐅᒪ ᐃᓀᑫ ᐃᐁᐧ ᑲᐅᐣᒋ ᐃᓯᓭᐠ ᐁᑲ ᑲᑌᐸᑫᓂᒥᑎᓇᓄᐊᐧᐠ ᒥᓇ 
ᐁᑲ ᑲᐧᔭᐠ ᑲᐃᓯᓭᐠ ᐊᔭᒥᐦᐃᑐᐃᐧᐣ ᒪᐊᐧᐨ ᑲᒪᒋᐱᒋᑫᒪᑲᐠ ᐅᒪ. ᐊᑎᑲ ᐃᐁᐧ ᐯᔑᐠ ᑫᑯᐣ, ᐃᐡᑯᓂᑲᓂᐠ 
ᑲᔕᐳᓇᒧᐊᐧᐨ ᐅᑐᓇᒋᑫᐃᐧᓂᐊᐧ ᐁᑲ ᑲᐸᑭᑎᓇᐊᐧᐨ ᐁᐧᒥᑎᑯᔑᐃᐧ ᐊᐊᐧᔑᔑᐃᐧᑭᒪᐣ ᒋᐱᐱᐣᑎᑫᓂᐨ 



ᐅᑕᔑᑫᐃᐧᓂᐊᐧᐠ, ᐁᔭᓂᐱᒥ ᒪᐡᑲᐁᐧᐣᑕᑲᐧᓂᐠ ᐅᐊᐧᐊᐧᓀᐣᑕᒧᐃᐧᓂᐊᐧ ᑲᐃᔑᐊᐧᐸᒪᐊᐧᐨ ᐁᐧᒥᑎᑯᔑᐃᐧ 
ᐊᐊᐧᔑᔑᐃᐧᑭᒪᐣ ᑲᐃᓇᓄᑭᓂᐨ ᐅᑎᐡᑯᓂᑲᓂᐊᐧᐠ. ᓂᔕᐧᔦᑭᓇᑲᐧᐣ ᐅᒪ ᓂᑲᓂᑕᒪᑫᐃᐧᓇᐣ ᐁᑲ ᑲᐃᔑ 
ᒥᓄᑲᓇᐊᐧᐸᒥᑐᒪᑲᑭᐣ. ᐸᓂᒪ ᑕᐡ ᐁᑕ ᐊᓂᔑᓂᓂ ᐊᔭᐸᐣ ᑲᐡᑭᐦᐅᐃᐧᓂ ᒥᓇ ᐊᓄᑭᐃᐧᓇᐣ ᑫᑭᐅᐣᒋ 
ᐱᒧᑐᐸᐣ ᐊᓂᒥᓭᐃᐧᓇᐣ, ᐊᐊᐧᔑᔕᐠ ᐃᒪ ᑕᔑᑫᐃᐧᓂᐠ ᑲᑲᐯᔑᐊᐧᐨ ᑲᐃᐧᐣ ᒋᑎᐱᐃᐧᒋᐦᐊᑲᓄᐊᐧᐨ 
ᑲᓇᐁᐧᐣᑕᑯᓯᐃᐧᓂᐠ.     
	  
ᑲᔕᐳᐊᐸᑕᑭᐣ ᐃᓇᔓᐁᐧᐃᐧᓇᐣ ᐊᓂᔑᐸᐸᑭᑎᓂᑲᑌᐊᐧᐣ ᒥᓯᐁᐧ ᐅᒪ ᑲᓇᑕ ᐊᐦᑭᐠ ᐊᓂᐣ ᐊᓂᔑᓂᓂᐃᐧ 
ᐊᐊᐧᔑᔑᐃᐧᑭᒪᐃᐧᓇᐣ ᑫᑭᐃᔑᐱᒧᒋᑲᑌᑲᐧᐸᐣ; ᐊᑎᑲ ᑐᑲᐣ, ᐁᐧᑎ ᑊᕑᐃᑎᐡ ᑲᓫᐊᑦᐱᔭ ᐊᔕ ᐃᐧᓇᐊᐧ 
ᐅᑕᔭᓇᐊᐧ ᑫᐃᔑᐱᒪᓄᑲᑕᒧᐊᐧ ᐅᑐᓇᐸᐣᒋᑫᐃᐧᓂᐊᐧ ᒥᓇ ᑫᐃᔑᒪᒋᑕᒪᑲᓂᑭᐣ ᐅᑐᐡᑭ 
ᐊᓄᑭᑕᒪᑫᐃᐧᓂᐊᐧ ᐁᑲᐧ ᒥᓇ ᒪᓂᑐᐸ ᐅᑭᐊᔑᑎᓇᐊᐧᐣ ᑲᐊᓂᔑᓂᓂᐃᐧ ᐅᑲᐧᐱᐊᐧᐨ ᒋᐅᐣᒋ 
ᓂᑲᓂᐡᑲᒧᐊᐧᐨ ᐊᓄᑭᐃᐧᐱᒧᒋᑫᐃᐧᓂ. ᐁᑲᐧ ᒥᓇ ᐃᒪ ᑊᕑᐟᑎᐡ ᑲᓫᐊᑦᐱᔭ ᓇᓇᑲᐃᐧᓇᑲᐧᓄᐣ ᑲᐃᐧᐃᔑ 
ᒪᑕᓄᑲᑕᒧᐊᐧᐨ ᐊᓂᐣ ᑫᔭᓂᔑ ᐃᐧᒋᐦᐃᐣᑕᐧ ᒥᔑᐣ ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᐅᑕᐱᓂᑕᐧ. ᐅᐁᐧ 
ᑲᐃᐧᐃᔑᐱᒪᓄᑲᑕᒧᐊᐧᐨ ᑕᑭᑲᑌᐊᐧᐣ ᑲᑭᐅᓇᑐᐊᐧᐨ ᐅᓇᑯᒥᑐᐃᐧᓂᐊᐧ ᐅᑭᒪᐃᐧᐣ ᒥᓇ ᐊᓂᔑᓂᓂᐃᐧ 
ᑕᔑᑫᐃᐧᓇᐣ ᒋᑭᐁᐧ ᒥᓂᑕᐧ ᐁᐧᐡᑲᐨ ᑲᑭᐱᐃᔑ ᐱᒧᑐᐊᐧᐨ ᐅᑕᐊᐧᔑᔑᐃᐧ ᑲᓇᐁᐧᐣᒋᑫᐃᐧᓂᐊᐧ ᒥᓇ 
ᑎᐯᐣᒋᑫᐃᐧ ᐊᓱᐡᑲᒪᑫᐃᐧᓂᐊᐧ ᐃᒪ ᐅᑎᐡᑯᓂᑲᓂᐊᐧᐠ. ᐅᓄᐁᐧᓂᐊᐧᐣ ᓇᑯᒥᑐᐃᐧᓇᐣ ᑲᔦ 
ᑕᐃᔑᑲᓇᐊᐧᐸᐣᒋᑲᑌᐊᐧᐣ ᐅᓇᐸᐣᒋᑫᐃᐧ ᓇᑯᒥᑐᐃᐧᓇᐣ. ᐁᑲᐧ ᒥᓇ ᑯᑕᐠ, ᑲᑭ ᑭᒋᐊᓄᑲᑌᑭᐣ ᑲᑭᑭᐁᐧ 
ᒥᓇᐧᒋᑲᑌᑭᐣ ᒪᓂᑐᐸ ᐊᐊᐧᔑᐡ ᒥᓇ ᑎᐯᐣᒋᑫᐃᐧᐣ ᐊᓄᑭᑕᒪᑫᐃᐧᓇᐣ ᑲᑭᐅᓇᒋᑲᑌᑭᐣ ᒥᓇ ᑫᐊᐸᑕᑭᐣ 
ᐃᒪ ᑲᑭᐅᐣᒋ ᓇᓇᑕᐃᐧᑭᑫᐣᒋᑲᑌᑭᐣ ᐊᓂᔑᓂᓂᐃᐧ ᑎᐸᑯᓂᑫᐃᐧ ᓇᓇᐣᑕᐃᐧ ᑭᑫᐣᒋᑫᐃᐧᓂᐠ - 
ᐊᐊᐧᔑᔑᐃᐧ ᐊᓄᑭᑕᒪᑫᐃᐧᐣ ᒪᒋᑕᐃᐧᐣ (AJI-‐CWI). ᐅᒪ ᑕᐡ ᑭᐅᐣᒋ ᑲᑫᐧᑌᐧᓇᓄᐊᐧᐣ ᒪᓂᑐᐸ 
ᐅᑭᒪᐃᐧᐣ ᒋᐃᐧᑕᓄᑭᒪᐨ ᐊᓂᔑᓂᓂᐊᐧᐠ ᒥᓇ ᐃᐧᓴᑯᑌᐃᐧᓂᓂᐊᐧᐠ ᑲᓂᑲᓂᑕᒪᑫᐊᐧᐨ ᒋᐅᓀᐣᑕᒧᐊᐧᐨ 
ᑫᐃᔑᓇᑲᐧᐠ ᐅᓇᒋᑫᐃᐧᐣ ᐃᒪ ᐊᓂᔑᓂᓂ ᒥᓇ ᐃᐧᓴᑯᑌᐃᐧ ᑕᔑᑫᐃᐧᓇᐣ ᒋᐅᓇᑐᐊᐧᐨ ᒥᓇ 
ᑫᐃᔑᐱᒧᑐᐊᐧᐨ ᐅᑕᐊᐧᔑᔑᐃᐧ ᐊᓄᑭᑕᒪᑫᐃᐧᓂᐊᐧ.    	  	  
	  
ᐊᐱ ᐊᓂᔑᓂᓂᐊᐧᐠ ᐊᓂ ᐅᓇᑕᒪᓱᐊᐧᐨ ᐅᑐᓇᑯᓂᑫᐃᐧᓂᐊᐧ ᒥᓇ ᒋᔭᓂᐱᒧᓂᑎᓱᐊᐧᐨ 
ᑲᐊᓂᔑᓂᓂᐃᐧᐊᐧᐨ, ᑫᐃᑲᐧᑌᓂᐠ ᐅᑕᓄᑭᑕᒪᑫᐃᐧᓂᐊᐧ ᑕᐅᐣᒋ ᐸᔭᑌᓇᑲᐧᓂ ᐊᐣᑎ ᑫᐅᐣᒋ 
ᑲᓇᐁᐧᐣᑕᑯᓯᐨ ᐊᐊᐧᔑᐡ ᐱᑯ ᐊᐣᑎ ᑲᐃᔑᑲᐯᔑᐨ. ᐊᐱ ᓂᐦᓴᐧᔦᐠ ᑲᐅᐣᒋᐸᐸᓂ ᐱᒧᓂᑎᓱᐊᐧᐨ ᑭᐃᐡᑲᐧ 
ᐊᔭᒥᐦᐃᑐᐊᐧᐨ ᒥᐦᐃᒪ ᑫᐅᐣᒋ ᒧᑭᓭᐠ ᒋᐸᔭᑌᓇᑲᐧᐠ ᓂᓯᑐᑕᒧᐃᐧᐣ ᑫᐃᔑᓇᑯᒋᑲᑌᐠ ᒋᒥᓄᐡᑲᒪᑲᐠ 
ᐊᓄᑭᑕᒪᑫᐃᐧᐣ, ᐁᑲᐧ ᒥᓇ ᑫᐃᑲᐧᑌᓂᐠ ᐅᑕᓄᑭᑕᒪᑫᐃᐧᓂᐊᐧ ᒥᓇ ᑲᐅᐣᑎᓂᐨ ᐊᓄᑭᐃᐧ ᔓᓂᔭ. 
	  

7. ᒋᐃᐧᒋᒋᑲᑌᐠ ᑫᐃᔑᑌᐱᓭᐠ ᐊᓄᑭᑕᒪᑫᐃᐧᐣ ᑲᐃᔑᓇᑕᐁᐧᐣᑕᑲᐧᐠ ᒋᐅᓇᐸᐣᒋᑲᑌᐠ 
ᐊᐊᐧᔑᔑᐃᐧᑭᒪᐃᐧᐣ ᐊᓂᔑᓂᓂᑲᐠ ᒋᐅᐣᒋ ᐱᒧᓭᒪᑲᐠ	  

	  
ᑲᐃᐧᐣ ᑲᑭᓇ ᐊᓂᔑᓂᓂᐃᐧ ᑕᔑᑫᐃᐧᓇᐣ ᒋᑲᑫᐧᑌᐱᓇᒧᐊᐧᐨ ᐊᐊᐧᔑᔑᐃᐧᑭᒪᐃᐧᐣ ᑲᐃᔑᐱᒧᒋᑲᑌᐠ 
ᑲᐃᔑᐱᒧᒋᑫᐨ ᑭᒋᐅᑭᒪ ᑲᓂᑲᓂᐡᑲᐠ ᐊᐊᐧᔑᔑᐃᐧᑭᒪᐃᐧᓂ, ᐁᑲᐧ ᔕᑯᐨ ᓂᓯᑕᐃᐧᓇᑲᐧᐣ ᐊᓂᔑᓂᓂᑲᐠ 
ᑲᐅᐣᒋ ᐱᒧᒋᑲᑌᑭᐣ ᐁᑲᐡᑭᑐᐊᐧᐨ ᒋᐱᒧᑐᐊᐧᐨ ᐅᑕᓄᑭᑕᒪᑫᐃᐧᓂᐊᐧ ᑐᑲᐣ: ᑎᑭᓇᑲᐣ ᐊᐊᐧᔑᐡ ᒥᓇ 
ᑎᐯᐣᒋᑫᐃᐧᐣ ᐊᓄᑭᑕᒪᑫᐃᐧᓇᐣ, ᐊᓂᔑᓇᐯ ᐊᐱᓄᒋ ᑎᐯᐣᒋᑫᐃᐧ ᐊᓄᑭᑕᒪᑫᐃᐧᓇᐣ, ᐯᔭᑯᑌᓄ - 
ᒉᒥᐢ ᒥᓇ ᐦᐊᐠᓴᐣ ᐯ ᑎᐯᐣᒋᑫᐃᐧ ᐊᓄᑭᑕᒪᑫᐃᐧᓇᐣ, ᐃᐧᒋᐦᐃᑎᐃᐧᐣ ᑎᐯᐣᒋᑫᐃᐧ ᐃᐧᒋᐦᐃᑐᐃᐧᐣ, 
ᑎᓫᐃᑯ ᐊᓂᔑᓇᐯᐠ ᑎᐯᐣᒋᑫᐃᐧ ᐃᐧᒋᐦᐃᐁᐧᐃᐧᐣ, ᒥᓇ ᐊᓂᔑᓇᐯ ᐊᐊᐧᔑᐡ ᒥᓇ ᑎᐯᐣᒋᑫᐃᐧ 
ᐊᓄᑭᑕᒪᑫᐃᐧᓇᐣ ᐃᒪ ᑐᕑᐊᐣᑐ. ᐃᐧᒋᐦᐃᑎᐃᐧᐣ ᐊᓄᑭᐃᐧᐣ ᐅᑐᐣᒋ ᐱᒥᓂᔕᐦᐊᓇᐊᐧ ᐅᓇᑯᓂᑫᐃᐧᓂ 
ᑲᐃᔑᓂᑲᑌᓂᐠ “ᓇᓂᑲᐣ ᐊᐱᓄᒋ:” ᐊᐊᐧᔑᔕᐠ ᓂᑲᐣ ᒋᑲᓇᐊᐧᐸᒥᐣᑕᐧ. ᐅᒪ ᑲᐃᐧᐣᒋᑫᒪᑲᐠ ᐊᓄᑭᐃᐧᐣ 
ᒪᐊᐧᐨ ᐁᒪᐡᑲᐃᐧᓯᒪᑲᐠ ᑕᐃᐧᓂᐠ ᐁᐊᓄᑲᓂᑕᐧ ᐊᐊᐧᔑᔕᐠ ᐁᐊᔑᑎᓂᑲᑌᑭᐣ ᑕᔑᑫᐃᐧᓂᐠ ᑲᐅᐣᒋᒪᑲᑭᐣ 
ᑭᑭᓄᐦᐊᒪᑫᐃᐧᓇᐣ ᒥᓇ ᐁᑭᐁᐧᐸᑭᑎᓂᑕᐧ ᐊᐊᐧᔑᔕᐠ ᑲᐅᐣᒋᑎᐯᐣᑕᑯᓯᐊᐧᐨ ᒥᓇ ᐅᑕᑭᐊᐧᐣᐠ. 
	  
ᑎᑭᓇᑲᐣ ᐊᐊᐧᔑᐡ ᒥᓇ ᑎᐯᐣᒋᑫᐃᐧᐣ ᐊᓄᑭᑕᒪᑫᐃᐧᓇᐣ ᐅᑐᔑᑐᓇᐣ ᐊᓄᑭᐃᐧᓇᐣ ᐃᒪ ᑕᔑᑫᐃᐧᓂᐠ 
ᐁᐅᐣᒋ ᑲᑫᐧ ᐃᐧᒋᒋᑲᑌᑭᐣ ᒋᔭᓂ ᓇᐣᑭᐦᐅᒪᑲᑭᐣ ᐊᓄᑭᑕᒪᑫᐃᐧᓇᐣ, ᑐᑲᐣ ᐊᓄᑭᓇᑲᓇᐠ ᐁᐱᒥ 



ᑭᑭᓄᐦᐊᒪᐃᐧᐣᑕᐧ ᒥᓇ ᐁᓇᓇᑐᓂᑲᑌᑭᐣ ᑲᓇᐁᐧᓂᒪᐊᐧᓱᑕᒪᑫᐃᐧᓇᐣ. ᐊᔑᑎᓂᑲᑌᐊᐧᐣ ᑲᔦ 
ᐊᓂᔑᓂᓂᑲᐠ ᑲᐅᐣᒋᓭᑭᐣ ᐃᐧᒋᐦᐃᐁᐧᐃᐧᓇᐣ ᑫᐅᐣᒋ ᒥᐣᒋᒥᓇᒧᐊᐧᐨ ᐅᑕᓂᔑᓂᓂᐊᐧᑎᓯᐃᐧᓂᐊᐧᐠ ᒥᓇ 
ᐊᓂᔑᓂᓂᐃᐧ ᑭᑫᐣᑕᒪᐃᐧᓇᐣ ᒥᓇ ᐱᑯ ᒋᐅᐣᒋ ᐱᒥᑭᑭᓄᐦᐊᒪᑯᐊᐧᐨ ᐅᑭᒋᐦᐊᒥᐊᐧᐣ. ᐊᓂᔑᓇᐯ 
ᐊᐱᓄᒋ ᒥᓇ ᐃᐧᒋᐦᐃᑎᐃᐧᐣ ᒪᐊᐧᐨ ᒥᓇᐧᔑᓄᐊᐧᐣ ᑲᑭᑭᓄᐦᐊᒪᑫᐊᐧᐨ ᐊᓂᔑᓂᓂᐃᐧ ᐃᔑᒋᑫᐃᐧᓇᐣ, 
ᐊᓂᔑᓂᓂᐃᐧ ᑭᑫᐣᑕᒪᐃᐧᓇᐣ ᒥᓇ ᐃᔑᑭᔐᐃᐧᓂ ᑲᑕᓇᓄᑭᑕᒪᑫᐊᐧᐨ. ᑯᑕᑭᔭᐣ ᐱᒧᒋᑫᐃᐧᓇᐣ ᒥᑐᓂ 
ᒪᐡᑲᐃᐧᑲᐸᐃᐧᒪᑲᓄᐣ ᑲᐱᒧᑐᐊᐧᐨ ᐅᑕᓄᑭᐃᐧᓂᐊᐧ ᓇᓇᑲᐤ ᑫᑯᓇᐣ ᐁᑐᑕᒧᐊᐧᐨ, ᐁᑲᐧ ᔕᑯᐨ ᐁᐃᔑ 
ᓇᑕᐁᐧᐣᑕᑲᐧᐠ ᑭᔭᐱᐨ ᐊᐊᐧᔑᒣ ᐃᐧᓇᐊᐧ ᐊᓂᔑᓂᓂᐊᐧᐠ ᒋᑭᔭᓂ ᒥᓯᐁᐧ ᐱᒥᐃᐧᑕᒪᓱᐊᐧᐸᐣ ᒥᓇ 
ᐸᐸᒥᓯᐊᐧᐸᐣ ᐅᓄᐁᐧᓂᐊᐧᐣ ᑐᑲᓂ ᐊᓄᑭᑕᒪᑫᐃᐧᓇᐣ.   
	  
	  
ᐊᓂᔑᓂᓂᐃᐧ ᑕᔑᑫᐃᐧᓇᐣ ᒥᓇ ᑲᐅᐣᒋ ᐸᐱᑭᓯ ᐱᒧᓂᑎᓱᐊᐧᐨ ᐅᓂᑲᓂᑕᒪᑫᐠ ᐅᑲᑭᑲᐧᔭᐣᒋᑐᓇᐊᐧ 
ᑲᐃᐧᐃᔑᓇᑯᑐᐊᐧᐨ ᐅᑕᓄᑭᐃᐧ ᐅᓇᒋᑫᐃᐧᓂᐊᐧ ᒥᓇ ᐊᓄᑭᐃᐧ ᔓᓂᔭ ᒥᓂᑯᐠ ᑫᓇᑕᐁᐧᐣᑕᑯᓯᐨ ᑲᐅᐣᒋ 
ᐅᓇᐸᐣᒋᑲᑌᑭᐣ ᑫᑯᓇᐣ, ᑐᑲᐣ ᐅᓇᒋᑲᑌᑭᐣ ᒥᓇ ᑫᔭᓂᒪᑕᓄᑲᑌᑭᐣ ᐃᐧᒋᐦᐃᐁᐧᐃᐧᓇᐣ, 
ᐅᑭᑭᓄᐦᐊᒪᑯᐃᐧᓂᐊᐧ ᐊᐊᐧᔑᒣ ᑫᐅᐣᒋ ᑲᐡᑭᑐᐊᐧᐨ ᐅᑕᓄᑭᐃᐧᓂᐊᐧᐠ, ᐊᓄᑭᐃᐧᐣ ᑲᐃᔑᐱᒧᒋᑲᑌᐠ 
ᒋᐊᐧᐸᐣᑎᓂᑕᐧ ᒥᓇ ᑲᐊᓄᑭᐦᐃᐣᑕᐧ ᐊᐃᐧᔭᐠ ᑫᑐᒋᑲᑌᐠ ᒥᓇ ᑯᑕᑭᔭᐣ ᐊᓄᑭᐃᐧ ᐱᒧᒋᑫᐃᐧ ᑫᑯᓇᐣ. 
ᑕᑎᐸᐸᐣᒋᑲᑌ ᒥᓂᑯᐠ ᑫᐃᔑᐸᐸᑭᑎᓂᐨ ᔓᓂᔭᐣ ᐊᐣᑎ ᑲᐃᔑᑕᑲᐧᑭᐣ ᐊᓄᑭᐃᐧᓇᐣ, ᑲᑕᓯᓇᓄᐊᐧᐠ ᒥᓇ 
ᑕᓯᐣ ᑲᐊᓄᑭᑕᒪᐃᐧᐣᑕᐧ. ᒥᓇ ᑲᑭᓇ ᒪᐊᐧᐣᑐᓯᓇᐦᐃᑫᐃᐧᓇᐣ ᒋᐸᔭᑌᓯᓇᐦᐃᑲᑌᑭᐣ ᑕᓯᐣ ᐅᒪ ᑲᐅᐣᒋ 
ᐊᓄᑲᓂᑕᐧ, ᒥᓇ ᑲᐃᔑᑲᐡᑭᐦᐅᒪᑲᑭᐣ ᐱᒧᒋᑫᐃᐧᓇᐣ ᒋᑭᑲᐡᑭᑕᒪᓱᒪᑲᑭᐣ ᒋᐅᐣᒋ ᐊᓱᐡᑲᒪᑫᒪᑲᑭᐣ 
ᑭᔭᐱᐨ ᑫᔭᓂ ᐊᔭᑭᐣ ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐃᐧᓇᐣ ᑌᑎᐸᐦᐃ ᐱᑭᓯ ᑎᐯᐣᒋᑫᐃᐧ ᐊᐦᑭᐠ.  
	  

8. ᐁᑯᑲᐡᑭᒋᑲᑌᐠ ᒋᑐᒋᑲᑌᐠ ᐃᒪ ᒥᓯᐁᐧ ᑲᐊᔭᑭᐣ ᐅᑭᒪᐅᓂ ᐱᒧᒋᑫᐃᐧᓇᐣ ᒋᑭᐁᐧᒥᓂᑕᐧ 
ᐊᓂᔑᓂᓂᐊᐧᐠ ᐅᑕᔑᑫᐃᐧᓂᐊᐧᐠ ᒋᐱᒧᑐᐊᐧᐨ ᐅᑕᓄᑭᑕᒪᑫᐃᐧᓂᐊᐧ.	  

	  
ᒪᐊᐧᐨ ᓂᐢᑕᑦ ᑲᑭᐅᓇᒋᑲᑌᑭᐸᐣ 1965 ᐃᐧᒋᐦᐃᐁᐧᐃᐣ ᓇᑯᒥᑐᐃᐧᐣ, ᐊᓂᔑᓂᓂᐊᐧᐠ ᐅᑕᔑᑫᐃᐧᓂᐊᐧᐠ 
ᒥᓇ ᑎᐸᑯᓂᑫᐃᐧᓂᐠ ᑲᐅᐣᒋ ᐊᔑᑕᐱᑕᒪᑫᐨ ᑭᒥᓄᓭᓂᐸᐣ ᓂᐢᑕᑦ ᐊᐱ ᑲᒪᑕᓄᑲᑌᑭᐸᐣ ᐱᓂᐡ 
ᒥᔑᓄᐱᐳᐣ ᒥᓇ ᐁᑭᐅᐣᒋ ᐱᒥᐃᐧᒋᐦᐃᐣᑕᐧ ᐊᓂᔑᓂᓂᐊᐧᐠ ᑎᐸᑯᓂᑫᐃᐧᓂᐠ ᐅᐣᒋ. 
	  
ᒥᓯᐁᐧ ᐅᐣᑌᕑᐃᔪ, ᐊᓂᔑᓂᓂᐊᐧᐠ ᐅᑕᓂᒣᐣᑕᒥᐦᐃᑯᓇᐊᐧ ᒥᓇ ᑲᐃᐧᐣ ᒋᓴᐱᐃᐧᒋᐦᐃᐣᑕᐧ ᓇᔑᓀ 
ᑲᐱᐣᑎᑫᓭᐊᐧᐨ ᑎᐸᑯᓂᑫᐃᐧᓂᐠ. ᒪᐊᐧᐨ ᐊᑯ ᑲᐧᔭᐠ ᐅᑐᐣᒋ ᐊᓄᑲᑕᓇᐊᐧᐸᐣ ᐊᓂᔑᓂᓂᐊᐧᐠ ᐅᐁᐧᓂ, 
ᐁᑲᐧ ᐊᐱᐣ ᑲᓇᑕ ᐅᑭᒪᐃᐧᐣ ᑲᑭ ᑭᐡᑭᓇᑭᐸᐣ ᐅᐁᐧ ᐃᐧᒋᐦᐃᐁᐧᐃᐧᓂ, ᒥᔑᐣ ᐊᐱᐣ ᑭᐃᓯᓭᐊᐧᐠ ᐸᑲᐣ 
ᒋᐃᔑᓇᓇᑐᓂᑫᐊᐧᐨ ᒋᐅᐣᒋ ᐃᐧᒋᐦᐃᐣᑕᐧ, ᑐᑲᐣ ᑫᒋᐊᐧᐠ ᑲᓂᑲᓂᑕᒪᑯᐊᐧᐨ ᓇᐣᑕ ᒥᓇ ᑯᑕᑭᔭᐣ 
ᐅᑎᐡᑯᓂᑲᓂᐠ ᑲᐊᓄᑭᑕᒪᑫᓂᐨ. ᐁᑲᐧ ᐊᑎᐟ ᐅᓂᑲᓂᑕᒪᑫᐠ ᒥᐱᑯ ᐁᔑᐅᑕᐱᓇᒧᐊᐧᐨ ᐊᐊᐧᔑᔑᐃᐧ 
ᐊᓄᑭᑕᒪᑫᐃᐧ ᐊᓄᑭᐃᐧᓇᐣ ᐁᑲᐧ ᑕᐡ ᐁᑲ ᐃᐧᓇᐊᐧ ᐁᑭᑫᐣᑕᒧᐊᐧᐨ ᐊᓂᐣ ᑫᑐᑕᒧᐊᐧᐨ, ᔕᑯᐨ 
ᐅᑎᓀᐣᑕᓇᐊᐧ ᐃᐧᓇᐊᐧ ᐁᑲᓇᐊᐧᐸᒥᑯᐊᐧᐨ ᓇᐣᑕ ᒋᑲᑫᐧᑐᑕᒧᐊᐧᐨ. 
	  
ᐅᒪ ᒣᑲᐧᐨ ᑲᐃᓇᑌᐠ, ᐅᐣᑌᕑᐃᔪ ᐊᐊᐧᔑᔑᐡ ᒥᓇ ᑎᐯᐣᒋᑫᐃᐧᐣ ᐊᓄᑭᑕᒪᑫᐃᐧᓇᐣ ᑲᐃᓇᑯᓂᑲᑌᐠ ᐁᑲᐧ 
ᐃᔑᓇᑕᐁᐧᐣᑕᑯᓯ ᐊᐊᐧᔑᔑᐃᐧᑭᒪᐃᐧᐣ ᐱᓇᒪ ᓂᑲᐣ ᒋᑲᓄᓇᐨ ᐊᐊᐧᔑᐡ ᑲᐅᐣᒋᑎᐯᐣᑕᑯᓯᐨ 
ᐃᐡᑯᓂᑲᓂᐠ ᐊᐊᐧᔑᔑᐃᐧᑭᒪᐃᐧᓂᐠ ᐁᑭᐅᐣᒋᐅᑕᐱᓇᑲᓄᐨ. ᑲᓇᑕ ᐅᑭᒪᐅᓂᐠ ᑲᐅᐣᒋ ᐸᑭᑎᓂᐨ ᔓᓂᔭ 
ᑲᐃᐧᐣ ᐃᓯᓭ ᒋᑭᐅᐣᒋᐊᓄᑭᐦᐊᑲᓄᐨ ᐃᐡᑯᓂᑲᓂᐠ ᑫᐅᐣᒋ ᑲᓄᓇᑲᓄᐨ ᐊᐊᐧᔑᐡ ᑲᐅᑕᐱᓇᑲᓄᐨ, ᐁᑲᐧ 
ᑕᐡ ᐃᑯ ᐃᐧᓇᐊᐧ ᐃᑭᐁᐧᓂᐊᐧᐠ ᐃᓯᓭᓂ ᑭᒋᐊᔕᒥᑎᐃᐧᑭᒪ ᓇᐣᑕ ᑲᓂᑲᓂᑕᒪᑫᐨ ᐃᓇᐧᓱᐊᐧᐠ ᒋᐅᐣᒋ 
ᐱᒥᐊᔭᒥᐦᐃᑯᐊᐧᐨ ᐊᐊᐧᔑᔑᐃᐧᑭᒪᐣ ᒥᓇ ᑎᐸᑯᓂᑫᐃᐧᓂᐠ. ᒥᔑᓇᐧ ᑲᔦ ᐃᓯᓭ ᐁᑲ ᑲᓇᑫ ᐊᐃᐧᔭ 
ᐁᐊᔭᐨ ᑫᑲᓄᓇᑲᓄᐨ, ᐁᑲᐧ ᐊᐱᐣ ᐊᐊᐧᔑᔕᐠ ᐁᑲ ᐊᐃᐧᔭᐣ ᐁᐊᔭᐊᐧᐊᐧᐨ ᑫᐅᐣᒋ ᓇᑕᒪᑯᐊᐧᐨ 
ᑲᐅᐣᒋᐊᐧᐨ ᐅᑕᔑᑫᐃᐧᓂᐊᐧᐠ.  
	  



ᐊᓂᔑᓂᓂᐃᐧ ᑕᔑᑫᐃᐧᓂᐠ ᑲᐅᐣᒋᒪᑲᐠ ᐊᓄᑭᑕᒪᑫᐃᐣ ᐁᑲᐧ ᒥᓇ ᐊᓄᑭᐃᐧ ᔓᓂᔭ ᓇᑕᐁᐧᐣᑕᑲᐧᐣ 
ᒥᓇᐊᐧ ᒋᑭᑭᐁᐧ ᐸᑭᑎᓂᑲᑌᑲᐧᐸᐣ ᐊᓂᔑᓂᓂᐃᐧ ᑕᔑᑫᐃᐧᓇᐣ. ᐁᓂᓯᑕᐃᐧᓂᑲᑌᐠ ᒪᐊᐧᐨ ᐁᑭᒋᓀᐣᑕᑲᐧᐠ 
ᐅᐁᐧ ᐊᓄᑭᐃᐧᐣ, ᒣᑲᐧᐨ ᒥᑭᓯᐃᐧᐱᓯᑦ 2011, ᑭᒋᐅᑭᒪ ᑊᕑᐅᑎᐣ ᒥᓇ ᑭᒋᐅᑭᒪᑲᐣ ᕑᐊᐣᑕᐧᓫ ᐱᓫᐃᑊᐢ, 
ᐁᐅᐣᒋ ᑲᓄᒋᑫᑕᒪᐊᐧᐨ ᐅᐣᑌᕑᐃᔪ ᐅᑭᒪᑲᓇᐠ, ᐅᑭ ᒪᒪᐃᐧ ᒪᓯᓇᐦᐊᒪᐊᐧᐊᐧᐣ ᔓᑭᔭᐃᐧᑭᒪᐣ, 
ᐁᑲᓄᓇᐊᐧᐨ ᒋᑭᐁᐧᐸᑭᑎᓇᓂᐨ ᔓᓂᔭᐣ ᐃᒪ ᐊᑯ ᑲᐊᐸᑎᓯᐸᐣ ᐊᓂᔑᓂᓂᐃᐧ ᑕᔑᑫᐃᐧᓂᐠ ᒋᐅᐣᒋ 
ᓇᑕᒪᐃᐧᐣᑕᐧ ᐊᐊᐧᔑᔕᐠ. ᒥᐦᐅᐁᐧ ᑲᐃᐧᐣ ᒪᔑ ᒋᐱᓇᑫᐧᐁᐧᔑᐦᐃᑯᐊᐧᐨ ᐊᐱᐣ ᑲᑭᒪᓯᓇᐦᐊᒪᐊᐧᐊᐧᐸᐣ.  
	  
ᐊᔕ ᓇᐊᐧᐨ ᑭᓇᐧᑲᐡ ᐊᐱᐣ ᑲᑭᐳᓂᓭᑭᐸᐣ ᐅᐁᐧ ᐊᓄᑭᐃᐧᐣ, ᒥᔑᐣ ᑕᐡ ᐊᐱᐣ ᑫᑯᓇᐣ ᑭᔭᓄᒋ 
ᐸᐸᑲᓂᓭᐊᐧᐣ. ᓇᐊᐧᐨ ᑕᑭᓇᐦᐃᓭᐸᐣ ᑲᐅᐣᒋ ᐸᐱᑭᓯᐱᒧᒋᑫᐊᐧᐨ (ᐃᓇᐱᐣ ᐅᓇᒋᑫᐃᐧᐣ #6) 
ᒋᑭᐅᓀᐣᑕᒧᐊᐧᐸᐣ ᐊᓂᐣ ᑫᑭᐃᔑᒥᓄᓭᑭᐸᐣ ᒋᑭᐁᐧᐸᑭᑎᓂᑲᑌᐠ ᐅᐁᐧ ᐊᓄᑭᐃᐧᐣ. 
	  
ᐁᑲᐧ ᒥᓇ, ᐊᓂᔑᓂᓂᐃᐧ ᑲᓄᒋᑫᑕᒪᑫ ᑕᑭᐊᓄᑭᐦᐊᑲᓄᐸᐣ ᒋᑕᓇᓄᑭᐊᐧᐨ ᐃᒪ ᑲᐃᔑ ᒥᔑᓄᓭᑭᐣ 
ᐊᐊᐧᔑᔑᐃᐧ ᐊᓄᑭᑕᒪᑫᐃᐧᓇᐣ ᐃᐧᓇᐊᐧ ᒋᐅᐣᒋ ᐊᔭᒥᑕᒪᐊᐧᐊᐧᐨ ᐊᐊᐧᔑᔕᐣ ᐃᒪ ᑲᐅᐣᒋᑎᐯᐣᑕᑯᓯᓂᐨ 
ᐃᐡᑯᓂᑲᓂᐠ ᒥᓇ ᐊᐊᐧᔑᔑᐃᐧᑭᒪᐃᐧᓂᐠ ᑫᒋᓇᐨ ᒋᐊᔑᑎᓂᑲᑌᓂᐠ ᐅᑕᔑᑫᐃᐧᐣ ᐊᐱ ᐃᐧᐅᓀᐣᑕᑲᐧᓂᐠ 
ᑫᐃᔑᐅᓇᑕᒪᐊᐧᑲᓄᐨ ᐊᐊᐧᔑᐡ. ᐊᐧᐁᐧ ᐊᓄᑭᓇᑲᐣ ᒥᐦᐅᒪ ᑫᑭᐅᐣᒋ ᐃᐧᒋᑕᐧᐸᐣ ᐊᓄᑭᐃᐧᓂᐠ ᐁᑲᐧ 
ᐸᓂᒪ ᐃᒪ ᐃᐡᑯᓂᑲᓂᐠ ᑭᐅᐣᒋ ᐅᓇᓴᑲᓄᐨ ᒪᔭᑦ ᐅᐁᐧ ᒋᐃᓇᓄᑭᐨ. ᐁᑲᐧ ᑕᐡ ᒥᐦᐅᒪ ᑫᑭᐅᐣᒋ 
ᐊᓂᑫ ᐃᐧᑕᓄᑭᒪᐸᐣ ᐃᐡᑯᓂᑲᓂᐠ ᑲᑕᓇᓄᑭᓂᐨ ᑲᐅᐣᒋ ᑲᓄᒋᑫᑕᒪᓂᐨ ᐊᓂᐣ ᑫᐃᔑ ᐸᐸᒥᓯᒪᑲᐠ 
ᑕᔑᑫᐃᐧᓂᐠ ᐃᐧᐅᓀᐣᑕᒧᐊᐧᐨ ᑫᐃᔑᐃᐧᒋᐦᐃᐣᑕᐧ ᐊᐊᐧᔑᔕᐠ.  
	  
Prevention  
ᓂᔭᑲᓇ ᓇᑲᓂᑫᐃᐧᐣ	  
	  

9. ᐅᑭᒪᐃᐧᐣ ᑲᑲᓇᐊᐧᐸᐣᑕᐠ ᐊᐊᐧᔑᐡ ᒥᓇ ᐅᐡᑲᑎᓴᐠ ᑲᐅᐣᒋᐃᐧᒋᐦᐃᐣᑕᐧ ᓇᑕᐁᐧᐣᑕᑲᐧᐣ ᒋᒪᒪᐃᐧ 
ᐊᓄᑲᑌᐠ ᒥᓇ ᑲᑭᓇ ᑲᐅᑭᒪᐃᐧᐊᐧᐨ ᒋᔑᑭᐡᑲᒪᑫᐊᐧᐨ ᐅᐡᑭ ᐃᓀᐣᑕᒧᐃᐧᓇᐣ ᒥᓇ ᒋᔭᓄᑲᑌᑭᐣ 
ᑫᐃᐧᒋᐦᐃᐁᐧᒪᑲᑭᐣ ᑲᑭᒋᐊᓂᒥᓭᐦᐃᑯᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ ᒥᓇ ᑎᐯᐣᒋᑫᐃᐧᓇᐣ.	  

	  
ᒋᐅᔑᒋᑲᑌᐠ ᑭᒋᐅᑭᒪᐃᐧ ᐊᓄᑭᐃᐧᓂᐠ ᑲᐅᐣᒋᓭᑭᐣ ᐅᑭᒪᐃᐧ ᐊᓄᑭᓇᑲᓇᐠ ᒋᐊᔭᑲᐃᐧ ᒪᐊᐧᒋᐦᐃᑎᐊᐧᐨ 
ᐁᑲᐧ ᒋᐊᓂᒧᑕᒪᑎᐊᐧᐨ ᑲᐅᐣᒋ ᒪᒪᐃᐧ ᑲᓇᐊᐧᐸᐣᒋᑲᑌᑭᐣ ᐊᓄᑭᑕᒪᑫᐃᐧᓇᐣ ᒥᓇ ᐃᐧᒋᐦᐃᐁᐧᐃᐧᓇᐣ. 
ᐅᑲᑭᐅᐣᒋ ᔑᐣᑭᐡᑲᓇᐊᐧ ᑫᐃᔑᐅᓇᒋᑲᑌᑭᐣ ᒥᓇ ᑫᐅᐣᒋ ᓂᑲᓂᑲᓇᐊᐧᐸᒋᑌᑭᐣ ᔓᓂᔭᐃᐧ 
ᑲᓇᐊᐧᐸᐣᒋᑫᐃᐧᓇᐣ, ᑲᐅᓇᑌᑭᐣ ᐅᓇᑯᓂᑫᐃᐧᓀᓴᐣ ᒥᓇ ᑲᐅᓇᐸᐣᒋᑲᑌᑭᐣ ᑫᐃᔑᑲᓇᐊᐧᐸᐣᒋᑲᑌᑭᐣ 
ᑫᑯᓇᐣ ᑐᑲᐣ ᐱᒪᑎᓯᐃᐧᓂᐠ, ᐊᓄᑭᐃᐧᐣ, ᐃᐡᑯᓄᐃᐧᐣ ᒥᓇ ᐊᐊᐧᔑᔑᐃᐧ ᓇᑕᒪᑫᐃᐧᐣ.  
	  
ᒥᑕᐡ ᐅᒪ ᑫᑭᐅᐣᒋ ᑫᒋᓇᐁᐧᐣᑕᑲᐧᑭᐸᐣ ᐁᑲ ᒋᐊᓭᐧᔭᐸᒋᑲᑌᐠ ᓇᐣᑕ ᒋᓇᓴᐱᓭᑭᐣ ᑫᑯᓇᐣ ᒥᓇ ᒋᐅᐣᒋ 
ᐁᐧᐣᒋᓭᑭᐣ ᑲᐃᔑᐱᒪᓄᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᑲᔭᓂᒥᓂᑕᐧ ᒥᓇ ᑫᐅᐣᒋ ᑌᐱᓇᒧᐊᐧᐨ ᐊᓂᔑᓂᓂᐊᐧᐠ. 
	  
ᐊᐱ ᒪᒪᐊᐧᓴᑲᓄᐨ ᐅᑭᒪᐅᓂᐠ ᑲᐅᐣᒋᓭᐠ ᐊᓄᑭᐃᐧ ᔓᓂᔭ, ᑲᐊᓄᑲᑌᑭᐣ ᐁᑲ ᑲᓀᐦᐁᐣᑕᑲᐧᑭᐣ ᑫᑯᓇᐣ, 
ᒥᓇ ᑲᐊᓂᐊᐸᒋᒋᑲᑌᑭᐣ ᐅᐡᑭ ᐃᓀᐣᑕᒧᐃᐧᓇᐣ ᒥᓇ ᑫᒥᓄᓭᐦᐃᐁᐧᒪᑲᑭᐣ, ᔕᑯᐨ ᑲᐃᐧᐣ ᓇᐣᑕ 
ᒋᑭᐃᔑᒪᒥᓄᓂᑲᑌᐠ, ᒥᑕᐡ ᐁᐃᔑᐊᐧᐸᐣᑕᐦᐃᐁᐧᒪᑲᐠ ᐁᑲ ᐁᐱᓯᐢᑫᓂᒥᑯᔭᐠ ᐊᓂᑫᐅᑭᒪᐠ, ᑭᒋᐅᑭᒪᐠ 
ᒥᓇ ᐱᑯ ᒪᔭᑦ ᑲᐸᑭᑎᓇᒧᐊᐧᐨ ᐅᓀᐣᑕᒧᐃᐧᓇᐣ. ᐅᓇᐸᐣᒋᑫᐃᐧᐣ ᑫᐃᔑᐅᓇᒋᑲᑌᐠ ᒪᐊᐧᒋᐦᐃᑐᐃᐧᓇᐣ 
ᒥᐦᐅᒪ ᑫᑭᐅᐣᒋ ᒪᒋᑕᐦᐃᑯᐊᐧᐸᐣ ᑲᐊᓂᔑᓂᓂᐃᐧ ᓂᑲᓂᑕᒪᑫᐊᐧᐨ ᐁᑲᐧ ᒥᓇ ᐅᐣᑌᕑᐃᔪ ᐅᑭᒪᐃᐧᐣ 
ᒋᑭᓇᑭᐡᑲᑐᐊᐸᐧᐣ ᒋᐊᓂᒧᑕᒪᑐᐊᐧᐨ ᐅᓄᐁᐧᓂᐊᐧᐣ ᑫᑯᓇᐣ.   
	  
ᑲᐅᐣᒋ ᐊᔭᓂᑫ ᓂᑲᓂ ᐅᑭᒪᐃᐧᐊᐧᐨ ᑲᐅᐣᒋᐸᐸᑭᑎᓇᐊᐧᐨ ᐊᓄᑭᐃᐧ ᔓᓂᔭᐣ ᐅᑕᑭ ᑲᐧᔭᐣᑎᓇᐊᐧᐸᓂᐣ 
ᒋᐃᔑᐊᐸᑎᓯᐨ ᑲᐃᓀᐣᒋᑲᑌᐠ, ᑲᑌᐯᐧᐃᐧᓇᑲᐧᑭᐣ ᐃᓀᐣᑕᒧᐃᐧᓇᐣ ᒋᐅᐣᒋ ᓇᐣᑭᒋᑲᑌᑭᐣ ᑕᔑᑫᐃᐧᓂᐠ 
ᑲᐃᔑᐸᑭᑎᓂᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᒥᓇ ᐅᐡᑭᒪᒋᑕᐃᐧᓇᐣ, ᑐᑲᐣ ᓂᔭᑲᓇ ᓇᑲᓂᑫᐃᐧᓇᐣ, 



ᔑᐣᑭᐡᑲᒪᑫᐃᐧᐣ ᒥᓇ ᓇᓇᐣᑕᐃᐧᑭᑫᐣᒋᑫᐃᐧᐣ. ᔓᓂᔭ ᒋᐱᑭᓴᓴᑲᓄᐨ ᐃᒪ ᒋᐅᐣᒋ ᐊᓄᑲᑌᑭᐣ 
ᑲᑲᑫᐧᒋᒋᑲᑌᑭᐣ ᒪᒋᑕᐃᐧᓀᓴᐣ ᑲᐅᐡᑭᓭᑭᐣ ᒥᓇ ᐅᐡᑭᑫᑯᓇᐣ ᒋᐃᔑᐊᐸᑕᑭᐣ ᓂᔭᑲᓇ ᑭᐱᑎᓂᑫᐃᐧᓂᐠ, 
ᓇᐊᐧᐨ ᐁᑲ ᐁᒣᑎᓂᑫᐃᐧᓂᐊᐧᐠ ᐊᐱᐨ ᐃᐧᐣ ᐊᔕ ᑲᑲᐧᔭᐣᑕᐠ ᐊᓄᑭᑕᒪᑫᐃᐧᐣ ᑐᑲᐣ 
ᐊᐊᐧᔑᔑᐃᐧᑭᒪᐃᐧᓂᐠ.	   
	  
ᑲᐃᔑᐱᒧᒋᑲᑌᐠ ᐊᓄᑭᐃᐧᐣ ᑲᐃᐧᐣ ᑕᑭ ᑭᐱᑎᓂᑲᑌᓯᐊᐧᐣ ᐅᐡᑭ ᒪᒋᑕᐃᐧᓇᐣ, ᔕᑯᐨ ᓇᑕᐁᐧᐣᑕᑲᐧᓄᐣ 
ᒋᐃᔑᓇᑯᒋᑲᑌᑭᐣ ᒋᐅᐣᒋ ᔑᐣᑭᐡᑲᒪᑲᓄᐊᐧᐠ ᐁᑲ ᒥᓇ ᐃᒪ ᒪᒉᐣᑕᑯᐦᐃᐊᐧᑲᓄᐊᐧᐠ, ᒥᓇ 
ᒋᐃᔑᒥᑭᐁᐧᒪᑲᐠ ᒋᐅᐣᒋ ᐃᐧᒋᐦᐃᐁᐧᒪᑲᐠ ᑭᓇᐧᑲᐡ ᔕᑯᐨ ᑕᐱᒥᓭ ᐁᒪᐧᔦ ᐊᓂᓇᑲᐧᐠ ᐁᐃᐧᒋᐦᐃᐁᐧᒪᑲᐠ 
ᐊᐱᐨ ᐃᐧᐣ ᒣᑲᐧᐨ ᓄᑯᑦ ᑲᐃᓯᓭᐠ ᔓᓂᔭᐣ ᑲᐱᒥᐸᑭᑎᓂᐨ. 
	  

10. ᒋᐅᓇᓯᓇᐦᐃᑲᑌᑭᐣ ᐊᐱᑕ ᒥᓇ ᑭᓇᐧᑲᐡ ᑫᐱᒥᐊᓄᑲᑌᑭᐣ ᑲᑲᑫᐧᑌᐱᓂᑲᑌᑭᐣ 
ᑲᓂᓯᑕᐃᐧᓂᑲᑌᐠ ᒥᓇ ᑫᔭᓂᒧᒋᑲᑌᐠ ᒪᔭᑦ ᐅᑎᓯᓭᐃᐧᓂᐊᐧ ᐁᐧᓴ ᑲᔭᓂᐅᓴᒥᓄᐊᐧᐨ 
ᐊᓂᔑᓂᓂᐃᐧ ᐊᐊᐧᔑᔕᐠ ᑲᐅᑕᐱᓂᑕᐧ.	  

	  
ᑲᐃᐧᐣ ᓇᐣᑕ ᑫᑭᐅᐣᑎᓂᑲᑌᐠ ᑫᑭᐁᐧᐣᑕᐠ ᑫᐃᔑ ᓇᑫᐧᐁᐧᔑᒋᑲᑌᑭᐣ ᑫᑯᓇᐣ: ᐯᔑᑲᐧᐣ ᐃᑯ ᐃᔑᓇᑲᐧᓄᐣ 
ᑲᓇᑭᐡᑲᒧᐊᐧᐨ ᐊᓂᒥᓭᐃᐧᓇᐣ, ᑭᔭᑦ ᐃᒪ ᑕᔑᑫᐃᐧᓂᐠ ᐁᑲ ᐁᔭᓄᑭᐃᐧᓂᑲᐠ ᓇᐣᑕ ᐁᐁᐧᓄᑕᑭᐣ 
ᐊᓄᑭᐃᐧᓇᐣ. ᐊᐊᐧᔑᔕᐠ ᑲᓇᓂᓴᓂᓯᐊᐧᐨ ᐊᓂᔑᓂᓂᐃᐧ ᑕᔑᑫᐃᐧᓇᐣ ᐊᐊᐧᔑᒣ ᐅᓇᑭᐡᑲᓇᐊᐧ 
ᑫᔭᓄᒋᐊᓂᒥᓭᐊᐧᐨ ᐅᐱᒪᑎᓯᐃᐧᓂᐊᐧᐠ ᑐᑲᐣ ᑲᑎᐯᓂᒥᐁᐧᒪᑲᑭᐣ ᒥᓂᑫᐃᐧᐣ, ᒪᐡᑭᑭᑫᐃᐧᐣ, ᐁᑲ ᑲᐧᔭᐠ 
ᑲᐃᔑᓇᑲᐧᓂᐠ ᐅᐊᐧᑲᐦᐃᑲᓂᐊᐧ, ᑭᑎᒪᑭᓭᐃᐧᐣ, ᐁᑲ ᑲᐊᓄᑭᐃᐧᓂᑲᐠ ᒥᓇ ᐃᒪ ᒪᐊᐧᐨ ᐁᒥᔑᓄᐊᐧᐨ 
ᑲᓂᓯᑎᓱᐊᐧᐨ ᑲᐃᔑᑭᑎᒪᑭᓭᐊᐧᐨ ᐊᐦᑭᐠ.  
	  

“ᐃᐁᐧ ᑕᐡ ᒥᔑᐣ ᑲᐅᐣᒋ ᐅᑕᐱᓂᑕᐧ ᐊᓂᔑᓂᓂᐃᐧ ᐊᐊᐧᔑᔕᐠ 
ᐁᐧᓴ ᐁᒪᒋᑐᑕᑯᐊᐧᐨ ᐊᓂᒥᓭᐃᐧᓇᐣ ᑲᐊᔭᒪᑲᑭᐣ ᑕᔑᑫᐃᐧᓂᐠ 
ᑲᓇᑭᐡᑲᒧᐊᐧᐨ ᐊᓂᔑᓂᓂᐃᐧ ᑎᐯᐣᒋᑫᐃᐧᓇᐣ.”	  

	  	  
ᐸᓂᒪ ᑕᐡ ᐁᑕ ᒥᓯᐁᐧ ᐅᐣᒋ ᐃᐧᒋᐦᐃᑎᓇᓄᐊᐧᐠ ᒋᐊᓂᒧᑕᒪᑎᓇᓄᐊᐧᐠ ᐅᓄᐁᐧᓂᐊᐧᐣ ᐊᓂᒥᓭᐃᐧᓇᐣ, 
ᒥᐱᑯ ᑫᐃᔑᐱᒥ ᓇᓂᓴᓂᓭᐊᐧᐨ ᐊᐊᐧᔑᔕᐠ ᒋᐅᑕᐱᓂᑕᐧ. ᐁᑲᐧ ᒥᓇ ᑕᓱᑭᔑᑲ ᑲᓇᑭᐡᑭᑲᑌᑭᐣ 
ᐊᓂᒥᓭᐃᐧᓇᐣ ᐊᐊᐧᔑᒣ ᐊᓂᓱᐣᑫᑕᑲᐧᓄᐣ ᐱᓂᐡ ᐁᔑᓇᑲᐧᐠ ᐁᑲ ᐃᐧᑲ ᒋᐃᐡᑲᐧᓭᐠ ᑭᐡᐱᐣ ᐊᐧᑫᐃᐧᓇᑲᐧᐠ 
ᒥᓇ ᐁᑲ ᑭᑭᓇᐊᐧᐨ ᑲᐊᔭᒪᑲᐠ ᐅᓇᒋᑫᐃᐧᐣ ᐃᒪ ᒥᓯᐁᐧ ᑲᐃᔑᓇᑲᐧᐠ ᓂᑲᓂᐡᑲᒪᑫᐃᐧᐣ. ᐃᐁᐧ ᑕᐡ 
ᒥᔑᐣ ᑲᐅᐣᒋ ᐅᑕᐱᓂᑕᐧ ᐊᓂᔑᓂᓂᐃᐧ ᐊᐊᐧᔑᔕᐠ ᐁᐧᓴ ᐁᒪᒋᑐᑕᑯᐊᐧᐨ ᐊᓂᒥᓭᐃᐧᓇᐣ ᑲᐊᔭᒪᑲᑭᐣ 
ᑕᔑᑫᐃᐧᓂᐠ ᑲᓇᑭᐡᑲᒧᐊᐧᐨ ᐊᓂᔑᓂᓂᐃᐧ ᑎᐯᐣᒋᑫᐃᐧᓇᐣ. ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐅᓇᐣ 
ᐅᑕᑭᐅᐣᒋ ᐃᐧᑕᓄᑭᒪᐊᐧᐸᓂᐣ ᐊᓂᔑᓂᓂᐃᐧ ᓂᑲᓂᑕᒪᑫᐠ ᒋᑭᒪᒪᐃᐧ ᐅᓇᑐᐊᐧᐸᐣ ᒋᐅᓇᓯᓇᐦᐊᒧᐊᐧᐨ 
ᑫᐃᔑᓇᑯᑐᐊᐧᐨ ᑫᐃᔑ ᐃᐧᒋᐦᐃᐁᐧᐊᐧᐨ.     
	  
ᑲᐃᐧᓂᐣ ᐁᑫᐧᓇᐠ ᐃᔑᓇᑲᐧᓯᓄᐣ ᐅᐁᐧ ᐊᐊᐧᔑᔑᐃᐧᑭᒪᐃᐧᐣ ᐁᒧᒋᐯᔑᑲᐧᐠ ᐱᒧᒋᑫᐃᐧᐣ ᐃᒪ ᑕᔑᑫᐃᐧᓂᐠ 
ᒥᓇ ᐃᒪ ᑲᑭᓇ ᐁᐅᐣᒋ ᑲᑫᐧ ᐃᐧᒋᐦᐃᐣᑕᐧ. ᑭᐃᔑᓇᑯᒋᑲᑌ ᐅᐁᐧ ᐊᓄᑭᑕᒪᑫᐃᐧᐣ ᑲᐃᔑᐱᒥᐃᐧᒋᐦᐃᑕᐧ 
ᐊᐊᐧᔑᔕᐠ ᑲᐅᐣᒋᐱᒥ ᓇᓇᑲᒋᐦᐃᐣᑕᐧ ᒥᓇ ᑲᐱᒥ ᑲᓇᐁᐧᐣᑕᑯᓯᐊᐧᐨ; ᑲᐃᐧᓂᐣ ᒋᐅᐣᒋ ᐃᔑᓇᑯᒋᑲᑌᐠ 
ᑯᑕᑭᔭᐣ ᑫᑯᓇᐣ ᒋᐊᓄᑲᑌᑭᐣ ᑲᑭᐃᔑᐸᑯᓭᐣᑕᑲᐧᑭᐸᐣ ᒋᐃᔑᐊᓄᑭᑕᒪᑫᒪᑲᐠ. ᐊᑎᐟ ᐃᓂᐁᐧᓂᐊᐧᐣ 
ᐅᑎᓇᓄᑭᑕᒪᑫᐃᐧᓂᐊᐧ, ᐃᔑᓇᑕᐁᐧᐣᑕᑲᐧᐣ ᐃᐧᓇᐊᐧ ᐃᒪ ᑕᔑᑫᐃᐧᓂᐠ ᑲᐊᔭᐊᐧᐨ ᒋᑭᐅᐣᒋ ᐃᐧᒋᑕᐧᐊᐸᐧᐣ 
ᒋᐊᓄᑲᑕᒧᐊᐧᐨ ᐃᐧᒋᐦᐃᐁᐧᐃᐧᓇᐣ, ᔕᑯᐨ ᒥᓇ ᑭᔭᐱᐨ ᓇᑕᐁᐧᐣᑕᑲᐧᐣ ᒋᔭᓂ ᐅᓇᒋᑲᑌᐠ. 



Funding - Short Term  
ᔓᓂᔭ ᑲᐸᑭᑎᓂᐨ - ᐊᒋᓇ ᑲᐱᒥᐊᐸᑎᓯᐨ	  
	  

11. ᓇᑕᐁᐧᐣᑕᑲᐧᐣ ᒋᐅᓇᒋᑲᑌᐠ ᒋᑲᓇᐁᐧᐣᑕᑯᓯᐨ ᐊᓄᑭᐃᐧ ᔓᓂᔭ ᑫᐱᒥᔭᐸᒋᐦᐊᐊᐧᐨ 
ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐃᐧᓇᐣ.	  

	  
ᒥᔑᓇᑐᐣ ᑫᑯᓇᐣ ᑫᑭᑐᒋᑲᑌᑲᐧᐸᐣ ᒋᔭᐸᑕᑭᐣ ᓂᔭᑲᓇ ᓇᑲᓂᑫᐃᐧ ᐃᐧᒋᐦᐃᐁᐧᐃᐧᓇᐣ ᑫᑭᐃᐧᒋᐦᐃᑯᐊᐧᐸᐣ 
ᑲᐅᐱᑭᐦᐊᐊᐧᓱᐊᐧᐨ, ᒪᐡᑭᑭᑫᐃᐧᐣ ᒥᓇ ᒥᓂᑫᐧᐃᐧᐣ ᐊᔭᐣᑲᒥᒥᐁᐧᐃᐧᐣ ᒥᓇ ᑯᑕᑭᔭᐣ ᐱᒪᑎᓯᐃᐧᓂᐠ 
ᐊᓂᒥᓭᐃᐧᓇᐣ ᓄᑯᑦ ᐊᔕ ᓇᓇᑲᐤ ᑲᐃᔑ ᐱᒪᓄᑲᑌᑭᐣ ᐃᒪ ᐊᑎᐟ ᐊᓂᔑᓂᓂᐃᐧ ᐱᒧᒋᑫᐃᐧᓂᐠ. ᔕᑯᐨ 
ᑲᐃᐧᐣ ᐃᒪ ᒋᑭᐅᐣᒋ ᐊᔑᒋᐸᑭᑎᓂᐨ ᔓᓂᔭ ᒣᑲᐧᐨ ᓄᑯᑦ ᑲᐃᔑᐱᒥ ᐸᑭᑎᓇᑲᓄᐨ ᐅᓄᐁᐧᓂᐊᐧᐣ 
ᐊᓄᑭᐃᐧᓇᐣ ᒥᓇ ᐃᔑᓇᑲᐧᐣ ᐊᓂᔑᓂᓂᐃᐧ ᐱᒧᒋᑫᐃᐧᓇᐣ ᑲᐱᒧᑐᐊᐧᐨ ᐁᑲ ᐁᑎᐱᒥᓂᑕᐧ ᔓᓂᔭᐣ. 	  
	  
ᔓᓂᔭ ᑲᐅᓀᐣᑕᑯᓯᐨ ᑫᐃᔑᐸᐸᑭᑎᓂᐨ ᐅᓇᑯᓂᑫᐃᐧᓂᐠ ᐅᐣᒋᐱᒥᓂᔕᐦᐃᑲᑌ ᐃᒪ ᐸᑫᐱᐦᐃᑲᓂᐠ 10 
ᑲᐃᓇᓯᓇᐦᐃᑲᑌᐠ ᐊᐊᐧᔑᐡ ᒥᓇ ᑎᐯᐣᒋᑫᐃᐧᐣ ᐊᓄᑭᑕᒪᑫᐃᐧᓇᐣ ᐅᓇᑯᓂᑫᐃᐧᐣ, ᑲᐃᔑᐱᒧᒋᑲᑌᐠ 
ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐃᐧᐣ, ᐁᓂᓯᑕᐃᐧᓂᑲᑌᐠ ᐸᑲᐣ ᐁᐃᔑᐡᑲᒪᑲᐠ ᒥᓇ ᒋᐃᓀᐣᑕᑯᒋᑲᑌᐠ 
ᐃᐧᓇᐊᐧ ᐁᑎᐱᓇᐁᐧᐃᐧᓯᐊᐧᐨ ᒥᓇ ᐁᐃᔑ ᑲᐡᑭᐦᐅᐊᐧᐨ ᐊᓂᔑᓂᓂᐃᐧ ᐱᒧᒋᑫᐧᐃᓇᐣ. ᐊᑎᐟ 
ᐊᓂᔑᓂᓂᐃᐧ ᑎᐯᐣᒋᑫᐃᐧᓇᐣ ᒥᓇ ᑕᔑᑫᐃᐧᓇᐣ ᐅᑎᓀᐣᑕᓇᐊᐧ ᐃᐁᐧᓂ ᐊᓂᔑᓂᓂᐃᐧ 
ᐊᐊᐧᔑᔑᐃᐧᑭᒪᐃᐧᓂ ᐁᑲ ᑭᒋᐅᑭᒪ ᐁᓴᐯᐣᑕᐠ ᒋᐃᐧᒋᑐᐨ ᔓᓂᔭᓂᐠ ᐃᓀᑫ. 
	  

“ᑭᓇᑕᐁᐧᐣᑕᑯᓯᒥᐣ ᒋᒪᒪᐃᐧ ᐅᓇᑐᔭᐠ ᑫᐃᐧᒋᐦᐃᐁᐧᒪᑲᑭᐣ 
ᒋᐃᔑ ᐊᔑᑎᓇᒪᐠ ᒣᑲᐧᐨ ᑲᐊᐸᒋᑐᐊᐧᐨ ᐊᓂᔑᓂᓂᐃᐧ 
ᐱᒧᒋᑫᐃᐧᓇᐣ ᑲᐅᐣᒋ ᐊᓄᑲᓂᑕᐧ ᐊᓂᔑᓂᓂᐃᐧ ᐊᐊᔑᔕᐠ ᒥᓇ 
ᑎᐯᐣᒋᑫᐃᐧᓇᐣ - ᐱᒥᓂᔕᐦᐃᑫᐃᐧᓇᐣ ᑫᐱᒧᓭᒪᑲᑭᐣ ᒥᓇ 
ᑲᓇᑲᐧᑭᐣ ᒋᑭᐃᐧᒋᐦᐃᐁᐧᒪᑲᑭᐣ.”	  

	  
ᐅᐣᑌᕑᐃᔪ ᐅᑭᒪᐃᐧᓂᐠ ᑭᐅᐣᒋᐅᓇᒋᑲᑌᐊᐧᐣ ᑫᐱᒥᓂᔕᐦᐃᑲᑌᑭᐣ ᑫᐃᐧᒋᐦᐃᐁᐧᒪᑲᑭᐣ ᓂᔭᑲᓇ 
ᓇᑲᓂᑫᐃᐧᓇᐣ ᑲᐃᐧᓂᐣ ᐃᑭᐁᐧᓂᐊᐧᐠ ᐊᐃᐧᔭᐠ ᓇᐣᑕ ᑲᒪᒪᐃᐧᓄᐊᐧᐨ ᐃᐧᓇᐊᐧ ᑲᑭᐃᓀᐣᑕᑯᓯᐊᐧᐨ ᐅᐁᐧᓂ 
ᒋᐅᐣᒋ ᐃᐧᒋᐦᐃᑯᐊᐧᐨ. ᑭᓇᑕᐁᐧᐣᑕᑯᓯᒥᐣ ᒋᒪᒪᐃᐧ ᐅᓇᑐᔭᐠ ᑫᐃᐧᒋᐦᐃᐁᐧᒪᑲᑭᐣ ᒋᐃᔑ ᐊᔑᑎᓇᒪᐠ 
ᒣᑲᐧᐨ ᑲᐊᐸᒋᑐᐊᐧᐨ ᐊᓂᔑᓂᓂᐃᐧ ᐱᒧᒋᑫᐃᐧᓇᐣ ᑲᐅᐣᒋ ᐊᓄᑲᓂᑕᐧ ᐊᓂᔑᓂᓂᐃᐧ ᐊᐊᔑᔕᐠ ᒥᓇ 
ᑎᐯᐣᒋᑫᐃᐧᓇᐣ — ᐱᒥᓂᔕᐦᐃᑫᐃᐧᓇᐣ ᑫᐱᒧᓭᒪᑲᑭᐣ ᒥᓇ ᑲᓇᑲᐧᑭᐣ ᒋᑭᐃᐧᒋᐦᐃᐁᐧᒪᑲᑭᐣ (ᐃᓇᐱᐣ 
ᐅᓇᒋᑫᐃᐧᐣ #6).   
	  
ᒥᓯᐁᐧ ᐱᒪᑎᓯᐃᐧᓂᐠ ᑲᐅᐣᒋ ᐃᐧᒋᐦᐃᐁᐧᒪᑲᐠ ᒋᐃᔑᓇᑯᒋᑲᑌᐠ ᐃᐧᒋᐦᐃᐁᐧᐃᐣ ᐯᑭᐡ ᒋᐊᐸᑕᐠ ᓂᔭᑲᓇ 
ᓇᑲᓂᑫᐃᐧᐣ ᒥᓇ ᔑᐯᐣᑕᒧᐃᐧᓂᐠ ᐃᓀᑫ ᒋᐃᔑᐱᒪᓄᑲᑌᐠ ᑫᑭᐅᐣᒋ ᐃᐧᒋᐦᐃᑯᐊᐧᐨ ᐁᑲᐧ ᑕᐡ ᒋᔭᓂ 
ᓇᑲᐧᐠ ᑌᐯᐧ ᐁᑲᐡᑭᒋᑲᑌᐠ ᐁᐃᐧᒋᐦᐃᐁᐧᒪᑲᐠ. ᐃᑭᑐᓇᓄᐊᐧᐣ ᒋᑎᐸᐸᐣᒋᑲᑌᐠ ᑲᐡᑭᐦᐅᐃᐧᐣ ᐃᒪ 
ᐊᓂᔑᓂᓂᐃᐧ ᐊᓂᑫ ᐱᒪᑎᓯᐃᐧᓂᐠ, ᑲᐃᐧᓂᐣ ᑕᓱᔭᑭ ᓇᐣᑕ ᐅᑭᒪᐃᐧ ᐅᓇᔓᐊᐧᓂᑯᐃᐧᓂᐠ.  	  
	  
ᑭᓇᑕᐁᐧᐣᑕᑯᓯᒥᐣ ᑲᔦ ᒋᑭᓇᓇᑲᑕᐁᐧᐣᑕᒪᑭᐸᐣ ᑲᐸᐸᑲᓂᓭᑭᐣ ᒣᑎᓂᑫᐃᐧᓇᐣ ᑲᐱᒪᓄᑲᑌᑭᐣ 
ᐊᓄᑭᑕᒪᑫᐃᐧᓇᐣ ᐁᐧᑎ ᑭᐁᐧᑎᓄᐠ ᐁᑲᐧ ᒥᓇ ᐁᐧᑎ ᔕᐊᐧᓄᐠ ᐅᐣᑌᕑᐃᔪ. ᐁᑲᐧ ᑲᔦ, ᒋᑭᑲᑫᐧ 
ᑭᑌᐣᑕᒪᑭᐸᐣ ᓇᐱᐨ ᑲᒥᔑᓀᐧᑭᓭᑭᐣ ᓇᓇᑲᐤ ᑫᑯᓇᐣ ᐱᑯ ᐊᐣᑎ ᑲᐊᔭᑭᐣ ᐊᓂᔑᓂᓂᐃᐧ ᑲᐯᔑᐃᐧᓇᐣ.   
	  
ᐅᐁᐧ ᐅᐡᑭ ᐱᒥᓂᔕᐦᐃᑲᐣ ᓇᑕᐁᐧᐣᑕᑲᐧᐣ ᒋᑭᑭᓂᑲᑌᑭᐣ ᒣᑎᓂᑫᐃᐧᓇᐣ ᑲᐅᐣᒋᓭᑭᐣ ᐃᒪ 
ᐊᓄᑭᑕᒪᑫᐃᐧᐣ ᒥᓇ ᐃᐧᒋᐦᐃᐁᐧᐃᐧᐣ ᑲᐸᐸᑭᑎᓂᑲᑌᑭᐣ ᑲᑭᐊᓂᐅᐣᑭᓭᑭᐣ ᐊᓄᑭᐃᐧᓇᐣ. ᓇᑕᐁᐧᐣᑕᑲᐧᐣ 
ᑲᔦ ᒋᑭᑭᓂᑲᑌᐠ ᐊᓄᑭᐃᐧ ᔓᓂᔭ ᒪᒪᐊᐧᑭᐣᒋᑫᐃᐧᐣ ᒋᑎᐸᐸᐣᒋᑲᑌᐠ ᑲᐃᔑᑕᑲᐧᑭᐣ ᑕᔑᑫᐃᐧᓇᐣ, 
ᑲᐊᐱᓯᓇᑲᐧᑭᐣ ᒥᓇ ᑲᐃᓇᑭᐣᑌᐠ ᐱᒥᔭᐃᐧᐣ ᒣᑲᐧᐨ ᐁᑲ ᑲᑌᐱᐸᑭᑎᓇᑲᓄᐨ ᔓᓂᔭᐣ ᐅᓄᐁᐧᓂᐊᐧᐣ 



ᒋᐅᐣᒋ ᑌᐱᑎᐸᐦᐃᑲᑌᑭᐣ. ᓄᑯᑦ ᑲᐃᔑᐱᒥᐸᑭᑎᓂᐨ ᔓᓂᔭ ᐅᐣᒋᑎᐸᐸᒪᑲᓄ ᑲᐅᐣᒋᒪᒪᐃᐧ 
ᑲᓇᐊᐧᐸᐣᒋᑲᑌᑭᐣ; ᐁᑲᐧ ᔕᑯᐨ ᑭᐡᐱᐣ ᐊᓄᑭᐃᐧᐣ ᐁᑭᐃᔑᓇᑯᒋᑲᑌᐠ ᓂᔭᑲᓇ ᓇᑲᓂᑫᐃᐧ 
ᐃᐧᒋᐦᐃᐁᐧᐃᐧᐣ ᐁᑲᐧ ᐁᐊᐧᐸᐣᒋᑲᑌᐠ ᐁᐃᐧᒋᐦᐃᐁᐧᒪᑲᐠ, ᐅᐣᒋ ᐊᒋᐃᐧᐸᑭᑎᓇᑲᓄ ᔓᓂᔭ ᐁᐧᓴ 
ᐁᐊᑲᓯᐣᑭᐣ ᐱᒧᒋᑫᐃᐧᓇᐣ.	  
	  
ᓂᔭᑲᓇ ᓇᑲᓂᑫᐃᐧ ᐃᐧᒋᐦᐃᐁᐧᐃᐧᐣ ᒪᐊᐧᐨ ᐸᐣᑭ ᐃᒪ ᐸᑭᑎᓇᑲᓄ ᔓᓂᔭ, ᒥᑕᐡ ᐅᐁᐧᓂ ᑫᑭᑲᑫᐧ 
ᒪᒥᓇᐧᑐᐊᐧᐸᐣ ᐃᐧᓇᐊᐧ ᑲᐅᐣᒋ ᐅᓀᐣᑕᒧᐊᐧᐨ ᑲᐸᐸᑭᑎᓇᑲᓄᐨ ᔓᓂᔭ ᒋᑭ ᐅᐣᒋᑌᐱᓭᐊᐧᐸᐣ 
ᒋᐃᐧᒋᐦᐃᐁᐧᓭᓂᐠ ᑲᐃᓇᔓᐊᐧᑌᑭᐣ ᒋᐅᐣᒋ ᑭᑫᒪᑲᑭᐣ ᑎᐯᐣᒋᑫᐃᐧᓇᐣ.  
	  
Governance  
ᑎᐱᓇᐁᐧ ᐱᒥᐃᐧᓂᑎᓱᐃᐧᐣ	  
	  

12. ᒋᓇᐣᑭᓂᑲᑌᐠ ᐊᓂᔑᓂᓂᐃᐧ ᑲᓄᒋᑫᑕᒪᑫᐃᐧᐣ ᐃᒪ ᐊᐊᐧᔑᔑᐃᐧᑭᒪᐃᐧᓂᐠ ᑲᐅᐣᒋ ᐅᑭᒪᐃ 
ᐱᒧᒋᑲᑌᐠ - ᒋᐅᓇᓯᐣᑕᐧ ᑫᑭᒋᐦᐊᐃᐧᐡᑲᒪᑫᐊᐧᐨ ᐃᒪ ᑲᑕᓱᐸᐱᑭᓯᔭᑭᐣ ᐊᐊᐧᔑᔑᐃᐧᑭᒪᐃᐧᓇᐣ, 
ᐁᑲᐧ ᒥᓇ ᑲᑕᓱᐱᑭᓯᑲᓇᐊᐧᐸᒋᑫᑕᒪᑫᐨ ᐊᐊᐧᔑᔑᐃᐧᑭᒪᐃᐧᐣ ᐊᓂᔑᓂᓂᐊᐧᐠ ᑫᐃᐧᓇᐊᐧ 
ᒋᑭᑕᑭᐧᐊᐸᐣ ᑲᐃᔑ ᐊᐱᑕᒪᑫᓇᓄᐊᐧᐠ.	  

	  
ᓇᑕᐁᐧᐣᑕᑲᐧᐣ ᒋᐊᐣᒋᓇᑯᒋᑲᑌᐠ ᑲᐃᔑᐱᒧᒋᑲᑌᐠ ᐅᑭᒪᐃᐧ ᐱᒧᒋᑫᐃᐧᓂᐠ ᐃᒪ ᐅᐣᑌᕑᐃᔪ 
ᐊᐊᐧᔑᔑᐃᐧᑭᒪᐃᐧᓇᐣ ᒋᐅᐣᒋ ᑲᓇᐊᐧᐸᐣᒋᑲᑌᐠ ᑲᔭᐱᒋᒥᔑᓄᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ 
ᑲᐱᐣᑎᑫᓭᐊᐧᐨ ᐊᐊᐧᔑᔑᐃᐧᑭᒪᐃᐧᓂᐠ. 
	  
ᐊᓂᔑᓂᓂᐊᐧᐠ ᑲᐃᔑᐱᒪᑎᓯᐊᐧᐨ, ᐁᐧᐡᑲᐨ ᑲᑭᐱᑐᒋᑲᑌᑭᐸᐣ ᐅᑯᒥᒪᐠ ᐃᐧᓇᐊᐧ ᐁᑭᐱᒥᐃᐧᑐᐊᐧᐨ 
ᐊᐊᐧᔑᔑᐃᐧ ᐸᒥᐦᐊᐊᐧᓱᐃᐧᓂ ᐊᓂᔑᓂᓂᐃᐧ ᑎᐯᐣᒋᑫᐃᐧᓇᐣ. ᑲᑭᓇ ᑲᑕᓱ ᐃᔑᓇᑲᐧᑭᐣ 
ᐊᐊᐧᔑᔑᐃᐧᑭᒪᐃᐧᓇᐣ ᒋᑭᔑᐣᑭᒥᐣᑕᐧᐸᐣ ᒋᑭᑲᑐᐊᐧᐨ ᐅᐱᒧᒋᑫᐃᐧᓂᐊᐧᐠ ᑫᐅᐣᒋ ᑭᑭᓄᐡᑲᒪᑫᐊᐧᐨ ᒋᑭᐦᐊ 
ᒥᓇ ᐅᑯᑭᒪᐃᐧ ᐊᐱᑕᒪᑫᐃᐧᐣ ᒋᐅᐣᒋ ᑭᑭᓄᐡᑲᒪᑫᐊᐧᐨ ᒥᓇ ᒪᒥᓄᐡᑲᒪᑫᐊᐧᐨ ᐃᒪ ᐊᐊᐧᔑᔑᐃᐧ 
ᐊᓄᑭᑕᒪᑫᐃᐧᓂᐠ ᑲᐱᒧᑐᐊᐧᐨ. ᐊᑎᐟ ᐃᐧᓂᑯ ᐊᔭᐊᐧᐠ ᑲᑭᒋᐦᐊᐃᐧ ᐊᐱᑕᒪᑫᐊᐧᐨ ᔕᑯᐨ ᑭᔭᐱᐨ 
ᐊᐧᐊᔑᒣ ᒋᑭᐊᔭᐊᐧᐸᐣ ᒥᓯᐁᐧ ᑲᐃᔑᐊᓄᑲᑌᐠ ᐊᐊᐧᔑᔑᐃᐧᑭᒪᐃᐧᐣ.   
	  
ᐊᐊᐧᔑᔑᐃᐧᑭᒪᐃᐧᐣ ᑲᑕᓇᓄᑲᑌᑭᐣ ᐁᐧᑎ ᐊᓂᔑᓂᓂᐊᐧᐠ ᑲᐃᔑᑕᔑᑫᐊᐧᐨ ᓄᐱᒪᑲᒥᐠ, ᓇᑕᐁᐧᐣᑕᑲᐧᐣ 
ᐃᐧᑕᓄᑭᒥᑐᐃᐧ ᓇᑯᒥᑐᐃᐧᐣ ᒋᑭᒪᓯᓇᐦᐊᒧᐊᐧᐸᐣ ᐊᓂᔑᓂᓂᐃᐧ ᑕᔑᑫᐃᐧᓇᐣ ᒋᐸᑭᑎᓂᑕᐧ 
ᒋᑭᐊᔑᑎᓇᒧᐊᐧᐨ ᐊᓂᔑᓂᓂᐃᐧ ᐃᔑᑕᐧᐃᐧᓇᐣ ᒥᓇ ᐱᑯ ᑯᑕᑭᔭᐣ ᐊᓂᔑᓂᓂ ᑲᑐᑕᐠ. ᐅᒪ ᑲᑭᐃᔑ 
ᓇᑯᒥᑎᐊᐧᐨ ᑕᐅᐣᒋ ᐃᐧᒋᐦᐃᐁᐧᓭᓂ ᒥᓯᐁᐧ ᐃᒪ ᑕᔑᑫᐃᐧᓂᐠ ᐁᐅᐣᒋ ᑲᓇᐁᐧᐣᑕᑯᓯᐨ ᐊᐊᐧᔑᐡ.  
	  
ᓇᑕᐁᐧᐣᑕᑲᐧᐣ ᒋᑭᐅᐣᑎᓂᑲᑌᑭᐸᐣ ᑫᐅᐣᒋ ᔑᐣᑭᐡᑭᑫᒪᑲᐠ ᐃᒪ ᑲᐅᐣᒋ ᐱᒧᒋᑲᑌᑭᐣ 
ᐊᐊᐧᔑᔑᐃᐧᑭᒪᐃᐧᓇᐣ ᑫᔭᓄᒋ ᑲᐡᑭᑕᒪᓱᒪᑲᑭᐣ ᐊᓂᔑᓂᓂᑲᐠ ᒋᐊᓄᑲᓂᑕᐧ ᐊᓂᔑᓂᓂᐃᐧ ᐊᐊᐧᔑᔕᐠ. 
ᐅᐣᑌᕑᐃᔪ ᐅᑭᒪᐃᐧᐣ ᑲᐸᑭᑎᓇᐨ ᔓᓂᔭᐣ ᐃᔑᓇᑕᐁᐧᐣᑕᑲᐧᐣ ᒋᐅᐣᒋ ᐧᐃᒋᒋᑲᑌᐠ ᐃᐁᐧ ᐊᓄᑭᐃᐧᐣ 
ᒋᐃᔑ ᐸᑭᑎᓂᐨ ᔓᓂᔭ ᑫᐅᐣᒋ ᐅᓇᒋᑲᑌᑭᐣ ᒥᓇ ᑫᐅᐣᒋ ᒪᑕᓄᑲᑌᑭᐣ ᐅᐁᐧ ᑲᐃᐧᓇᐣᑭᓂᑲᑌᐠ 
ᑎᐱᓇᐁᐧ ᐱᒥᐃᐧᓂᑎᓱᐃᐧᓂᐠ ᒋᐅᐣᒋ ᐱᒧᒋᑲᑌᐠ ᐃᒪ ᐅᐣᑌᕑᐃᔪ ᐅᑭᒪᐅᓂᐠ, ᑕᔑᑫᐃᐧᓂᐠ ᒥᓇ 
ᐊᓄᑭᐱᒧᒋᑫᐃᐧᓂᐠ. ᐃᒪ ᑕᐡ ᑲᔦ ᒋᔭᓂᔑ ᑭᑲᒋᑲᑌᐠ ᑭᒋᐅᑭᒪ ᑲᐅᐣᒋ ᓂᑲᓂᐡᑲᒪᑫᐨ. ᐅᐁᐧ 
ᑲᐃᐧᓇᐣᑭᒋᑲᑌᐠ ᐊᓄᑭᐃᐧᐣ ᑫᐅᐣᒋ ᐊᓱᓂᑫᒪᑲᐠ ᑲᔦ ᑭᐃᔑᐅᓇᐸᐣᒋᑲᑌ ᐊᒋᓇ ᐁᑕ ᒋᐅᐣᒋ 
ᐱᒧᒋᑲᑌᐠ, ᐊᓂᐡ ᐁᐃᓯᓭᐠ ᑫᑲᐟ ᑲᑭᓇ ᐣᑐᓇᒋᑫᐃᐧᓇᐣ ᐊᓂᔑᓂᓂᐊᐧᐠ ᐃᐧᓇᐊᐧ ᒋᔭᓄᒋ ᐱᒧᑕᒪᓱᐊᐧᐨ 
ᐅᑕᐊᐧᔑᔑᐃᐧ ᐊᓄᑭᑕᒪᑫᐃᐧᓂᐊᐧ ᐊᐱ ᐊᓂᐱᒥᐅᓇᑐᐊᐧᐨ ᑫᐃᔑᓇᑯᑐᐊᐧᐨ ᐅᑕᐊᐧᔑᔑᐃᐧ 
ᐊᓄᑭᑕᒪᑫᐃᐧ ᐅᓇᑯᓂᑫᐃᐧᓂᐊᐧ. ᔕᑯᐨ ᒥᓇ ᐸᓂᒪ ᑭᑌᐱᓂᑲᑌᐠ ᐅᐁᐧ ᐅᓇᒋᑫᐃᐧᐣ, ᒥᐱᑯ ᑭᔭᐱᐨ 
ᐁᐧᑎᑯᔑᐃᐧ ᐊᐊᐧᔑᔑᐃᐧᑭᒪᐠ ᑫᐃᔑᐱᒪᓄᑲᓇᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐣ. 



13. ᑲᐃᓇᑌᓂᐠ ᐊᓂᔑᓂᓂ ᐅᑭᑭᓄᐡᑲᒪᑫᐃᐧᐣ ᑲᐅᐣᒋᐱᒥᐊᐧᐃᐣᑕᒪᐊᐧᐨ ᐅᐣᑌᕑᐃᔪ ᐅᑭᒪ 
ᐊᐊᐧᔑᔑᐃᐧᑭᒪᐃᐧᐣ ᑲᓂᑲᓂᐡᑲᐠ ᑲᐯᐦᐃ ᒋᑭᐊᔭᒪᑲᑭᐸᐣ ᐅᐁᐧ ᐊᓄᑭᐃᐧᐣ.	  

	  
ᐊᔕ ᓂᔭᓄᔕᐳᐱᓯᑦ ᐣᑐᒋᐱᒥᐃᐧᑐᐣ ᐅᐁᐧ ᐊᓄᑭᐃᐧᐣ ᐊᓂᔑᓂᓂᐃᐧ ᐅᑭᑭᓄᐡᑲᒪᑫ ᑲᐃᓇᑭᓱᔭᐣ, 
ᐁᓇᓇᑕᐃᐧᑭᑫᐣᑕᒪᐣ ᓇᓇᑲᐤ ᑫᑯᓇᐣ ᑲᐊᓂᒥᐦᐃᐁᐧᒪᑲᑭᐣ ᐊᓂᔑᓂᓂᐃᐧ ᐊᐊᐧᔑᔑᐃᐧ ᓇᑕᒪᑫᐃᐧᐣ ᐅᒪ 
ᐅᐣᑌᕑᐃᔪ. ᑌᐸᑫᓂᒥᑐᐃᐧᐣ ᑭᐅᐣᒋᑌᐱᓂᑲᑌ ᐊᓂᔕ ᐅᒪ ᓇᓇᑲᒋᒋᑫᐃᐧᐣ ᑲᑭᑐᑕᒪᐣ ᒥᓇ ᑕᔑᑫᐃᐧᓂᐠ 
ᑲᑭᐅᐣᒋ ᐊᓂᑫ ᐊᔭᒥᑕᒪᐊᐧᑲᐧ, ᐁᑲᐧ ᑕᐡ ᒋᑭᔑᐣᑭᐡᑲᒪᑲᓄᐊᐧᑭᐸᐣ ᒋᔭᓂ ᓇᐣᑭᐦᐅᒪᑲᐠ ᐊᐱ 
ᐊᓂᐊᐣᒋᒋᑫᐃᐧᓇᐣ ᐊᓂᒪᑕᓄᑲᑌᑭᐣ ᐁᐧᑎ ᑫᔭᓂᐱᒥᔭᑭᐊᐧᐠ. ᓇᑕᐁᐧᐣᑕᑲᐧᐣ ᒋᐸᔭᑌᓇᑯᑐᐨ ᐅᑕᓄᑭᐃᐧᐣ 
ᑲᑭᑭᓄᐡᑲᒪᑫᐨ ᐃᒪ ᐊᓂᔑᓂᓂᐃᐧ ᑕᔑᑫᐃᐧᓇᐣ, ᒋᐊᔭᒪᑲᐠ ᐊᔭᒥᐦᐃᑐᐃᐧᐣ ᑲᓂᑲᓂᐡᑲᒧᐊᐧᐨ 
ᐊᓄᑭᐃᐧᓇᐣ ᒥᓇ ᑭᒋᐅᑭᒪᐠ ᑲᐅᐣᒋ ᑲᓇᐊᐧᐸᐣᒋᑲᑌᑭᐣ. ᑭᒋᓀᐣᑕᑲᐧᐣ ᑲᔦ ᐅᐁᐧ ᐃᓇᓄᑭᐃᐧᐣ 
ᒋᐃᔑᑲᓇᐊᐧᐸᐣᒋᑲᑌᐠ ᐁᐅᐣᒋ ᐊᓂᑫ ᐃᐧᑕᓄᑭᒥᑎᒪᑲᐠ, ᑲᐯᐦᐃ ᐁᐱᒪᓄᑲᑌᐠ, ᐁᐅᐣᒋ ᐊᓄᑲᑕᐣᐠ 
ᑲᐃᐧᐊᒋᒋᑲᑌᐠ, ᐁᑲᐧ ᐊᐱ ᒪᒋᐨ ᐊᓂᔑᓂᓂᐃᐧ ᑕᔑᑫᐃᐧᓇᐣ ᐁᑲᓄᒋᑫᑕᒪᐊᐧᑕᑭᐣ. ᓇᑕᐁᐧᐣᑕᑲᐧᐣ ᑲᔦ 
ᒋᑎᐱᓇᐁᐧᐱᐃᐧᓂᑎᓱᒪᑲᐠ ᐁᑲ ᐃᒪ ᐅᑭᒪᐃᐧᓂᐠ ᒋᐅᐣᒋ ᐃᐧᐣᑕᒪᐊᐧᑲᓄᐨ ᑫᐃᔑᐱᒧᑐᐨ ᐅᑕᓄᑭᐃᐧᐣ 
ᐁᑲᐧ ᔕᑯᐨ ᐁᐅᐣᒋ ᐃᐧᑕᓄᑭᒪᐨ ᑭᒋᐅᑭᒪᐣ. ᐁᑲᐧ ᒥᓇ ᐊᐧᐁᐧ ᑲᑭᑭᓄᐡᑲᒪᑫᐨ ᐁᔭᓂᐱᒥ ᐸᑲᓂᓭᓂᑭᐣ 
ᐅᑎᓇᓄᑭᐃᐧᓇᐣ, ᐊᓄᑭᓇᑲᓇᐠ ᓇᑕᐁᐧᐣᑕᑯᓯᐊᐧᐠ ᒋᐅᐣᒋ ᐊᓱᐡᑲᒪᐊᐧᐊᐧᐨ ᐅᐁᐧ ᑲᐃᓇᓄᑭᓂᐨ 
ᒋᐊᔭᒥᑕᒪᐊᐧᐊᐧᐨ ᒥᓇ ᑲᓄᒋᑫᑕᒪᐊᐧᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ, ᑎᐯᐣᒋᑫᐃᐧᓇᐣ ᒥᓇ ᑕᔑᑫᐃᐧᓇᐣ.     
	  
Future Challenges  
ᓂᑲᐣ ᐃᓀᑫ ᑲᔭᓂᒪᑭᐣ ᑫᐊᓄᑲᑌᑭᐣ 
	  

14. ᑭᐁᐧᓇᓇᑲᒋᒋᑫᐃᐧᐣ ᓇᑕᐁᐧᐣᑕᑲᐧᐣ ᒋᑭᐊᓄᑲᑌᑭᐸᐣ ᒋᐅᐣᒋ ᓂᓯᑐᑕᐃᐧᐣᑕᐧ ᑲᑭᓀᐱᒋ 
ᐅᑕᐱᓂᑕᐧᐸᐣ ᐊᓂᔑᓂᓂᐃᐧ ᐊᐊᐧᔑᔕᐠ ᓂᒥᑕᓇ ᐊᐦᑭ ᐅᑕᓇᐠ, ᒣᑲᐧᐨ ᐁᐧᑎ 
ᑲᑭᐅᐣᒋᒪᒋᓭᑭᐸᐣ “1960 ᑲᐱᒥᓭᐠ ᑲᑭᒪᒧᔕᑭᓂᑕᐧ.”  	  

	  
ᒣᑲᐧᐨ 1960 ᑲᑭᐅᐣᒋᒪᒋᓭᐠ, ᒪᐊᐧᐨ ᑭᒋᒥᔑᐣ ᐊᓂᔑᓂᓂᐃᐧ ᐊᐊᐧᔑᔕᐠ ᑭᐅᑕᐱᓇᐊᐧᐠ ᐁᐧᒥᑎᑯᔑᐃᐧ 
ᑲᐯᔑᐃᐧᓂᐠ ᒥᓇ ᐸᑲᐣ ᐊᐦᑭᐣᐠ ᐁᑭᐃᔑ ᓀᐱᒋᐅᑕᐱᓂᑕᐧ. ᒥᐦᐅᐁᐧ ᑲᑭᐃᒋᑲᑌ “1960 ᑲᐱᒥᓭᐠ 
ᑲᑭᒪᒧᔕᑭᓂᑕᐧ” ᑫᑕᑕᐃᐧᐣ ᐃᑯ ᐁᑭᐅᐣᒋ ᒪᒧᔕᑭᐸᐦᐃᐣᑕᐧ ᐃᒪ ᑲᐃᔑᑲᐯᔑᐊᐧᐨ ᒥᓇ ᐅᑕᔑᑫᐃᐧᓂᐊᐧᐠ 
ᐁᑲ ᒥᓇ ᑲᓇᑫ ᐁᑭᐅᐣᒋ ᑲᑫᐧᒋᒥᑕᐧ ᓇᐣᑕ ᒥᓇ ᒋᑭᐅᐣᒋ ᐃᐧᐣᑕᒪᐃᐧᐣᑕᐧ ᐊᐧᑯᒪᑲᓇᐠ. ᑭᐃᔑᒥᑭᑲᑌ 
ᑲᑭᐅᑕᐱᓂᑕᐧ ᐁᑭᐊᐧᓂᑐᐊᐧᐨ ᐅᑐᐣᑕᑲᓀᓯᐃᐧᓂᐊᐧ ᒥᓇ ᐁᑲ ᐊᐱᐣ ᐁᑭᐅᐣᒋ ᓂᓯᑕᐁᐧᐣᑕᒧᐊᐧᐨ ᒪᔭᑦ 
ᑲᐅᐣᒋᐊᐧᐨ, ᐃᒪ ᐱᑯ ᐊᐱᐣ ᐁᐧᒥᑎᑯᔑᐃᐧ ᐱᒪᑎᓯᐃᐧᓂᐠ ᐁᑭᔭᓂᓇᑎᓯᐊᐧᐨ ᒥᓇ ᐁᑭᔭᓂᔑ ᑭᑭᐱᒪᑎᓯᐊᐧᐨ 
ᑲᐃᔑᓇᑲᐧᓂᐠ ᐁᐧᒥᑎᑯᔑᐃᐧ ᐱᒪᑎᓯᐃᐧᓂ.    
	  
ᑲᐃᐧᐣ ᒋᑭᑫᐣᒋᑲᑌᐠ ᑭᐡᐱᐣ ᐁᑭᑲᑲᐧᑕᑭᐦᐃᐣᑕᐧ ᓇᐣᑕ ᐁᑲ ᒣᑲᐧᐨ ᑲᑭᐃᔑ ᑲᓇᐁᐧᐣᑕᑯᓯᐊᐧᐨ ᐁᑲᐧ ᒥᓇ 
ᓇᐱᐨ ᑭᒥᔑᓄᐊᐧᐠ ᑲᑭᐅᐣᒋ ᐅᑕᐱᓂᑕᐧ ᒣᑲᐧᐨ ᐁᑲᓇᐁᐧᓂᒥᑯᐊᐧᐸᐣ ᐅᐊᐧᑯᒪᑲᓄᐊᐧ ᒥᓇ ᒣᑲᐧᐨ 
ᑲᑕᔑᐱᒪᑎᓯᐊᐧᐸᐣ ᑲᐅᐣᑕᑲᓀᓯᐊᐧᐨ. ᐃᓀᐣᒋᑲᑌ ᑲᔦ ᐁᑭᑲᑲᐧᑕᑫᓂᒧᐊᐧᐨ ᑐᑲᐣ ᐃᑯ ᑲᑭᑐᑕᐃᐧᐣᑕᐧᐸᐣ 
ᐃᐡᑯᓄᑲᒥᑯᐠ ᑲᑭᑲᓇᐁᐧᐣᑕᑯᓯᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ.  
	  
ᒥᑕᐡ ᐅᑯᐁᐧᓂᐊᐧᐠ ᐁᑲ ᓇᐱᐨ ᑲᐱᓯᐢᑫᓂᒥᑕᐧ, ᐁᑲᐧ ᔕᑯᐨ ᐯᔑᑲᐧᐣ ᐁᐃᔑᓇᑭᐡᑲᒧᐊᐧᐨ ᐅᐁᐧ 
ᑲᑭᑐᑕᐃᐧᐣᑕᐧ ᐁᑲ ᐊᐱᐣ ᐁᑭᐯᔐᐧᓂᒪᐊᐧᐨ ᐅᐊᐧᑯᒪᑲᓂᐊᐧ ᒥᓇ ᒪᔭᑦ ᑲᑭᐅᐣᒋᐊᐧᐨ ᐅᑕᔑᑫᐃᐧᓂᐊᐧᐠ 
ᒪᐊᐧᐨ ᐅᑭᒋᒪᒋᓭᐦᐃᑯᓇᐊᐧ ᐃᒪ ᐅᐱᒪᑎᓯᐃᐧᓂᐊᐧᐠ ᒥᓇ ᐁᐧᑎ ᓂᑲᐣ ᑫᔭᓂᐱᒪᑎᓯᐊᐧᐨ ᒋᑭ 
ᓇᓇᒪᔦᐣᑕᒧᐊᐧᐨ ᐊᓂᔑᓂᓂᐃᐧ ᐱᒪᑎᓯᐃᐧᓂᐠ ᒥᓇ ᒋᑭᑲᐡᑭᑐᐊᐧᐨ ᒋᑕᔑᐱᒪᑎᓯᐊᐧᐨ ᐊᓂᔑᓂᓂᐃᐧ 
ᑕᔑᑫᐃᐧᓂᐠ. ᐊᓂᐣ ᑕᐡ ᒪᔭᑦ ᐁᑕᓯᐊᐧᐨ ᐅᑯᐁᐧᓂᐊᐧᐠ ᑲᐃᓯᓭᐊᐧᐨ. ᐊᐣᑎ ᑕᐡ ᑲᔦ ᒣᑲᐧᐨ ᓄᑯᑦ 
ᐁᐊᔭᐊᐧᐨ, ᐁᑲᐧ ᒥᓇ ᐊᓂᐣ ᐁᔑᔭᐊᐧᐨ ᐅᐱᒪᑎᓯᐃᐧᓂᐊᐧ. ᒥᑕᐡ ᐅᓄᐁᐧᓂᐊᐧᐣ ᑲᐃᐧ 
ᓇᓇᐣᑕᐃᐧᑭᑫᐣᑕᒪᐣᐠ. 
	  



ᐃᒪ ᑕᐡ ᒪᒪᐃᐧ ᓇᓇᐣᑕᐃᐧ ᑭᑫᐣᒋᑫᐃᐧᓂᐠ ᑲᑭᐅᐣᒋ ᓇᓇᐣᑕᐃᐧᑭᑫᐣᑕᒥᐣ ᐊᓂᐣ ᑕᓯᐣ ᐁᒪᓯᓇᐦᐃᑲᓱᐊᐧᐨ 
ᑲᑭᐅᑕᐱᓂᑕᐧ ᐁᑲ ᐱᓇᒪ ᑲᑭᐅᐣᒋ ᑲᑫᐧᒋᒥᑕᐧᐸᐣ, ᒪᐡᑯᐨ ᑲᔦ ᐃᒪ ᒋᑭᐅᐣᒋ ᑭᐁᐧᓄᑕᑎᐊᐧᐸᐣ 
ᑲᐃᔑᐅᐊᐧᑯᒪᑲᓂᐊᐧᐨ. ᐅᐁᐧ ᑐᑲᐣ ᓇᓇᐣᑕᐃᐧᑭᑫᐣᒋᑫᐃᐧᐣ ᑕᓇᐁᐧᐣᑕᑯᓯ ᒋᑕᑯᐃᐧᒋᑕᐧᐨ ᑲᓇᑕ 
ᐅᑭᒪᐃᐧᐣ, ᑫᑲᐟ ᐃᑯ ᐃᐁᐧ ᐯᔑᑲᐧᐣ ᒋᐃᔑᓇᑯᒋᑲᑌᐠ ᑲᑭᑐᒋᑲᑌᑭᐸᐣ ᑌᐯᐧᐃᐧᐣ ᒥᓇ 
ᑭᐁᐧᒥᓇᐧᑕᒪᑫᐃᐧᐣ ᑲᐅᐣᒋ ᐊᐱᑕᒧᐊᐧᐨ ᒣᑲᐧᐨ ᑲᐱᒥᐅᔑᑐᐊᐧᐨ ᐅᑎᐸᒋᒧᐃᐧᓂᐊᐧ ᐊᓂᔑᓂᓂᐊᐧᐠ 
ᑲᑭᔕᐳᐡᑲᒧᐊᐧᐨ ᑲᑭᑐᑕᐃᐧᐣᑕᐧ ᒣᑲᐧᐨ ᑲᑭᑲᓇᐁᐧᐣᑕᑯᓯᐊᐧᐨ ᐃᐡᑯᓄᑲᒥᑯᐠ ᑲᐊᐊᐧᔑᔑᐃᐧᐊᐧᐨ.	  	  
	  
ᐣᑭᐃᐧᐣᑕᒪᑯ ᐁᐧᑎ ᐃᐧᓇᐊᐧ ᒪᓂᑐᐸ ᑲᑲᐯᔑᐊᐧᐨ ᐁᑭᒥᓂᑕᐧ ᐃᐧᒋᐦᐃᑯᐃᐧᐣ ᒋᐅᐣᒋ ᓇᓇᐣᑐᓇᐊᐧᐊᐧᐨ 
ᐅᐊᐧᑯᒪᑲᓂᐊᐧ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᑲᑭᐅᑕᐱᓂᑕᐧ ᒣᑲᐧᐨ ᐃᐁᐧ ᐊᐱ ᑲᑭᒧᒋ ᒪᒧᔕᑭᓂᑕᐧ. 
ᒥᐢᑕᐦᐃ ᑕᐡ ᐅᑭᐅᐣᒋ ᓇᐦᐁᐣᑕᓇᐊᐧ ᒥᓇ ᐅᑭᐃᐧᒋᐦᐃᑯᓇᐊᐧ ᐅᒪ ᑲᑭᐅᐣᒋ ᓇᑕᒪᐃᐧᐣᑕᐧ. ᒪᑎ ᐁᑲᐧ 
ᑲᑲᑫᐧ ᓇᐣᑕ ᑐᑕᒥᐣ ᐅᐁᐧᓂ ᑲᐱᒥᐊᓂᒥᐦᐃᑯᐊᐧᐨ ᒥᓇ ᐁᑲ ᒋᑕᔑᑲᑲᐧᑕᑫᐣᑕᒥᐦᐃᑯᔭᐠ ᑐᑲᐣ 
ᑲᑭᐱᐊᔭᓂᑫ ᐃᐧᓴᑲᐦᐅᑯᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᑲᓇᐁᐧᐣᑕᑯᓯᐊᐧᐨ ᐃᐡᑯᓄᑲᒥᑯᐠ.	  	  
	  

15. ᐊᓂᔑᓂᓂᐃᐧ ᐊᐊᐧᔑᔑᐃᐧ ᐊᓄᑭᑕᒪᑫᐃᐧᐣ ᑲᐃᓇᑯᓂᑲᑌᑭᐣ – ᐅᐣᑌᕑᐃᔪ ᒥᓇ ᑲᓇᑕ 
ᐅᑭᒪᐃᐧᓇᐣ ᓇᐣᑕᐁᐧᐣᑕᑯᓯᐊᐧᐠ ᒋᑭᐅᓇᑐᐊᐧᐸᐣ ᒋᐊᓂᒧᒋᑲᑌᑭᐣ ᒥᓇ ᑫᔭᓂᔑ ᐅᓇᑕᒪᐃᐧᐣᑕᐧ 
ᐃᐧᓇᐊᐧ ᐱᑯ ᒋᐱᒧᑕᒪᓱᐊᐧᐨ ᐊᐊᐧᔑᔑᐃᐧ ᐊᓄᑭᑕᒪᑫᐃᐧᓇᐣ ᐊᓂᔑᓂᓂᐊᐧᐠ ᐅᑕᔑᑫᐃᐧᓂᐊᐧᐠ 
ᓇᐣᑕ ᐊᓂᔑᓂᓂᐃᐧ ᐱᒧᒋᑫᐃᐧᐣ.	  

	  
ᑲᐅᐣᒋ ᐸᐱᑭᓯ ᐱᒧᓂᑎᓱᐊᐧᐨ ᐅᓂᑲᓂᑕᒪᑫᐠ ᒥᓇ ᐊᓂᔑᓂᓂᐃᐧ ᑕᔑᑫᐃᐧᓇᐣ ᑐᑲᐣ ᑲᒪᒪᐃᐧᓄᐊᐧᐨ 
ᐅᐣᑌᕑᐃᔪ ᐊᓂᔑᓂᓂᐊᐧᐠ (UOI), ᑲᐅᐣᒋ ᓂᑲᓂᑕᒪᑫᐊᐧᐨ ᐅᑭᒪᑲᓇᐠ ᒋᕑᐃᑎ #3 ᒥᓇ ᐱᑯ ᒧᐦᐊᐠ 
ᐊᓂᔑᓇᐯᐠ ᐊᑲᐧᓴᐢᓂ ᐊᔕ ᑫᑲᐟ ᐃᐧᐸᐨ ᐅᑲᔭᓂ ᑌᐱᓇᓇᐊᐧ ᒋᔭᓂᐱᒧᑐᐊᐧᐨ ᐅᑕᐊᐧᔑᔑᐃᐧ 
ᐊᓄᑭᑕᒪᑫᐃᐧᓂᐊᐧ ᐃᒪ ᑲᐃᑯᑎᐯᐣᒋᑫᐊᐧᐨ. ᐁᑲᐧ ᑕᐡ ᐅᑯᐁᐧᓂᐊᐧᐠ ᐅᐣᑌᕑᐃᔪ ᒥᓇ ᑲᓇᑕ ᐅᑭᒪᐠ 
ᐊᔕ ᒋᔭᓂ ᑲᐧᔭᐣᒋᐊᐧᐨ ᐊᐱ ᐃᐧᔭᓂ ᒪᐃᐧᓀᐡᑲᐃᐧᐣᑕᐧ ᐃᒪ ᑎᐸᑯᓂᑫᐃᐧᓂᐠ ᐊᔕ ᐊᐱᐣ 
ᐊᓂᔑᓂᓂᐊᐧᐠ ᑲᐃᑭᑐᐊᐧᐨ ᐁᐃᐧᐱᒧᑕᒪᓱᐊᐧᐨ ᒥᓇ ᐃᒪ ᐅᑕᑭᒥᐊᐧᐠ ᐊᓄᑭᑕᒪᑫᐃᐧᓇᐣ ᒥᓇ 
ᐃᐧᒋᐦᐃᐁᐧᐃᐧᓇᐣ. ᓇᐊᐧᐨ ᑕᑭᒥᓄᓭᐸᐣ ᑭᐡᐱᐣ ᑲᑭᓇ ᑲᐅᑭᒪᐃᐧᐊᐧᐨ ᓄᑯᑦ ᐃᔑᐅᑕᐱᓇᒧᐊᐧᐸᐣ 
ᓂᐦᓴᐧᔦᐠ ᐃᓀᑫ ᒋᐅᐣᒋ ᐊᓂᒧᑕᒪᑎᓇᓄᐊᐧᐠ, ᐊᐱᐨ ᐃᐧᐣ ᐸᓂᒪ, ᒥᐡᑲᐧᐨ ᐁᑲ ᑭᓇᐧᑲᐡ ᒋᑕᔑᑭᑲᑌᐠ, 
ᐁᑲ ᑲᔦ ᒥᐢᑕᐦᐃ ᒋᒣᑎᓂᑲᓄᐊᐧᐠ ᑎᐸᑯᓂᑫᐃᐧᓂᐠ ᐃᓀᑫ ᑲᐃᐧᑲᑫᐧ ᑎᐱᓇᐁᐧᐃᐧᓯᐊᐧᐨ 
ᐅᐱᒧᒋᑫᐃᐧᓂᐊᐧ.	  
	  
ᑲᐃᐧᓂᐣ ᑕᑭᑭᐱᑎᓂᑲᑌᓯᐣ ᐅᐁᐧ ᑲᐃᐧᑲᑫᐧ ᑌᐱᓂᑲᑌᐠ ᑲᐃᐧᐱᒧᓂᑎᓱᓇᓂᐊᐧᐠ ᐱᒋᓇᐠ ᐃᑯ 
ᑕᔭᓂᑲᐡᑭᒋᑲᑌ. ᐃᐧᓇᐊᐧ ᐅᑐᐣᒋ ᑲᓇᐊᐧᐸᒥᑯᓇᐊᐧ ᑲᐅᐣᒋ ᓂᑲᓂᑲᐸᐃᐧᑕᒧᐊᐧᐨ ᐅᑭᒪᐃᐧᓂ ᒋᔭᓂ 
ᑲᐧᔭᐣᒋᐊᐧᐨ ᐊᓂᐣ ᑫᐃᔑᒥᓄᐡᑲᒪᑲᑭᐣ ᐊᓂᒧᒋᑫᐃᐧᓇᐣ ᒋᐅᐣᒋ ᐊᓄᑭᒪᑲᑭᐣ ᐁᑲ ᐃᐧᐣ ᑕᑲᐨ ᒋᒧᒋ 
ᐅᐣᑕᒥᑲᑲᓄᓱᓇᓂᐊᐧᐠ   ᑫᑯᓀᐣ ᐁᑲ ᐃᐁᐧ ᑫᑭᐅᐣᒋᑐᒋᑲᑌᑭᐸᐣ.	  
	  
ᐃᐁᐧ ᑕᐡ ᑫᑭᐃᔑ ᓂᓯᑕᐃᐧᓂᑲᑌᐠ ᐊᐊᐧᔑᔑᐃᐧ ᐊᓄᑭᑕᒪᑫᐃᐧ ᐅᓇᑯᓂᑫᐃᐧᓇᐣ ᓂᐦᓴᐧᔦᐠ ᐃᓀᑫ 
ᑲᐅᐣᒋ ᐱᑭᓯᑭᒪᐃᐧᐊᐧᐨ ᒋᐅᐣᒋ ᒪᒪᐃᐧ ᐅᓇᐸᐣᑕᒧᐊᐧᐨ ᐊᓂᐣ ᑫᔭᓂᔑᐅᓇᒋᑲᓂᐊᐧᐠ ᒋᐃᔑᓇᑯᒋᑌᐠ 
ᒋᐅᐣᒋ ᐊᓱᐡᑭᑫᒪᑲᐠ ᑲᐃᐧᐃᔑᐅᓇᒋᑲᑌᐠ, ᑫᐃᔑᓇᑯᒋᑲᑌᐠ ᒥᓇ ᒋᐊᐸᑕᑭᐣ ᐅᓄᐁᐧᓂᐊᐧᐣ 
ᐅᓇᑯᓂᑫᐃᐧᓇᐣ.	  
	  
	  

Summary  
ᑭᑭᓇᐊᐧᐨ ᑎᐸᒋᒧᐃᐧᐣ	  



	  
ᐅᒪ ᑎᐸᒋᒧᐃᐧᐣ ᑲᑭᐅᔑᑐᔭᐣ, ᒥᔑᐣ ᐣᑭᐸᑭᑎᓇᓇᐣ ᑲᑭᐃᓀᐣᑕᒪᐣ ᑫᑭᔭᓂᔑ ᒪᒥᓇᐧᒋᑲᓂᐊᐧᑭᐸᐣ. 
ᐊᑎᐟ ᐃᓂᐁᐧᓂᐊᐧᐣ ᑭᐅᐣᑭᓇᑯᒋᑲᑌᐊᐧᐣ ᐁᑲᐧ ᒥᓇ ᑯᑕᑭᔭᐣ ᐊᔕ ᐁᐧᐡᑲᐨ ᐅᐣᒋᐊᔭᒪᑲᓄᐣ. ᑲᑭᓇ ᒥᓇ 
ᑭᒋᓀᐣᑕᑲᐧᓄᐣ ᒋᐃᔑᑭᑭᓂᑲᑌᑭᐣ ᑲᐃᐧᐊᐣᒋᓇᑯᒋᑲᑌᐠ ᐊᓂᔑᓂᓂᐃᐧ ᐊᐊᐧᔑᔑᐃᐧ ᐊᓄᑭᑕᒪᑫᐃᐧ ᐅᒪ 
ᐅᐣᑌᕑᐃᔪ ᐊᐦᑭᐠ.	  
	  
ᐣᑌᐯᐧᑕᐣ ᑭᒋᐅᑭᒪ ᐅᑕᓄᑭᓇᑲᓂᒪᐣ ᐁᐸᑭᑎᓂᑎᓱᐊᐧᐨ ᐊᐊᐧᔑᒣ ᒋᒥᓇᐧᔑᓂᐠ ᐊᓂᔑᓂᓂᐃᐧ 
ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᐅᑕᓄᑭᑕᒪᑯᐃᐧᓂᐊᐧ. ᐣᑭᐊᐧᐸᒪᐠ ᐁᒥᓴᐁᐧᐣᑕᒧᐊᐧᐨ ᒋᑭᒪᒪᐃᐧ 
ᐊᔭᒥᐦᐃᑎᓇᓂᐊᐧᑭᐸᐣ ᐊᓂᐣ ᑫᑭᐃᔑ ᒥᓄᓭᑭᐸᐣ ᒋᐃᔑᒪᑕᓄᑲᑌᐠ ᒥᓇ ᐱᑯ ᐁᐃᔑᐸᑭᑎᓂᑎᓱᐊᐧᐨ 
ᒋᐃᐧᑕᓄᑭᒪᐊᐧᐨ ᑲᑭᓇ ᑲᐅᐣᒋ ᐃᐧᑕᓄᑭᒥᑕᐧ. ᐊᑎᐟ ᑫᑯᓇᐣ ᐊᔕ ᑭᒪᑕᓄᑲᑌᐊᐧᐣ: ᑭᒋᐅᑭᒪ 
ᐅᑕᓄᑲᑕᐣ ᒋᐃᐧᒋᐦᐃᑯᐊᐧᐨ ᑲᐊᐸᑕᐠ ᐊᐧᑯᒪᑲᓇᐠ ᑲᑲᓇᐁᐧᓂᒪᐊᐧᐨ ᑲᐅᑕᐱᓂᑕᐧ ᐊᐊᐧᔑᔕᐠ ᒥᓇ 
ᒋᒥᓇᐧᒋᑲᑌᐠ ᐊᐊᐧᔑᔑᐃᐧᑭᒪᐃᐧᐣ ᑲᐅᐣᒋ ᐅᓀᒋᑲᑌᐠ ᑫᐃᔑᐸᑭᑎᓂᑕᐧ ᐊᐊᐧᔑᔕᐠ. ᐁᑲᐧ ᑲᔦ 
ᐅᑭᓇᐣᑭᐸᑭᑎᓇᐣ ᔓᓂᔭᐣ ᐣᑯᑕᐧᓱ ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐃᐧᓇᐣ ᒋᐊᔭᒪᑲᑭᐣ. ᒥᑐᓂ ᐱᑯ 
ᒋᐸᔭᑌᓇᑯᒋᑲᑌᑭᐣ ᑲᐃᔑᐱᒪᓄᑲᑌᑭᐣ ᐃᔑᓇᑕᐁᐧᐣᑕᑲᐧᐣ. 
	  
ᐯᔑᐠ ᐃᐁᐧ ᑲᑭᓇᑕᐁᐧᐣᑕᒪᐣ ᒋᐃᓯᓭᐠ ᒋᓇᐣᑭᓂᑲᑌᑭᐣ ᐅᐡᑭ ᐊᓄᑭᐃᐧᓇᐣ ᐃᒪ ᐊᐊᐧᔑᔑᐃᐧᑭᒪᐃᐧᓂᐠ, 
ᑐᑲᐣ ᐊᐧᑯᒪᑲᓇᐠ ᑲᐊᓄᓂᑕᐧ ᒋᑲᓇᐁᐧᓂᒪᐊᐧᓱᐊᐧᐨ ᑫᐅᐣᒋ ᐊᓄᑲᓇᐊᐧᐨ ᐁᑲᐧ ᒥᓇ ᑫᐱᒥ 
ᑭᑭᓄᐦᐊᒪᑫᐊᐧᐨ ᑲᐱᑭᐁᐧᐃᐧᓂᑕᐧ ᑲᑭᓀᐱᒋ ᐅᑕᐱᓂᑕᐧᐸᐣ ᐊᐊᐧᔑᔕᐠ, ᒋᐅᐣᒋ ᐊᐊᐧᔑᒣ ᐱᒥ 
ᐊᓱᐡᑲᒪᐃᐧᐣᑕᐧ ᒥᓇ ᓇᐊᐧᐨ ᐸᐸᑲᐣ ᐃᓀᑫ ᒋᐃᔑᐊᓄᓇᑲᓄᐨ ᑭᒋᐅᑭᒪ ᒥᓇ ᐊᐊᐧᔑᐅᑭᒪ ᒋᒥᓄᓭᓂᐠ 
ᐊᓄᑭᑕᒪᑫᐃᐧᓂ. ᑲᐃᐧᓂᐣ ᐃᑯ ᐁᑕ ᒋᒧᒋᐅᑕᐱᓇᔭᐠ ᐊᐊᐧᔑᐡ ᐁᑲᐧ ᐊᐱᐣ ᒋᐃᓀᐣᑕᒪᐠ ᐊᔕ ᐁᑭ 
ᑭᔑᑐᔭᐠ ᑭᑕᓄᑭᐃᐧᓂᓇᐣ. ᑫᐃᐧᓇᐊᐧ ᐃᓯᓭᓂ ᐊᐧᑯᒪᑲᓇᐠ ᒋᑭᐊᔑᑎᓂᑕᐧᐸᐣ. ᒪᐡᑯᐨ ᐅᑕᑭᐅᐣᒋ 
ᐃᐧᒋᐦᐃᑯᓇᐊᐧᐸᐣ ᐃᒪ ᐃᓀᑫ ᐃᔑᐱᒥ ᑭᑭᓄᐦᐊᒪᐃᐧᐣᑕᐧᐸᐣ ᐅᓂᑭᐦᐃᑯᐃᐧᓂᐠ ᒥᓇ 
ᑫᐃᔑᒪᐡᑲᐃᐧᑲᐸᐃᐧᐨ ᐅᐱᒪᑎᓯᐃᐧᓂᐠ ᒥᓇ ᐱᑯ ᐃᒪ ᒪᒥᓄᒥᐁᐧᐃᐧᓂᐠ ᑲᑎᐯᓂᒥᑯᐨ ᑫᑯᐣ ᑲᐊᐸᒋᑐᐨ 
ᐱᓂᐡ ᒋᐅᐣᒋ ᒥᓯᐁᐧᑭᑫᒪᑲᓂᐠ ᐅᑎᐯᐣᒋᑫᐃᐧᓂᐊᐧ.    
	  

“ᐁᑲ ᑫᑯᐣ ᔕᑫᐧᓂᒧᐃᐧᐣ ᒋᑭᑭᐡᑲᑯᔭᐠ ᑫᑭᐅᐣᒋ ᑲᐡᑭᑐᔭᐠ 
ᒋᐊᓄᑲᑕᒪᐠ ᒥᓇ ᓂᓯᑐᑕᒪᐠ ᐅᐁᐧ ᐊᓄᑭᐃᐧᐣ.”	  
-	  ᓯᐣᑎ ᑊᓫᐊᐠᐢᑕᐧᐠ 

	  
ᑭᐸᑭᑎᓂᑲᑌᐸᐣ ᓇᑐᑕᒪᑫᐃᐧᐣ ᒋᑭ ᑭᐁᐧ ᒥᓂᑕᐧᐸᐣ ᐊᓂᔑᓂᓂᐊᐧᐠ ᐅᑕᔑᑫᐃᐧᓂᐊᐧᐠ ᒋᑭᐅᐣᒋ 
ᐊᓄᑲᓂᑕᐧᐸᐣ ᐊᐊᐧᔑᔕᐠ ᒪᐊᐧᐨ ᑲᑭᒋᑭᓇᐁᐧᐣᑕᑲᐧᐠ ᐃᒪ ᐊᑎᐟ ᐊᓂᔑᓂᓂᐃᐧ ᑕᔑᑫᐃᐧᓇᐣ ᐅᒪ 
ᐅᐣᑌᕑᐃᔪ. ᐅᐁᐧ ᐊᓄᑭᐃᐧᐣ ᑭᐸᑭᑎᓇᐸᓂᐠ ᐊᐃᐧᔭᐠ ᒋᐅᐣᒋ ᐃᐧᒋᐦᐃᐣᑕᐧ ᑎᐸᑯᓂᑫᐃᐧᓂᐠ 
ᑲᐃᔑᐱᐣᑎᑫᓭᐊᐧᐨ ᐃᓂᐁᐧᓂᐊᐧᐣ ᑲᐃᓀᓂᒪᐊᐧᐨ ᑫᑭᐃᐧᒋᑲᐸᐃᐧᑕᒧᐊᐧᐸᐣ, ᐁᑲ ᐃᐧᐣ ᐃᒪ 
ᑎᐸᑯᓂᑫᐃᐧᓂᐠ ᒋᐅᐣᒋ ᐅᓀᐣᑕᑯᓯᓂᐨ, ᐃᒪ ᐱᑯ ᐅᑕᔑᑫᐃᐧᓂᐊᐧᐠ. ᐅᑭᐅᐣᒋ ᓇᐦᐃᐡᑲᑯᓇᐊᐧᐸᐣ ᑕᐡ 
ᐊᐃᐧᔭᐠ ᐅᐁᐧᓂ ᑲᑭᐃᔑ ᓇᓂᓴᓀᐣᑕᒥᐦᐃᑯᐊᐧᐨ ᒥᓇ ᒪᐊᐧᐨ ᐃᑯ ᐁᑭᓭᑭᓯᐊᐧᐨ ᐁᑲ ᐁᑭᑫᐣᑕᒧᐊᐧᐨ 
ᑫᑐᑕᒧᐃᐧᐣᑕᐧ ᐸᑲᐣ ᑲᐅᐣᒋ ᐅᓇᔓᐊᐧᓂᑕᐧ. ᐁᑲᐧ ᒥᓇ ᐣᑭᐊᓂᒧᑕᓇᐸᐣ ᒋᑭᐊᐸᑭᐸᐣ ᑭᒋᐦᐊᐠ 
ᑲᐊᐱᑕᒪᑫᐊᐧᐨ ᒥᓇ ᐱᑯ ᐊᓂᔑᓂᓂᐊᐧᐠ ᑲᐊᐱᑕᒪᑫᐊᐧᐨ ᐃᒪ ᒋᑭᐅᐣᒋ ᓂᑲᓂ ᐱᒧᒋᑲᑌᑭᐸᐣ ᑲᑭᓇ 
ᐊᐊᐧᔑᔑᐃᐧᑭᒪᐃᐧᓇᐣ. ᒥᐦᐅᒪ ᑫᐅᐣᒋ ᑲᑫᐧ ᓴᑲᑭᓂᑲᑌᑭᐣ ᐁᐧᓴ ᑲᐅᓴᒥᓄᐊᐧᐨ ᐊᓂᔑᓂᓂᐃᐧ 
ᐊᐊᐧᔑᔕᐠ ᑲᐅᑕᐱᓂᑕᐧ. ᐁᑲᐧ ᒥᓇ ᑫᑭᐅᐣᒋ ᐃᐧᒋᐦᐃᑎᓱᐊᐧᐸᐣ ᑲᐃᔑᐱᒥᐊᓂᒥᓭᐊᐧᐨ, ᓇᑕᐁᐧᐣᑕᑲᐧᐣ 
ᒥᑐᓂ ᐱᑯ ᒋᓂᓯᑕᐁᐧᐣᑕᑲᐧᓂᐠ ᒥᓯᐁᐧ ᐃᒪ ᑲᐃᔑ ᐱᒪᓄᑲᑌᑭᐣ ᐊᓄᑭᑕᒪᑫᐃᐧᓇᐣ.  
	  
ᑭᓇᑕᐁᐧᐣᑕᑯᓯᒥᐣ ᑲᐧᔭᐠ ᒋᐃᔑᓇᑯᑐᔭᐠ ᑭᐱᒥ ᐊᔭᒥᐦᐃᑐᐃᐧᓂᓇᐣ ᐃᒪ ᐃᓀᑫ ᐊᓂᔑᓂᓂᑲᐠ, 
ᐅᐣᑌᕑᐃᔪ ᒥᓇ ᑲᓇᑕ ᐅᑭᒪᐃᐧᓇᐣ. ᐁᑲᐧ ᒥᓇ ᑲᓂᑲᓂᐡᑲᒧᐊᐧᐨ ᐱᒧᒋᑫᐃᐧᓇᐣ ᑕᐊᓂᒧᑕᒪᑐᐊᐧᐠ 
ᑫᑯᓇᐣ ᑐᑲᐣ ᑎᐱᓇᐁᐧ ᐱᒧᓂᑎᓱᐃᐧᐣ, ᔓᓂᔭ ᒥᓇ ᑫᐃᑯ ᐱᒧᒋᑲᑌᑭᐣ ᐊᓄᑭᐃᐧᓇᐣ, ᐁᑲᐧ ᒥᓇ ᐯᑭᐡ 
ᑲᐅᐣᒋ ᒪᒪᐃᐧ ᑲᓇᐊᐧᐸᐣᒋᑲᑌᑭᐣ ᒋᐅᐣᒋ ᐅᓀᐣᒋᑲᑌᑭᐣ ᑫᐃᔑ ᒪᑕᓄᑲᑌᑭᐣ ᑫᐃᑯᑕᑎᐸᐣ ᐊᓄᑲᑌᑭᐣ, 



ᓂᑲᓂ ᑲᓇᐊᐧᐸᒋᑫᐃᐧᓇᐣ, ᒥᓇ ᑲᐅᐣᒋ ᓇᓇᑲᒋᒋᑲᑌᐠ ᒋᒥᓄᐡᑲᒪᑲᐠ. ᓇᑕᐁᐧᐣᑕᑲᐧᐣ ᒋᐅᓇᑌᐠ 
ᓇᑯᒥᑐᐃᐧᐣ ᐊᓂᐣ ᑫᐃᔑᓇᑲᐧᐠ ᒪᐊᐧᐨ ᑫᒥᓄᓭᐠ ᐊᓄᑭᐃᐧᐣ, ᔓᓂᔭ ᐱᒧᒋᑫᐃᐧᐣ, ᒥᓇ ᐱᑯ ᓂᑲᐣ ᒋᐅᐣᒋ 
ᑲᓇᐊᐧᐸᒥᐣᑕᐧ ᐊᐊᐧᔑᔕᐠ.  
	  
ᒋᐊᔑᑎᓂᑕᐧ ᒪᔭᑦ ᑫᑯᓇᐣ ᑫᐅᓀᐣᑕᒧᐊᐧᐨ ᐃᒪ ᐊᓂᔑᓂᓂᐃᐧ ᑕᔑᑫᐃᐧᓇᐣ ᑫᐊᐸᑕᑭᐣ 
ᑲᑭᐅᓀᐣᒋᑲᑌᑭᐣ ᐊᐧᓴ ᒋᐃᑯᓭᐠ ᑫᒋᓇᐨ ᒥᓯᐁᐧ ᒋᐃᔑᓇᐦᐃᓭᐠ ᒥᓇ ᒋᐃᐧᒋᐦᐃᐁᐧᒪᑲᐠ. ᐁᑲᐧ ᒥᓇ ᐃᒪ 
ᑕᐅᐣᑎᓂᑲᑌᐊᐧᐣ ᐅᑕᓇᐠ ᑲᑭᐱᑐᒋᑲᑌᐠ ᑕᒥᐡᑲᐧᒋᓇᑯᒋᑲᑌ, ᐁᑲᐧ ᑲᑲᐡᑭᒋᑲᑌᐠ ᒋᒥᓄᐡᑲᒪᑲᐠ 
ᐊᐊᐧᔑᒣ ᒋᒥᓄᐡᑲᒪᑲᐠ. ᔕᑯᐨ ᑲᐃᐧᐣ ᑫᑯᐣ ᐊᔭᒪᑲᐣ ᐃᐧᐸᐨ ᑫᐃᐧᒋᐦᐃᐁᐧᒪᑲᐠ, ᔕᑯᐨ ᑭᐡᐱᐣ 
ᐃᔑᒪᒪᐃᐧᔭᓄᑲᑌᑭᐸᐣ ᒥᓇ ᐸᔭᑌᓇᑯᒋᑲᑌᑭᐸᐣ ᑲᐃᐧᑲᑫᐧᐃᔑᓇᑯᒋᑲᑌᐠ, ᒥᓯᐁᐧ ᐃᒪ ᑕᑭᐅᐣᒋ 
ᑲᐡᑭᒋᑲᑌᐸᐣ ᒋᑌᐱᓂᑲᑌᐠ ᒋᐊᓂᒥᓄᓭᐠ ᑲᐊᓂᔑ ᑲᑫᐧ ᒪᒥᓇᐧᒋᑲᓂᐊᐧᐠ. ᐊᐧᐁᐧ ᓯᐣᑎ ᑊᓫᐊᐠᐢᑕᐧᐠ 
ᑲᑭᐃᑭᑐᐸᐣ ᒣᑲᐧᐨ ᑲᑭᑎᐸᒋᒧᐸᐣ ᒪᐊᐧᒋᐦᐃᑐᐃᐧᓂᐠ, “ᐁᑲ ᑫᑯᐣ ᔕᑫᐧᓂᒧᐃᐧᐣ ᒋᑭᑭᐡᑲᑯᔭᐠ ᑫᑭᐅᐣᒋ 
ᑲᐡᑭᑐᔭᐠ ᒋᐊᓄᑲᑕᒪᐠ ᒥᓇ ᓂᓯᑐᑕᒪᐠ ᐅᐁᐧ ᐊᓄᑭᐃᐧᐣ.” 	  
	  
ᑯᑕᐠ ᒥᓇ ᑲᑭᒋᓀᐣᑕᑲᐧᐠ ᑲᑭᐊᓂᒧᑕᒪᐣ ᐣᑎᐸᒋᒧᐃᐧᓂᐠ ᒋᐅᐣᒋ ᓂᓯᑕᐁᐧᐣᒋᑲᑌᐠ ᑲᑭᐃᔑ ᒪᒪᓂᐨ 
ᑭᒋᐅᑭᒪ ᒣᑲᐧᐨ ᐱᐅᑕᓇᐠ ᐊᓂᔑᓂᓂᐃᐧ ᐊᐊᐧᔑᔕᐠ ᑲᑭᑲᓇᐁᐧᐣᑕᑯᓯᐊᐧᐨ ᑭᑭᓄᐦᐊᒪᑎᐃᐧᑲᒥᑯᐠ ᐁᑲᐧ 
ᐊᔑᐨ ᒣᑲᐧᐨ ᐣᑯᑕᐧᓱᒥᑕᓇ ᑲᐱᒪᑭᐣᑌᐠ ᐊᐦᑭᐃᐧᐣ ᑲᑭᒪᐊᐧᐣᑐᓂᑕᐧ ᐊᐊᐧᔑᔕᐠ. ᑲᑭᑲᑫᐧ ᑫᐧᑲᒋᐦᐊᐨ 
ᐊᓂᔑᓂᓂᐊᐧᐣ ᒋᐁᐧᒥᑎᑯᔑᐊᐧᑎᓯᓂᐨ ᒥᓇ ᓇᐊᐧᐨ ᒋᐅᐣᒋ ᐁᐧᐣᑎᓯᐨ ᑲᑭᐊᓂᒥᐦᐃᑯᐨ ᐊᓂᔑᓂᓂᐊᐧᐣ 
ᐁᐱᒥᐃᐧᒋᐦᐊᐨ. ᒥᑕᐡ ᑲᐃᓇᑯᓂᑫᐨ ᒋᐅᑕᐱᓂᑕᐧ ᐊᐊᐧᔑᔕᐠ ᐁᑲᐧ ᐁᐧᒥᑎᑯᔑᐃᐧ ᑎᐯᐣᒋᑫᐃᐧᓂᐠ 
ᒋᐃᔑᑲᓇᐁᐧᐣᑕᑯᓯᐊᐧᐨ. ᐁᑲᐧ ᒥᓇ ᐊᑎᐟ ᑭᐃᓯᓭᐊᐧᐠ, ᐊᐊᐧᔑᔕᐠ ᑭᐃᔑᐸᑭᑎᓇᐊᐧᐠ ᐁᑭᒧᒋ 
ᑲᓇᐁᐧᐣᑕᑯᓯᐊᐧᐨ ᐸᓂᒪ ᑲᑎᐱᑕᓱᔭᑭᐧᐃᓀᐊᐧᐨ ᒋᑎᐯᓂᒧᐊᐧᐨ ᐁᑭᐸᑭᑎᓂᑕᐧ ᐁᑲᐧ ᑌᐱᓇᐠ ᐃᑯ ᐊᐱᐣ 
ᐁᑭᐃᔑᐸᑭᑎᓂᑕᐧ ᐁᑲ ᑲᓇᑫ ᐁᑭᑫᓂᒪᐊᐧᐨ ᒪᔭᑦ ᐅᐊᐧᑯᒪᑲᓂᐊᐧ ᒥᓇ ᐅᑕᔑᑫᐃᐧᓂᐊᐧ 
ᑲᑭᐱᐅᐣᒋᐊᐧᐨ ᓇᐣᑕ ᒥᓇ ᐊᐣᑎ ᑫᐅᐣᒋ ᐃᐧᒋᐦᐃᑕᐧ. ᒥᑕᐡ ᐅᒪ ᐊᐊᐧᔑᒣ ᑲᑭᔭᓄᒋᐊᓂᒥᓭᐊᐧᐨ 
ᑲᑭᓀᐱᒋᐅᑕᐱᓂᑕᐧ. ᒥᑕᐡ ᑲᐅᐣᒋ ᑭᒋᓀᐣᑕᑲᐧᐠ ᒋᑲᑫᐧ ᓂᓯᑕᐁᐧᐣᒋᑲᑌᓂᐠ ᐊᓂᐣ 
ᑲᑭᐱᐃᔑᓇᓇᑭᐡᑲᒧᐊᐧᐨ ᐁᑲᐧ ᒥᓇ ᒋᑭᐁᐧᐃᐧᓂᑕᐧ ᑲᑭᐱᐅᐣᒋᐊᐧᐸᐣ ᐊᓂᔑᓂᓂᐃᐧ ᑕᔑᑫᐃᐧᓂᐠ.   
	  
ᑭᐡᐱᐣ ᑲᐡᑭᑐᔭᐸᐣ ᒋᐸᑭᑎᓇᒪᐸᐣ ᐃᑭᑐᐃᐧᓂᐠ ᑲᓇᑫ ᐱᑯ ᐊᑎᐟ ᑫᑯᓇᐣ ᑕᓯᐣ ᑲᑭᐃᔑ ᑲᑭᑫᐣᑕᒪᐣ 
ᐯᔑᑯᔭᑭ ᑲᑭᐅᐣᒋ ᒪᑕᓄᑭᔭᐸᐣ: ᐅᐣᑕᑲᓀᓯᐃᐧᓂᐠ ᐅᐣᒋᒪᑲᐣ ᒋᒪᐡᑲᐃᐧᓯᒪᑲᐠ ᑕᔑᑫᐃᐧᐣ ᐁᑲᐧ ᐊᐱᐣ 
ᐁᔭᓄᒋ ᐊᓂᑫ ᐃᐧᒋᐦᐃᑯᐊᐧᐨ ᑎᐯᐣᒋᑫᐃᐧᓇᐣ ᒥᓇ ᑲᐸᐯᔑᑯᐊᐧᐨ ᒋᒪᐡᑲᐃᐧᓯᐊᐧᐨ. ᓂᔭᑲᓇ 
ᓇᑲᓂᑫᐃᐧᐣ ᒪᐊᐧᐨ ᑭᑕᐸᑕᐣ ᒋᑭᐱᒥ ᐊᐸᑕᑭᐸᐣ ᑲᐱᒪᓄᑲᓂᑕᐧ ᑫᑭᐅᐣᒋ ᒥᓄᔭᒪᑲᐠ ᐊᐊᐧᔑᔑᐃᐧ 
ᐱᒧᒋᑫᐃᐧᐣ. ᑲᐯᐦᐃ ᐱᑯ ᒋᐊᔭᐣᑲᐧᒥᓂᑫᔭᐠ ᒋᐅᐣᒋ ᑲᓇᐁᐧᓂᒪᔭᑭᑕᐧ ᐊᐊᐧᔑᔕᐠ. ᐃᒪ ᐊᑎᐟ 
ᑲᐃᔑᒥᓄᐡᑲᒪᑲᑭᐣ ᐊᓄᑭᐃᐧᓇᐣ ᑲᐃᐧᐣ ᑕᐧᓴ ᑭᐊᐧᐸᐣᑕᓯᒥᐣ ᑲᐃᔑ ᐱᒥᐃᐧᒋᐦᐃᐁᐧᒪᑲᐠ, ᑐᑲᐣ 
ᑎᐯᐣᒋᑫᐃᐧᓇᐣ ᐁᔭᓄᒋ ᒥᓄᔭᒪᑲᑭᐣ ᒥᓇ ᐊᐊᐧᔑᔕᐠ ᑲᐧᔭᐠ ᐁᔭᓂ ᐱᒥᐃᐡᑯᓄᐊᐧᐨ ᐁᐊᓂ 
ᑭᑫᐣᑕᒧᐊᐧᐨ ᐊᓂᐣ ᑫᔭᓂᔑ ᒪᐡᑲᐃᐧᑲᐸᐃᐧᐊᐧᐨ ᐊᓂᑭᒋᐦᐊᐃᐧᐊᐧᐨ. ᒥᐱᑯ ᐁᑕ ᐁᔑᐊᐧᐸᐣᑕᒪᐠ 
ᐊᐊᐧᔑᔕᐠ ᑕᓯᐣ ᑲᑭᐅᑕᐱᓂᑕᐧ, ᑕᓯᐣ ᑎᐸᑯᓂᑫᐃᐧᓂᐠ ᑲᑭᐱᐣᑎᑫᓭᐊᐧᐨ, ᒥᓇ ᒧᐡᑭᓀᐱᐦᐃᑲᓇᐣ ᐃᐧᐸᐨ 
ᒋᔭᓂ ᑲᑫᐧ ᓴᑲᑭᐱᐦᐃᑲᑌᑭᐣ - ᑲᑭᓇ ᐅᒪ ᐁᐃᔑ ᐃᐧᐣᑕᒪᑫᒪᑲᐠ ᐁᑲ ᐁᒥᓄᐡᑲᒪᑲᓂᐠ 
ᐅᐃᐧᒋᐦᐃᐁᐧᐃᐧᐣ ᑲᑭᐃᔑᓇᑯᒋᑲᑌᐠ ᐊᓂᔑᓂᓂᑲᐠ ᑲᑭᐅᐣᒋ ᐅᔑᒋᑲᑌᐠ.   	  
	  
ᐅᐁᐧ ᑕᐡ ᑲᐃᔑᐃᐧᐣᑕᒪᑫᔭᐣ, ᐊᐊᐧᔑᔑᐃᐧ ᓇᑕᒪᑫᐃᐧᐣ ᑲᐃᒋᑲᑌᐠ ᐃᐧᓇᐊᐧ ᐅᑕᑭᐱᒧᑐᓇᐊᐧ 
ᑲᑭᒋᓀᐣᑕᒧᐊᐧᐨ, ᑲᐧᔭᐠ ᑲᑭ ᑭᑭᓄᐦᐊᒪᐃᐧᐣᑕᐧ ᐅᒪ ᒋᐃᔑᐃᐧᒋᐦᐃᐁᐧᐊᐧᐨ. ᐁᑲ ᒥᓇ ᑲᓂᓯᑕᐁᐧᐣᑕᒧᐊᐧᐨ 
ᐊᓂᔑᓂᓂᐊᐧᑎᓯᐃᐧᓂ ᐊᐊᐧᔑᒣ ᐃᒪ ᑕᑭᐅᐣᒋ ᒪᒋᑐᑕᐊᐧᑲᓄᐊᐧᐠ ᑎᐯᐣᒋᑫᐃᐧᓇᐣ ᐊᐱ ᑲᐱᐣᑎᑫᓭᐊᐧᐨ 
ᐊᐊᐧᔑᔑᐃᐧ ᐊᓄᑭᑕᒪᑫᐃᐧᓂᐠ. ᐊᐊᐧᔑᔑᐃᐧ ᐊᓄᑭᑕᒪᑫᐃᐧᐣ ᒪᐊᐧᐨ ᐃᑯ ᑭᒋᐊᓄᑭᐁᐧᐣᑕᑲᐧᐣ 

